
Fale Alea ‘o Tonga

‘Aho: Mōnite 13 Sune 2016

Taimi 1000-1010

Sātini Le’o:  Me’a mai ‘a e 'Eiki Sea ‘o e Fale Alea.

'Eiki Sea:  ‘Eiki Nōpele me’a mai ‘etau lotu ki he pongipongi ni.

Lotu

(Na’e fakahoko ‘e he ‘Eiki Nōpele Fakafofonga fika 1 ‘o Tongatapu, Lord Vaea, ‘a e lotu kamata
‘o e Fale Alea ki he ‘aho ni, pea mo e uike ni, pea na’e kamata‘aki ‘a e himi pea hoko atu leva ki
he lotu fakalaumālie ‘aupito)

<001>

Taimi: 1010 -1020

‘Eiki Sea :   Mālō.   Kātaki Kalake ‘o fai mai ‘etau tali uí.

Ui ‘a e Fale

Kalake Tēpile :   Tapu mo e ‘Eiki Sea ‘o e Fale Aleá.   Tapu mo e ‘Eiki Palēmia mo e
Hou’eii Minisitā.   Tapu mo e Hou’eiki Fakafofonga ‘o e Hou’eiki Nōpele ‘a ‘Ene ‘Afió, kae'uma'ā
e Hou’eiki Fakafofonga ‘o e Kakaí, kae ‘atā hono fakahoko e ui ‘o e Fale ni ki he pongipongi ni,
ko e ‘aho Monite, 13 ‘o Sune, 2016.

Kalake Tēpile :    Sea, kole ke u toe fakaongo mu’a.

‘Eiki Sea :  Mālō.

Poaki

Kalake Tēpile :   ‘Eiki Nōpele Nuku, Māteni Tapueluelu.   Sea, ko e ngata’anga e tali ui
ho Falé.   Ko e ‘Eiki Minisita ki he Ngaahi Ngāue Fakalotofonua ‘oku poaki folau, pehē pē ki he
‘Eiki Minisita Fefakatau’aki, ‘oku kei hoko atu ‘ene poaki folaú, pea ‘oku tatau ki he 'Eiki Minisitā
Ngaahi Ngāue Lalahi & Takimamata.    Ko ‘Eiki Nōpele Tu’i’āfitu ‘oku poaki me’a tōmui mai,
pea ko 'Eiki Nōpele Tu'ilakepa ‘oku poaki tengetange.   Ko e toenga e Ho’eiki Mēmipa ‘oku te’eki
ai ke tali mai honau uí, ‘oku ‘iai ‘a e tui ‘oku nau me’a tōmui mai pē.   Malō ‘Eiki Sea.

Me’a ‘a e ‘Eiki Sea

‘Eiki Sea :  Malō.   Tapu mo e ‘afio ‘ae ‘Otua Mafimafi ‘i hotau lotolotonga.   Fakatapu foki ki
he ‘Ena ‘Afifio, Kingi Tupou VI, kae’uma’aā e Ta’ahine Kuini, Kuini Nanasipau’u, mo e Fale ‘o
Ha’a Moheofo.   Tapu foki ki he Palēmiá, kae’uma’ā e Tokoní, mo e Hou’eiki Minisita e Kapineti.
Fakatapu atu foki ki he Hou’eiki Fakafofonga Nōpele e fonuá, kae’uma’ā e Hou’eiki Fakafofonga
e kakaí.  Pea mālō Hou’eiki ho’omou kei laumalie lelei ‘o tau a’usia e ‘aho ni.  Kae hangē pē ko
e lotu kuo faí, kuo tō hotau koloa mei langi, ha vai lahi.  ‘Oku ou tui, ko e kau ngoue ‘oku tonu ke
‘oua ‘e toe fai ha hanu, ko e toe pē eni ke ō ‘o ngaue’i e kelekelé.  Pea ko ia, Hou’eiki, ‘oku lele
pē foki ’etau Budget Statement.   Pea koe’uhí ‘oku fiema’u ke fakavave pē ‘etau ngāue, ko ia ‘oku
tuku pē ki he Sea e Kōmiti Kakató.  Pea ‘oku ou kole atu p eke tau liliu ‘o Kōmiti Kakato.  ‘Oku
‘i ai ha me’a ‘oku ke fie me’a ki ai, ‘Eiki Palēmia?

Tokanga ki he ngaahi feitu’u tāfea he lahi ‘a e ‘uha

‘Eiki Palēmia :   Fakatapu atu ki he ‘Eiki Sea na, pea ‘oku ou kole ke u hūfanga pē mu’a ‘i he
Talafakatapu kakato kuo aofaki ‘e he Seá, kau ‘atu e ki’i me’a ko ení, ‘oku fekau’aki eni, Sea,mo
e  palopalema ko ení, Sea.  ‘Oku ‘ikai ke tofuhia a Tonga ni kā ‘oku ‘i ai e konga ‘oku ‘iai e tu’unga faka’ofa
‘aupito ‘aupito, ko e ‘uhingá koe ngoto ko eni honau feitu’ú, pea ko e palopalema ko eni, ko e ngaahi
feitu’u ‘i kolo ni ‘oku uesiá, ko Halaano, Hala’ovave, ki’i konga o Ngele’ia, Vaolōlōa, mo e konga
‘o Kolofo’ou, ‘a eni ‘oku ‘i ai e ‘api ko eni ‘o e Ta’ahine Pilinisesi.  ‘Oku lolotonga ngoto pē he
taimi ni.  Pea mo e konga ko eni ‘oku ou nofo aí, pe mo e ngaahi konga kehekehe ‘i kolo ni.   Ka
ko ‘eku, ko e ‘uhinga pē ia ’eku fakahoha’a ko ení, ‘Eiki Sea, ke fanongo mai pe e kainga ko eni
‘oku ‘ikai ke fai ha ta’etokanga kia nautolu, na’a nau pehē pē ko e hā koā e me’a ‘oku faí.

‘Eiki Sea, ko e palopalema ko ení, ko e tu’o tolu eni ‘ene hoko he ta’u ‘e fā kuo ‘osí, ‘a e ngoto ‘a
e ngaahi fo’i feitu’u tatau pē.   Pea mahalo pē ko tautolu ko ē ‘oku tau nofo he mātu’ú, ‘oku ‘ikai
ke tau fu’u ongo’i ‘etautolu he tahá ‘oku tau a’usia e me’a ko ení.  Ko ‘eku fakatātā ki he
Hala’ovavé.   Ko ‘eku fakafuofua kuo ‘osi laka hake he pēseti e 60 ‘osi ngoto kātoa, pea ‘oku nau
fetukutuku, tukukehe e ngaahi feitu’u kehé.   Kā ko ‘eku kole atu pē ki he kakai ko ení, mou
fakamolemole ‘ikai ke ‘i ai ha tokoni ‘e ala fai.  Koe’uhī ko e tu’o tolu eni, pea ‘oku ‘i ai e palani
ia ‘a e Pule’angá ‘e fakahoko ki he ngaahi feitu’u ko ení, kā he ’ikai ke lava ‘e he tu’unga
fakapa’anga ko eni ‘o e ‘aho ni.  ‘A ia ko e me’a ko ē ‘oku faí, ko e taki taha tanu pē hono ki’i fale
ke a’u pē ki he tu’unga …

<006>

Taimi: 1020-1030

‘Eiki Palēmia:  …’oku kei hao pē ‘a e fale. Tukuange ‘a e vai ko ia he fo’i 'ēlia ‘o e ‘api ke toki
maha.  Kā ko e ‘uhinga pē ‘eku lave ki ai, na’a pehē ‘e he kāinga ko ení ‘oku ikai ke fai ha tokanga
ange ‘a e Pule’anga. ‘Oku ‘osi fai pē ‘a e 'a'ahi ki he ngaahi feitu’u ko ení, pea kuo ‘osi faitaa’i.
Ko ‘eku kole atu pē ke ‘oua mu’a te tau toe lave ki he me’a ko ení  na’a  mole ai e taimi.  Kapau
pē ‘oku mou fie ‘inasi ‘i he palopalema ko ení, mou ki’i takatakai atu ‘i ho’omou ngaahi me’alelé

‘i he ‘osi pē ko eni. Ki’i mahamaha mai he taimi ni, kā ko e palopalemá ‘Eiki Sea, ‘oku lolotonga
hukitonu ‘i he kāinga ko eni.  Pea ‘oku ‘osi mahino pē ia kia kimautolu ko ia na’a mau ‘i heni,
‘oku hanga ‘e he ngaahi hala ko ia na’e toki langá, ‘o loka.  ‘Oku nau hanga ‘e nautolu ‘o loka’i ‘a
e ‘ikai ke lava ‘a e vaí  ‘o tafe koe’uhī ko e ngaahi langa hala ko ia na’e toki fai. Pea ko ia na’e ‘i
ai pē ‘a e tokanga  ki  ai ‘a e Pule’anga. ‘Oku ‘i ai mo e project ai kā ko e fokotu’u tu’u ki aí  ‘oku
fiema'u ‘a e  pa’anga ‘e lau miliona ‘aupito ‘aupito ‘i he ngaahi feitu’u ko ení,  ke lava fakatafe ‘a
e vai ki tahi.  Ko e me’a pē ia ‘oku ou fie  lave ki ai ‘Eiki Sea,  kā ‘oku ‘i ai mo e ki’i me’a ‘e taha,
ka ‘oku ou faka’amu pē mu’a ke u lave pē ki ai he ‘oku mahu’inga ‘a e me’a ko eni ‘Eiki Sea.

Fiema’u ke tokanga ki he ngaahi me’a ‘oku fai’aki ‘i he feme’a’aki he Fale

‘I he‘etau Fale Alea ko ia he uike kuo ‘osí ‘aho Tu’apulelulú, na’e ‘ohake ai ‘a e me’a  he Fale ni
pea ‘oku ou faka’amu pē mu’a ke u ki’i lave pē ki ai.  Ko hono ‘uhingá, ko e me’a kātoa ‘oku tau
‘ai ‘i Fale ní, ‘oku tau me’a’aki ‘o mafola ‘i Tonga ni pea ‘alu ki tu’apule’anga.  Na’e ‘i ai ‘a e
me’a ‘e taha pē ‘o e Hou’eiki Mēmipá  na’a  ne lave ai ki he me’a ko eni te u lau atu pē.  ‘Oku..
koe’uhí  ‘oku ‘i ai ‘a e me’a ‘oku ui ko e software, pea na’e ‘i ai ‘a e vahe  ‘a e ni’ihi pea ko e
ni’ihi ko iá  ko Piveni pea mo Siaosi Pōhiva, pea ‘oku ‘i ai ‘a e pa’anga na’a tau ‘oange ki ai, ko e
pa’anga ‘e 2 kilu 5 mano. ‘Eiki Sea,  pea toe tānaki atu ki ai pea mo e 2 kilu 6 mano mā nimangeau.
Pea ‘osi ko iá pea hoko atu pē ‘ene  me’á  pea ne pehē, Sea kuo u tukuatu leva eni ki he ‘Eiki
Palēmia ke ke me’a mai ā ‘a e Feitu'u na.  Na’e ‘ikai ke ‘i ai haku faingamālie ke u lave ki ai he
na’a ku pehē ke tukuange pē mu’a he ‘oku  toutou ‘ohake, kā ‘oku ou pehē ke u lave ai leva  ki ai
he pongipongi ni.

Fa’a’ikai ‘e he Palemia fakamatala fekau’aki mo Siaosi Pōhiva

Ko e fakamatala ko ení ‘oku fekau’aki pea mo e matāpule ko ení, na’e tali ‘e he potungāué, ke
ngāue he Potungāue Ako ‘a Tonga ni.  Na’e fai ‘a e ngāue ki ai fakataha pea mo Fale Pa’anga ki
he’ene vahé, ki  hono  totongi ia.  Manatu’i ko e tokotaha ko ení,  na’e ‘osi ngāue’aki ia ‘e Ha’amoa,
pea ‘oku kei ngāue’aki pē ia ‘e Ha’amoa’o  a’u ki he ‘aho ni.  Ko ‘ene fo’i tefito’i ngāué,  ko hono
fa’u ‘a e fo’i software.  Ko e ngaahi me’a ko eni ‘a e kautaha ko eni ‘i he Pasifiki ko e ECAP ‘oku
nau hanga ‘o tokanga’i ko ē  ‘a e tafa’aki  ki he silapa pea mo nau fengāue’aki ko ē mo e  ngaahi
fonua ‘a e Pasifiki, ‘oku ‘ikai ke nau lava ‘o translate pea ‘ikai ke nau  lava ‘o ngāue.  Ko e fo’i
fokotu’utu’u ko ia ‘oku nau fai, ‘oku fie ma'u ha taha ko ha expert ke ne lava ‘o fakahū ia ki he
komipiuta.  Ko e ‘uhinga ia na’e fiema'u ai ‘a e tokotaha ko ení, ke ne hanga ‘o fai hono ngāue’aki
‘o hono fa’u ‘o e software.  Pea na’e fetu’utaki leva ‘a e Fale Pa’anga ‘o Tonga ní,   mo Tonga ni
ki Ha’amoa ‘o ‘eke ange ki ai, pē ‘oku fēfē ‘a e tokotaha ko eni ‘oku mou ngāue’aki.  Ko e hā ‘ene
vahe mo ‘ene me’a.  Na’e ngāue’aki ‘a e founga ko iá  ‘a e source, ‘o ngāue’aki leva ‘a e tokotaha
ko eni.  Ko e me’a ‘oku ou fie lave ki ai,  ko e fo’i  fakamatala ko ení ‘Eiki Sea,  ‘oku totonu pē
ke tokoni  ki ai ‘a e ‘Eiki  Minisitā  Pa’anga.  ‘Oku ta’emo’oni ‘aupito. ‘Oku ‘ikai ke ‘i ai ha
pa’anga na’e vahe’i atu ko e 2 kilu 5 mano,  pea toe vahe’i atu mo e 2 kilu 6 mano. ‘Oku fu’u tō
mama’o, pea na’a ku fakataha pea mo e ‘Ofisi Akó he pongipongi ni, ‘ou ‘eke fakapapau kia
nautolu. Nau talamai ‘e nautolu ‘e ‘Eiki Palēmia, ko e fakamatala ko ená  ‘oku ‘ikai ke ‘ilo pē ko
e ma’u mei fē. Kaikehe, ‘oku ‘ikai totonu ke mole hotau taimí ‘i he talanoa ki he me’a ko ení, kuo
tu’ofiha eni hono ‘ohake.  Ko e matāpule ko eni ko Siaosi Pōhiva, ‘oku ‘ikai ke na  ngāue kinaua
pea mo Pīveni. Ko Siaosi ko e motu’a ia ‘oku ngāue ‘i he ECAP ‘i Fisi ko e kautaha faka-Pasifiki

pē ia.  Ko e matāpule ko ia ko ē ko e expert pē ia ‘oku ngāue pē ia ‘i tu’a. ‘Oku ‘ikai ke ‘i ai ha’ana
kautaha,  pea  na’e ‘ikai ke ‘i ai ha pa’anga na’e vahe’i ange kia naua.

Ko ia ‘oku ou ‘oatu ‘a e ki’i fakamatala ko ení, ke me’a mai pē ki ai ‘a e kakai ko eni ‘oku nau
hoha’a ‘o ‘eke  mai kiate au ‘a e me’a ko eni.  Ko e fakamatala eni ‘oku ou ‘oatu.  Pea kapau ‘oku
nau fiema'u ke ’ilo ki hono loloto ‘o e me’a ko ení, ma’u mei Fale Pa’anga. ‘Oku lahi ange ‘a e
vahe ‘a e masi’i na’e ma’u mei Ha’amoá ‘ia tautolu, pea ‘oku nau toe totongi mo ‘ene folau ke
puna mo nofo heni. ‘Oku ‘ikai ke tau totongi 'ene nofo ‘i Tonga ní, mo ‘ene puna mai.  ‘Oku toe
lōloa ange 'ene contract ‘oku fai ‘i Tonga ní, makatu’unga pē ‘i he’ene fie tokoni kiate kitautolu.
‘Oku ou kole atu ki he Hou’eiki, tau monū'ia ‘oku tau ma’u ha tokotaha pehē. ‘Oku ‘ikai ke ‘i ai
ha tokotaha pehē ia ‘a Ha’amoa, ke ne hanga ‘o fai ‘a e ngāue ko eni.

Fehu’i fekau’aki mo e ngāue ‘a Pīveni mo Siaosi

Lord Nuku:   Sea, kole pē mu’a Sea pē ‘e tali lelei ‘e he ‘Eiki Palēmia ke u ki’i fehu’i atu pē.  Ko
‘eku ki’i fehu’i pē ‘a’aku ia fekau’aki mo e me’a ko eni.  Na’e ‘ikai ke u ‘i heni au ia ’i he
feme’a’aki ko eni fekau’aki mo e me’a ko eni.  Na’e hangē ‘oku hā kiate au he pongipongi ní, ko
e fekau’aki mo Pīveni ko ē  mo  Siaosi.  Ko ‘eku fehu’í pē ko ‘ena contract ‘oku  ‘uhinga ia ‘ena
ngāue ko ia ‘i Tonga ni?  Pē koe hā ‘a e founga?  ‘A e fo’i founga ko eni ko ē  koe’uhī ke me’a
mai ‘a e kakai ‘o e fonuá,  ke mā’opo’opo ‘a e anga ‘o fakamatala.  He ko e me’a ko ena ki he 2
kilú  kuo ‘osi ‘alu ia ‘i tu’a. Ko e anga ko ia ‘eku lave’i ki aí, mahalo ko e ma’u pē mei he Potungāue
Ako, ‘a e ngaahi fakamatala.  Kā ko e ‘uhinga pē ‘eku fehu’í  pē ko e contract pē  na’e tu’uaki atu
‘a e contract ko eni, pē na’e fai’aki pē ia ’a e recommendation ko ia ‘a Ha’amoa. Kā ko ‘eku fie
lave’i pē ‘a’aku ia ‘Eiki Palēmia, ko koe ‘a e Minisitā Ako, koe’uhi pē ke mea’i lelei pē ‘e he kakaí
‘Eiki Palēmia ‘a e me’a ko eni fekau’aki mo e toko 2 ko eni.

Tali fekau’aki mo e ngāue ‘a Pīveni mo Siaosi Pōhiva

'Eiki Palēmia:   Ko e contract eni, ko e contract tatau  pē na’a nau ‘ave ai ‘a e tokotaha ko eni ki
Ha’amoa,  ko e contract tatau pē.  Ko e contract kuo ‘osi sign ki ai ‘a e motu’a ni, sign ki ai pea
mo e tokotaha ko eni.  Pea ko e vāhenga  eni mahalo na toki lave ki ai ‘a e…

Lord Nuku:   Ko ia ko e ‘uhingá  pē ia ‘a ia na’a ku ‘uhinga atu  ki ai.  Pea na’e tu’uaki, pē ko e
recommend mai pē ‘e he Ha’amoa, ‘o fai’aki ‘a e fo’i fakahū mai ‘o e ongo toko ua ko eni.  ‘Oku
ke mea’i  pē ‘Eiki Minisitā Ako,  ko e pelepelengesi ‘o e me’a ko ení, koe’uhí  tapu mo e Feitu'u
na he ko Siaosi ‘oku ou  lave’i  pē,  pea ‘oku mea’i pē ia ‘e he kakai ‘o e fonua, pea hangē ko
Pīveni.  ‘Oku mea’i pē ‘e he fonuá ‘a e anga ko ia ‘o e fengāue’aki.  Ko e ‘uhinga pehē pē ko e
‘uhinga ke fakama’ala’ala pē koe’uhī ke mea’i lelei…

'Eiki Palēmia:   Ko Siaosi ‘oku ‘ikai  ke ‘i ai  ha’ane contract ‘a’ana ia mo e Pule’anga Tonga.
“Oku ngāue ia ‘i he kautaha ko e ECAP ‘a Fisi,  pea ko ‘ene ha’u ‘a’ana ia ki Tonga ní, ‘oku ‘ikai
ko ‘ene  ha’u ‘a’ana ha contract.  Ko ‘ene ha’u pē ‘ana  ia ‘i he fatongia.  Ko Pīveni ia ko e tokotaha
kehe ia.  ‘Oku ‘i ai ‘ene ngāue ‘a’ana ia ‘i tu’a, pea ko e tokotaha ia ko ē ‘oku contract mo e
Pule’anga. ‘Oku ‘ikai ke kau ai ‘a e motu’a ko ē  na’a ku toki lave ki ai.  Ko ‘ene ha’u ‘a’ana ki
hení ‘oku ha’u pē ia mo e kau ngāue mei he kautaha  hangē pē ko e USP pea mo e ngaahi me’a
pehē.

Lord Nuku:  ‘Ikai ‘oku ou lave’i  pē ‘e au ia ‘Eiki Sea.  Ko e ‘uhinga pē ke fakama’ala’ala pē,  ke
mahino ange ki he kakai ‘o e fonuá, he ko e me’a ko ia ‘oku ‘i he kakai ‘o e fonua ‘i he ‘aho ni,
‘oku  hangē ‘oku pehē ‘e he kakai ‘oku conflict.  Ko e ‘uhinga pē ia ‘a e fehu’i atú ke
fakama’ala’ala ai leva he ko ena ‘oku ke me’a ki ai ‘i he pongipongi ni.  Ke  fakama’ala’ala pē
koe’uhī ke mea’i ‘e he kakai ‘o e fonuá, ‘a e mo’oni ko ē ‘o e me’a oku hoko he Potungāue Ako.
‘Oku ou tui ‘oku  ke mea’i pē,  ‘oku kau eni he me’a lahi taha ‘oku ke mea’i ‘oku hoko ki he fonua
ni, ‘o fekau’aki pea mo e anga ko ia ‘etau founga ako ko ia ‘i he ‘aho ni.  Ko e ‘uhinga ia ke
fakama’ala’ala pē, koe’uhi  ke toe  mea’i ‘e he kakai ‘o e fonua Sea.

‘Eiki Sea: Hou’eiki mālō tau fakanounou.  Ko e taimi ko ia ‘oku ou lave ai ki he Patiseti ko ia ‘a
e Potungāue Akó. ‘oku te’eki ai foki ke ‘osi ‘etau Budget Statement, koe’uhī kae tukuhifo   mu’a
ki he Kōmiti Kakato,  ke mou toki fai ha me’a ki ai.   Ka tau liliu ‘o Kōmiti Kakato, mālō.

(Liliu ‘o Kōmiti Kakato, pea me’a mai leva ‘a e Sea ‘o e Kōmiti Kakato – Penisimani ‘Epenisa
Fifita ki hono me’a’anga)

Me’a ‘a e Sea Kōmiti Kakato

Sea Kōmiti Kakato:   Tapu mo e ‘Eiki Palēmia, kae 'uma'ā ‘a e Hou’eiki Minisitā ‘o e Kapineti,
tapu ki he Hou’eiki Fakafofonga ‘o e kau Nōpele, tapu ki he Hou’eiki Fakafofonga ‘o e Kakai,
tapu ki he Kalaké  kae 'uma'ā ‘a e kau ngāue ‘a e Fale Alea.  Hou’eiki ‘oku ou tui ‘oku mou
laumālie lelei, pea ne mou ma’u ivi faka-‘Otua mo e kelesi he ngaahi ma’u’anga kelesi ‘o ‘aneafi.
Hangē ko e lotu lelei na’a mou me’a ki aí, ‘oku ou fakamālō atu he lava lelei ‘a e kamata’i ‘a e
uike ‘uluaki ‘o ‘etau alea’i ‘o e …

<008>

Taimi: 1030-1040

Sea Kōmiti Kakato: …‘o ‘etau Patiseti 2016, kā ‘oku ou fie lave atu pē ‘e Hou’eiki ki he ngaahi
me’a mahu’inga pē ko eni mei he’etau feme’a’aki ‘o e uike kuo ‘osi.

Mahu’inga ke mateuteu Hou’eiki Mēmipa ‘i he feme’a’aki he Patiseti

‘Oku mahu’inga ‘a e teuteu lelei. Ka u toe ‘ai atu, ‘oku mahu’inga ‘a e teuteu lelei, pea te u ‘oatu
pē ha ngaahi fakatātā mei he’etau feme’a’aki ‘o e uike kuo ‘osi. Ko e fakatātā ‘uluaki, na’e me’a
hake e Fakafofonga ‘Eiki Nōpele Fika 1 ‘o e Vahefonua Vava’u Lahi, pea na’a ku tokanga’i atu
‘oku ne ‘osi maau lelei ‘ene ngaahi peesi kuo ‘osi taipe’i lelei, ko ‘ene teuteu lelei ia, mahalo pē
kuo tau lave’i atu mahalo ‘oku peesi ono. Pea ne me’a mai ‘Eiki Sea, mou me’a ki he peesi 17,
pea me’a mai ai. ‘Eiki Sea, mou me’a ki he peesi me’a, ‘oku ‘i ai ‘a e kalafi ai. Pea na’a ku… ‘oku
ou fiefia lahi ‘aupito he teuteu lelei ko ia. Pea ‘oku ou ‘amanaki pē kuo mou me’a mai he uike ni
mo e teuteu pehē. Ko e fakatātā lelei ‘o ‘etau feme’a’aki ‘i he uike kuo ‘osi ko e ‘Eiki Nōpele Fika
1 ‘o Ha’apai. Na’e atu ‘o fai ‘ene tokoni pea ne ‘omi ‘a e mo’oni’i me’a pea ne tuhu’i mai e fika,
pēseti, pea ne fai ‘ene fakatauhoa pea ne pehē mai, Hou’eiki ko e lelei taha ē, fika ua ē, pea u nofo

pē ‘o fakaongoongo pē ko ‘ene ma’u ‘a e fakamatala ko eni mei fē. Pea ne me’a mai ‘a e ma’unga
tala. Na’e fiemālie lahi ki ai ‘a e motu’a ni, ma’unga tala falala’anga mo pau ‘aupito.

Ko hono tolu ‘o e me’a mahu’inga nau fakatokanga’i he’etau feme’a’aki ‘i he uike kuo ‘osi, ko e
me’a ‘a e Palēmia mo e ‘Eiki Minisitā Ako ‘o felāve’i mo e maaka. Na’e ne fai e ‘analaiso ‘o e
ngaahi maaka ‘i he ta’u ‘e 10 kuo hili ‘o faai mai. Pea ne ‘omi mo e ngaahi data, pea ne ‘omi mo
e ngaahi kalafi, column graph, bar graph, pie graph pea mo e ngaahi fakamatala ko ia. Pea ne
fakahā mai, Hou’eiki ko e ongo pepa ē ‘e ua, ‘atā pē ki ha taha ‘oku ne fiema’u. Hā taha pē ‘i
Tonga ni ‘oku ne fieāma’u e fakamatala ko ia. Pea na’a ku fiefia lahi ‘aupito ‘i he ngaahi fakatātā
ko eni ‘e tolu.

Ko hono ua e me’a ‘oku ou tokanga ki ai, Hou’eiki, ko e motu’a ni ‘oku fokoutua atu ko e
faifatongia ma’a moutolu. Ko e ki’i poto ‘oku ou ma’u ‘oku fakangatangata pē, he ’ikai te u malava
‘o fanongo ki ha toko ua pē toko tolu pē toko fā ha taimi ‘e taha. Kā ko ‘eku kole atu pē, mou
faka’atui mai mu’a e motu’a, ko e tokotaha pē te u lava ‘o fanongo ki ai. Pea ‘oku ou fiefia ke u
fakamālō atu Hou’eiki ‘i he kole na’e fai ke mou me’a hifo pea mou tali fiemālie. Na’e ‘ikai ke
mou me’a hifo koe’uhī ko e motu’a, kā ko ho’omou me’a hifo koe’uhī ko ho’omou faka’apa’apa
ki he tu’unga mo e fatongia, telia na’a mele e faifatongia ‘a e Fale Alea ‘o Tonga. ‘Oku ou fakamālō
atu ‘aupito ‘aupito kia tekimoutolu, kole fakamolemole ki he ‘Eiki Palēmia kapau na’e hala ha
to’ofatongia ‘i he uike kuo ‘alu atu, kā ‘oku ou fiefia pē ‘i ho’omou tokoni pea mo e poupou mai
ki he motu’a ni. Fakamālō atu ki he ngaahi talamonū pea ‘oku ou fakamālō lahi atu kiate kimoutolu
‘i he ngaahi fatongia kotoa pē. ‘Oku ou fakamālō ki he kau taki lotu kae ‘uma’ā ‘a e kakai ‘o e
fonua ‘i hono hūfekina ‘a e Fale Alea ‘o Tonga, ‘Eiki Sea kae ‘uma’ā ‘a e kau Mēmipa ‘o e Fale
Alea ‘o Tonga. Faka’osi, Hou’eiki ‘oku ou talamonū atu, fakatauange mo e laumālie mā’oni’oni
ke ne hifo mai, nōfo’ia hotau Fale ni mo tataki e fatongia ‘o e ‘aho ni mo e uike ni pea ke tau ma’u
kotoa pē ha fakataha’anga fakamāfana, fakafiefia, melino, kelesi’ia pea faka-‘Otua. Mālō ‘aupito.
Tuku atu mu’a ki taumu’a pea mo e tēpile ‘a e Pule’anga …

'Eiki Minisitā Tānaki Pa'anga Hū Mai: Tapu pea mo e ‘Eiki Sea. Tapu ki he Hou’eiki Mēmipa
‘o e Fale Alea ‘o Tonga. Tau fakafeta’i pē ki he ‘Eiki he pongipongi ni hangē ko e lotu lelei kuo
kamata’aki ‘etau fakahoko fatongia he uike hono ua ‘o e to’u Fale Alea ko eni. ‘Eiki Sea tau
fakafeta’i ki natula mo e tāpuaki lahi kuo tō ki he funga ‘o e fonua. Pea neongo pē ‘oku ‘i ai ‘a e
ngaahi feitu’u ‘oku fonuhia kā ko e ‘osi e ngaahi māhina lahi mo ‘etau faka’amu ki he vai, tau
fakafeta’i ‘oku tō mai pea ‘oku ‘ikai ke ‘i ai ha mo’ui ‘e mole ko e tāpuaki pē ki he fonua, ki he
me’a mo’ui kotoa pē he funga ‘o e fonua pea ‘oku kau ai ‘a e Fale ni ‘Eiki Sea.

Sea, ko e uike kuo ‘osi ne fai ‘a e fofola e fala kae fai e pōtalanoa ki he Budget Statement pē ko e
huluhulu ki he’etau Patiseti ko ē ‘o e ta’u fakapa’anga 2016/2017. Pea ‘oku ou tui ‘Eiki Sea kuo
me’a e ‘Eiki Minisitā Pa’anga kae ‘uma’ā ‘a e ‘Eiki Palēmia ki he ngaahi kaveinga ngāue pea mo
e ngaahi fokotu’utu’u ki he ta’u fakapa’anga ‘e 10 ko eni kuo hoko mai. Pea fusi’i mai ai ki he
ta’u ‘e tolu, pea fusi mai ai ki he ta’u fakapa’anga ko eni ‘e taha ‘oku ‘amanaki ke tau hoko ki ai.
Pea ‘oku ou tui Sea kuo faingamālie, ko e taimi ko ē te tau alea ai ko ē ki he ‘esitimeti, ‘oku ngofua
pē foki ia ke tau lave ki he Budget Statement he ko e ‘uhinga ko e Budget Statement ‘oku ne hulu
ia ‘a e ngaahi fokotu’utu’u ngāue mo e anga ko ē hono vahevahe ‘o e resources ko ē ‘a e fonua ki
he ngaahi Potungāue taautaha mo ‘enau ngaahi misiona ke fakahoko ke felāve’i mo e kaveinga,
ngaahi fu’u kave ko eni ‘e fitu ko ē nau lave ki ai he uike kuo ‘osi, ‘o e ngaahi, ‘a e, ‘a e taumu’a

ngāue. Ko ‘enau fehokotaki ia. ‘A ia ‘oku ‘i ai e corporate plan ‘a e Potungāue, translate leva ia
ki he me’a fakapa’anga ‘o vahevahe ki ai ‘a e ivi ngāue ke nau lava ‘o fakahoko ‘aki e fatongia ki
he ta’u fakapa’anga kuo hoko Sea.

Fokotu’u ke tali ‘a e Fakamatala Patiseti 2016/2017

‘Oku ou ‘ilo pē ‘Eiki Sea ‘oku ‘api’api e taimi, toe pē e fo’i ‘aho ‘e fā he uike ni pea mo e fu’u
kātoanga lahi ‘oku tau hanga atu ki ai ‘Eiki Sea. ‘Oku ou kole atu mo e fokotu’u atu hangē ko e
fokotu’u ko ē nau fai he uike kuo ‘osi ‘Eiki Sea, tau tali mu’a e Budget Statement ka tau hoko ki
he’etau patiseti, he ko e lao, ko e lao ia ‘i he Patiseti, ‘oku ‘ikai ko e lao ia ki he budget statement.
Ko e Appropriation Bill ko ē te tau alea’i ko e ‘uhinga ia ki he fika ko ē ‘oku ‘ai ko ē he Patiseti.
Ko ia ‘oku ou fokotu’u atu ‘Eiki Sea ke tau tali mu’a ‘a e budget statement he pongipongi ni.

Sea Kōmiti Kakato: Mālō, Hou’eiki ko e fokotu’u ē.

Lord Tu'iha'ateiho: Sea …

Sea Kōmiti Kakato: ‘Eiki Nōpele … kātaki, ‘Eiki Nōpele Fika 2 ‘o Ha’apai.

Lord Tu'iha'ateiho: ‘O, mālō. Fakatapu atu ki he Feitu’una Sea. Tapu atu ki he Palēmia kae
‘uma’ā ‘a e Hou’eiki e Kōmiti Kakato. Sea ‘oku ou fakamālō atu ki he ‘omai e ki’i taimi ke fai atu
ai ha ki’i fakahoha’a ‘a e motu’a ni. Sea ‘oku ou, ‘uluaki pē, ‘oku ou fie ‘alu hifo ki he peesi 111,
‘a ia palakalafi tolu ‘oku hā ai ‘a e ngaahi lea ko eni, neongo ‘oku te’eki …

Sea Kōmiti Kakato: Kātaki Nōpele, ko e peesi fiha?

Tokanga ki he Peesi 111 Fakamatala Patiseti

Lord Tu'iha'ateiho: Peesi 111, palakalafi tolu. ‘Oku hā ai ‘a e ngaahi lea ko eni, neongo ‘oku
te’eki ke fakapapau’i ha project ki he 2016/2017, ‘e Sea ko ‘eku ‘uhinga pē ‘a’aku ia ki he me’a
ko eni ‘oku fekau’aki mo e fo’i statement ko ia. Sea ‘oku ou fokotu’u atu ai ‘oku makatu’unga …
‘Oku makatu’unga he hā ‘a e fo’i lea ko ia? Kuo fakapapau’i ‘a e project ko eni pē ko e hā fua ‘a
e me’a ‘oku ngāue ki ai ‘a e Pule’anga. Pea kapau ‘e lava ke fakakau atu ‘a e Kōmiti Fakalakalaka
‘a Ha’apai ‘i hono talanoa’i ‘o e ngaahi fokotu’utu’u ko ‘eni ko e ‘uhinga Sea ke mau lave’i ‘a e
ngaahi project ko eni ko ē ko ē ‘e fai ki ai e ngāue ‘a e Pule’anga. Mahalo te u toe ki’i
fakama’ala’ala ange pē ki he me’a ko eni Sea, ‘emau nofo ko ē ko ē ‘i he Development Committee
ko ē ko ē ‘a Ha’apai, ‘oku lele e me’a ia ‘a e Pule’anga pea ‘oku lele mo mautolu hē pea ‘oku,
hangē ko eni ko ē ko ē ko e, ko e Kōvana ‘o Ha’apai, na’e ‘ia mautolu he malumalu ko ē ko ē ‘o e
development pea ‘ohovale pē kuo ‘alu ia ki he Pule’anga …

<009>

Taimi: 1040 – 1050

Lord Tu'iha'ateiho: …. Pea ko ‘eku sio pē ‘a‘aku ia fekau’aki mo e ngaahi ‘ū project ko eni ‘a
Ha’apai hangē ko Siaina, ‘oku mahu’inga ‘aupito ia ke mau hanga ‘o ‘ilo’i ‘a e ngaahi ‘ū me’a ko
ia ko e ‘uhinga ke mau fai ha fepōtalanoa’aki mo e kakai ko eni ‘o Ha’apaí ke to e mahino ange

he ‘oku…he ‘e ha’u e ngaahi fu’u ‘anga ia ki Ha’apai. Pea ‘oku fiema’u ke mateuteu ‘a e kāinga
ki he fa’ahinga me’a ko ia. Na’e ‘osi talanoa mai pē ‘a e High Comm Siaina ia ki he motu’a ni
fekau’aki mo e ngaahi ‘ū project ‘e ‘omai ki Ha’apai. Pea ko ‘eku kole pē au ia ke ki’i
fakamāmālie’i kae ‘ai ke lave’i ‘e he kakai ko eni ko ē ‘o Ha’apaí ‘a e me’a ko ē ‘oku hokó pea
toki ō ange ko ē ‘a e ngaahi fu’u ‘anga ko ení kuo nau’osi mateuteu.

Fokotu’u ke langa swimming pool ki he sipoti ‘i he Kolisi Tonga

Uá pē, ko e peesi 110 tēpile 63.61. Ko e poini fika 5 ‘oku pehē, Langa ‘o e fale sipoti mo e vai
kaukau ki he sipoti ‘i he Tonga High School. Pea ko u fokotu’u atu ke ‘ave langa ia ko ení ki he
Kolisi Tonga ke vahevahe lelei ki ai ‘a Hihifo mo Hahake ‘i he kaha’ú. He ko e ‘osi ‘a e sipotí, ko
‘etau hoko atu fakalōkolo. Pea ko e location lelei taha eni pea mo e to e space lahi pea mo e ‘ēlia
‘e ‘i ai e parking lot ki he kakai e fonuá. Pea mo e indoor foki ‘oku ofi pē ai, mala’e tāpulu kae
'uma'ā e mala’e tenisi pea mo e soka. Ko u fiema’u pē au ke ki’i fakama’ala’ala mai angé ‘a e
ngaahi ‘ū langa ko ení. Kia au, ko e me’a fakalukufua eni he ko e ‘osi ko ē ‘a e ‘ahó, ‘oku fiema’u
ia ke access ki ai ‘a Hihifo mo Hahake ki he swimming pool ko ení he ko e kau ia he me’a lelei
‘aupito.

Veivosa Taka: Sea ‘e lava pē ha ki’i tokoni pē ‘e tali ‘e he Hou’eiki.

Lord Tu'iha'ateiho: Tokoni.

Veivosa Taka: Sea ko u, tapu mo e Feitu'una. Ko ‘eku ki’i tokoni pē ‘aku ia he’ene lave ko eni
ki he swimming pool. Na ‘oku ngali lelei ange pē ke tu’u ‘i loto kolo pē ko e ‘ave ki Ha’ateihó,
‘oku fu’u ofi ia ki he vaó, ko e ‘uhinga pē ‘aku ko ‘eku sio ki he anga ko ē safety ko ē ‘a e kakaí.
Mālō Sea.

Lord Tu'iha'ateiho: Ko u pehē ‘e au ko e tokoni Sea tā ko ē ko e, ‘io, ko e swimming pool foki
‘oku kau ia he me’a lelei mo’oni ki he taimi ko ē, ki he kau toulekeleka. Kau ia he fakamālohisino
he ‘oku ‘ikai ke nau to e lava foki e fakamālohisino. Ko e ngaahi fakamālohisino ko eni ko ē ‘oku
luelue, ko e kau e fakamālohisino ko eni ko ē ko e kakau ‘i he me’a lelei faka’uli’ulia ki he’etau
kau toulekeleka, he ‘oku ‘ikai ke ne hanga ‘o apply ha fa’ahinga stress honau uoua, pea faingofua
he ‘oku fiema’u ia ‘e he toulekeleke pehē ke nau kaukau ha swimming pool mo relaxing ia ki honau
uoua. Pea ko e kau sipoti foki he taimi ko ē ‘oku nau ‘akapulu ai he ‘oku ‘i ai e ‘ū mala’e ‘akapulu
‘i ‘Atele. Mahalo ko ia pē Sea mālō ‘aupito e ma’u taimi.

Sea Kōmiti Kakato: … ko e Pule’anga pea ‘osi ko ia pea hoko atu e 'Eiki Nōpele ‘o’Eua pea
hoko ‘a Ha’apai 12.

Fakama’ala’ala Pule’anga fekau’aki mo e Fakamatala Patiseti

'Eiki Minisitā Pa'anga: Sea tapu pē mo e Feitu'u na pea pehē ki he Hou’eiki Kōmiti Kakato kae
‘atā ke fai ha tali ki he fehu’i ko eni na’e ‘omai ‘e he Fakafofonga Hou’eiki Nopele ‘o Ha’apai.
Mou me’a pē ki he peesi 111 ‘a eni ne me’a mai mei ai. Ko u kole pē ke lau pē ke ‘osi e fo’i sētesi
he na’e ‘ikai ke ‘osi e fo’i sētesi. ‘A ia ko e ‘uhinga ko ē fo’i sētesi, neongo ‘oku te’eki ai ke
fakapapau’i ha poloseki kehe ki he 2016-17, mei he poloseki ki he ma’u’anga mo e ngaahi ngāue

lalahi fakasōsiale. ‘Oku ‘i ai e ‘amanaki ko e ngaahi fetalanoa’aki ‘oku lolotonga fakahoko mo e
ngaahi hoa tokoni fakalakalaka ‘e tokoni ia ki he vahefonua hangē ko e fakalelei’i ‘o e ngaahi hala.

Ko e ki’i me’a pē Sea, ko e 6 hongofulu, tēpile 6.10 ‘a ia ko e ngaahi sēvesi mo e langa lalahi
faka’ekonōmika ko ena, ‘a ia ‘oku ‘asi ko ē  ko e 2, na’e 17.56 he ta’u fakapa’anga lolotonga, ‘oku
‘alu ‘o 2 miliona he ta’u ka hokó, ngaahi sēvesi mo e ngaahi langa fakasōsiale ‘oku 1.06 he, ‘a ia
ko e 1 miliona he ‘esitimeti lolotonga, ‘oku 10.98 miliona, ko e ngaahi project ia ‘oku ‘osi
fakapapau’i. ‘A ia ko e ‘uhinga ko ē lave ko ē ki ai ko e ‘uhinga ko ha project kehe mei heni ‘a ia
hangē ko e tanu hala mo e ngaahi me’a. Ka ko ia ko ē ‘oku fai e ngāue ki ai he lolotonga ‘o e, mei
he taimi ni. ‘A ia ko e ‘ai pē ke fakapapau’i ‘a e konga ko ia ‘a e ngaahi ngāue ko ia kuo ‘osi
fakapapau’i. Pea ko e konga pē ia he’emau fealea’aki ko ē mo e ngaahi fonua kehe pea pehē pē
mo e Patiseti ‘a e Pule’anga koe’uhī ko e sio ki he ngaahi fakalakalaka ko ia ‘a e ngaahi tukui
motu. ‘I he taimi tatau pē ko e poini ko eni ki he fehokotaki ko ē ‘a e ngaahi Kōmiti Langa
Fakalakalaka, hangē ko e kōmiti ‘a Ha’apai, ‘a ia ‘oku ‘i ai e kōmiti ‘a Vava’u, Niua mo ‘Eua. Ko
e fehokotaki ko ē mo e Pule’anga, ko e ngaahi kōmiti ko ia ’oku ‘atu ki ai e ngaahi fakamatala ko
ē felāve’i pea mo e ngaahi me’a ko ē ‘oku hoko, ngaahi ngāue ko ē mo e fokotu’utu’u ngāue ko ē
ko ia ‘oku fai ko ia ‘e he Pule’anga. ‘A ia ko u lave’i pē ‘oku ‘i ai e ngaahi kōmiti ‘e ni’ihi ‘oku
longomo’ui, ngaahi kōmiti fakavahefonua. Pea hangē ko tahí. ‘Oku ‘i ai e ngaahi kōmiti ‘oku ‘ikai
ke fu’u longomo’ui mai. Kā ko u tui ko ‘etau fononga atu ko ení ‘oku mahu’inga ‘aupito pē ke tau
fehokotaki koe’uhi ki he femahino’aki ko ē ‘i he ngaahi langa fakalakalaka ko ē ‘oku lolotonga
lele he Pule’anga ‘oku kehe ia mei he ngaahi ngāue ko ē ‘oku ‘omai ko ē ‘i he ngaahi fiema’u ko
ē ‘a ‘enau ngaahi tukui motu mo e ngaahi tukui koló ‘i he ‘a’ahi Faka-Fale Alea Sea. ‘A ia ko ‘eku
ki’i lave pē ai ki he tafa’aki ko ení.

Ko u tui ko e me’a ko eni ki he, ‘a ia ko e fehu’i ‘uluaki ia na’e me’a mai ai, ko eni ko ‘eku tali atu
ia. Ngaahi me’a ko eni felāve’i pea mo e ngaahi naunau ko ē ‘etau teuteu sipoti. Mahalo ‘oku ‘i ai
e ngaahi me’a ‘oku ‘ai pē ‘i heni, loto kolo heni koe’uhī ko e ngaahi fiema’u. Taimi tatau foki ‘oku
lahi pē ngaahi matātahi he ngaahi feitu’u kehekehe, tokoni ki he ngaahi me’a ko ia ka ‘oku ou tui
‘oku tu’u pē hē koe’uhi ko e ofi, feofi’aki ko ē he me’a ko ia Sea. Kā ko u faka’amu Sea ke u ki’i
lave faka’osi ai leva Sea ki he me’a ‘o e uike kuo’osi. Kapau te ke ‘omai haku ki’i taimi. Kaveinga
‘e taha pea ko u ‘oku mahu’inga ‘aupito ke fai ha femahino’aki ai. Na’e fai ‘a e feme’a’aki
mahu’inga ‘a e Fale Alea he uike kuo’osí felāve’i mo e palanisi ko ē ‘o ‘etau fehū’aki pa’anga ko
ē mo mulí. Koe’uhī na’e fai ‘a e lave ki ai. ‘A ia ‘oku ‘asi heni felāve’i eni mo e fakalahi 8.12 ‘oku
‘asi ia he peesi 134. Na’e fai e feme’a’aki mahu’inga ai ki he tu’unga ko ē fe’amokaki ko ē
fefakatau’aki ko ia mo mulí. Kā ko e me’a ‘oku ou fie lave ki hení, ko ‘etau palanisi ko ē ‘o ‘etau
fe’ave’aki pa’anga ko ē mo mulí pē ko ‘etau hū atu ‘etau ngaahi pa’anga ki mulí he’etau nga ahi
fiema’u. ‘A ia ‘oku ui foki ia he lea fakapapālangi ko e balance of payment. ‘Oku mahu’inga, ‘oku
konga ia ‘e 3 e me’a ko ení. Ko e anga ko ē ‘etau fehū’aki ko ē pa’anga ma’u mai mei muli mo e
pa’anga ‘alu atu, ko e fakakātoa ia kapau te mou me’a hifo pē ki mui ‘oku ui ai, ‘oku ‘i ai e fo’i
konga ai ‘oku pehē ko e palanisi fakakātoa. Ko u tui ko e me’a mahu’inga ia ke siofi fakalukufua
ko ē, kau toki lave hifo he ‘oku ‘i ai e konga ‘e tolu ia ‘i he anga ko ē ‘o e fehū’aki pa’anga ko ē
mo mulí. Ko e ‘uluaki ko e pa’anga ‘oku tau ma’u he fehū’aki koloa mo e ngāue, ‘a ia ko e goods
and services, ‘a ia na’e fai ‘aupito ‘a e tokangaekina ‘i he uike kuo’osí.

‘Oku ‘i ai e konga ia ‘e taha ai felāve’i pea mo e ngaahi tu’unga ko ē ngaahi ‘akauni pa’anga
lolotonga ‘oku ui ko e current account, pea ‘ikai ngata aí ‘oku to e ‘i ai mo e konga ‘e taha felaāve’i

ko eni mo e palanisi ko eni e ngaahi ‘akauní, me’a ‘oku ko e, ‘i he tafa’aki ko eni ko ē ‘i he
fa’ahinga me’a ‘atautolu ‘oku ui ko e capital account. ‘A ia ‘oku konga ia ‘e 3. Kā ko u faka’amu
pē ke taki ‘a e tokanga ‘a e Hou’eiki. Ko e ‘osi ko ia e ‘ahó, ko e hā e fakalukufua. Ko e hā e ‘osi
ko ē hū atu mo e hū mai. Kapau te mou me’a hangē ko e fakatātā na’a ku lave ki ai. Ko e palanisi
ko ia fakakātoa 2007/08, ko ia na’e ki’i holo nekativi, 2.5 miliona. Ko e toenga ko ē ngaahi ta’u
ko ení, 08, 09, ke mea’i pē, ko e 07-08 ko e taimi ia na’e tō ai ko ē ‘a e faingata’a fakamāmāni lahi
ko ē ‘i he tu’unga fakapa’anga. Ko e ta’u pē ia na’a tau, lahi ange ai ‘a e ‘alu atu ki muli he pa’anga
ko ia na’e ha’ú na’a tau fe’amokaki ai. Ko e toenga ko ē ‘ū ta’u ko ia ‘oku hoko maí ‘oku tau
palanisi pē tautolu, lahi ange, ‘a ia na’e 47 miliona he 2008/09, 34 miliona he 2009/10, lele mai ai,
2014-15 ma’u e 26.6 miliona. Ko hono mahu’inga e fika ko eni ‘Eiki Sea, na’a ku fakahoha’a ki
ai. Koe’uhī ko e konga mahu’inga eni ia ‘oku fatu ai ko ē Patisetí. He koe’uhi ko e taimi ko ē ‘oku
hulu ai e me’a ko ení, ko ia ‘oku tānaki mai ki he’etau pa’anga mohe ko ē ‘i mulí, ‘oku tau ui ko e
foreign reserve. Pea ‘i he tu’u he taimi ni ‘oku mahina ‘e 9. ‘ā ia ko e taimi pē ko ē ‘oku holo ai e
mata’i fika hangē ko e 2007-08 ‘oku tau fe’amokaki, 2.5 holo. Ka ko e taimi ko ē ‘oku tānaki ai
ko ē ‘o hulú, ‘oku hangē ko e 26.5 he 2014-15, kaka ...

<001>

Taimi: 1050-1100

‘Eiki Minisitā Pa‘anga: …ki ‘olunga ‘etau pa‘anga mohé. He ko hono ‘uhingá eni, ka ai ha
taimi, ko e tu‘u ko ē ‘a e si‘isi‘i tahá ko e māhina ‘e 3. Kā ai ha taimi ‘e holo ai ‘o lahi ange ‘a e
‘alu ki mulí ‘o si‘isi‘i e pa‘anga hū maí ‘o si‘isi‘i he māhina ‘e 3 kuo pau ke fakasi‘isi‘i ‘a e hū
koloa mai mei mulí. ‘A ia ‘oku mahu‘inga 'aupito ‘a e felāve‘i ‘a e fika ko ení mo ‘eku faka‘amu
pē, kātoa e ngaahi me‘a ko ení, ko e fika eni ‘oku tonu ke tau ‘uluaki sio ki aí. Sai ko e toki ‘alu
ko ē ki lotó he konga ko ē ki lotó Sea, na‘e fai ki ai e feme‘a‘aki he uike kuo ‘osí, ‘i he palanisi ko
ē ‘a e fefakatau‘akí, ko e fefakatau’aki ‘aki ‘i he koloa mo e ngāue, ‘a ia na‘e fai e hoha‘a ki aí,
‘oku fu‘u lahi 'aupito ‘a e fe‘amokakí ‘i he tafa‘aki ko iá. Hangē ko e 2007/2008, na‘e 239 miliona,
pea holo ia ‘i he ta‘u fakapa‘anga ko ē 2009/10, kā ko e konga ko ē tafa‘aki ko ení, mahino 'aupito
‘oku lahi 'aupito, ‘oku lahi ange fe‘amokakí heni. Si‘isi‘i e pa‘anga ko ē ‘oku tau hū atú. Ko e
konga 2 Sea kapau pē te ke me‘a pē ki ai, ko e koloa ko ē ‘oku tau hū atú, ‘a ia ko ‘etau fo‘i hina
mo e me‘a, ‘a ia ko e ta‘u fakapa‘anga ko ē, meimei nofo pē ia ‘i he vaha‘a ‘e 23 miliona ki he 10.
Kā ko e konga ‘e taha mahu‘inga ‘i he tafa‘aki ko ení Sea, ‘a ia ko ‘etau, ko e konga ko ē hū mai
ko ē ‘i he ngaahi sēvesí, tautefito ki he Takimamatá, kapau te mou me‘a hifo ki he ngaahi ngāue
palanisí, ko e pa‘anga ko ē Takimamatá, tau ngāue‘aki pē ta‘u 14/15, ko e 99.1 miliona ne tau
ma‘u aí. Ko e pa‘anga ko ē mai he Takimamatá fe‘unga ia mo e 63 miliona. ‘A ia pēseti ‘e 63. Ka
ko e fehu‘í, ko e hā ‘a e me‘a ‘oku ne fakapa‘anga ‘a e fe‘amokaki ko ē ‘etau fefakatau‘aki
fakapa‘anga ko ē ko ē ‘i he koloá? Ko e tali ko ē ki aí, talafi pa‘anga lolotongá. Ko e konga lahi ‘o
e pa‘anga ia fakapa‘anga ko ení, tautautefito, mou me‘a pē ki ai he palanisi ko eni, ‘a ia ko e talafi
pa‘anga lolotongá, ‘a ia ‘oku kau heni e pa‘anga lī mai ki he Pule‘angá mo e ngaahi pisinisi
taautahá, mo e ngaahi pisinisi ko ē ko ē, mo e fakafo‘ituituí. ‘Oku ai e felāve‘i hangatonu e
mata‘ifika ia ko ení mo ‘etau fe‘amokaki ko ē he koloa ko ē ‘i mulí. ‘A ia ko e taimi pē ko ē ‘oku
holo ai, kapau te mou mea‘i pē, ko e taimi ko ē na‘e holo ai, tau fakatātā, hangē ko e 2009, ko e
‘osi ko ē tō lalo ko ē tu‘unga faka‘ekonōmiká, ko e taimi ko ē ‘oku holo aí, holo pea mo e lahi ia
ko ē koloa hū maí.

Lord Fusitu‘a: Kātaki pē Sea ko e ki‘i fehu‘i pē ki he Minisitā. Ko e pa‘anga hū mai ko ē
mei he remittances ‘oku ‘ikai ke kau ia hono fika‘i ko ē GDP?

‘Eiki Minisitā Pa‘anga: Ko e fika ko ē, ‘oku me‘afua ‘e 2. ‘Ikai ke kau ia he GDP, ka ‘oku
ai e me‘afua ‘e taha ‘oku ui ia ko e gross national income. Ko e ‘uhinga e GDP ia pē ko e , ‘uhingá
ko e koloa pē ‘oku fa‘u pē ‘i Tonga ni. Ko e koloa ‘oku fa‘u ‘i Tonga ni, ka ‘oku ai e koloa ia ai,
ko e kau Tonga ni, pea ‘oku fakamavahe‘i ai pea mei he ni‘ihi ko ē ‘oku kau mulí. Ko e taimi ko
ē ‘oku tau talanoa ai ko ē ki he pa‘anga hū mai fakalotofonuá, pea ko e taimi ia ko iá ‘oku
fetukutuku ai e silini ia ko iá, ko hai e  kau muli ‘oku nau ‘i heni, to‘o ia mei he GDP. Ai e pa‘anga
‘oku ha‘u mei muli ki heni pea ‘oku ‘alu leva ia ko e pa‘anga hū mai fakalukufua. Taimi ia ko ē
‘oku hū mai ai ko ē pa‘anga ia mei mulí. Taimi ia ko iá, ‘oku lahi ange ia ‘i he GDP ko ení. ‘A ia
ko hono ‘uhinga ia ko ē ‘oku fakakau mai ai, ko e hā ‘a e pa‘anga ‘oku ma‘u he tangata‘i Tonga
kotoa pē, tatau ai pē pe ‘oku nau ‘i heni pē ‘i muli ko e taimi ia ‘oku fakakakato ai e fiká. Ko e
fika, ko e ngāue ko ē ki he GDP,

Lord Fusitu‘a: Ko ia Minisitā, ko e ‘uhingá

‘Eiki Minisitā Pa‘anga: Ko e tangata‘i fonua pē ‘o Tongá. Ko e tangata‘i Tonga heni.

Lord Fusitu‘a: Ko e ‘uhinga ia e fehu‘í, pea ‘oku ou fakamālō atu ki he Feitu‘u na, ‘oku
makatu‘unga mai he fehu‘i ko ia, na‘a ku fai he uike kuo‘osí, fekau‘aki pē ‘oku ai ha polisī
fakalukufua e Pule‘angá, ke ne fakafepaki‘i ‘a e fe‘amokaki ko ení. Kā ko hono pangó pē he ko e
tangata‘i fonua mo e fefine‘i fonua Tonga ko iá ‘oku ‘ikai ke pule‘i atu ‘e he Pule‘anga Tongá pē
ko e hā ‘ene me‘a ‘oku fai‘aki e pa‘anga ko iá. Ko e ‘uhinga ia e fiema‘u ke mahino‘i pē ko e hā
koaa e me‘a ‘a e Pule‘anga Tongá, ‘oku fai‘aki ‘a e ngaahi fo‘i fika ko ena na‘a ke ‘ai mai ‘anenaí
he ko ia ‘oku pule‘i ‘e he Pule‘angá.

‘Eiki Minisitā Pa‘anga: Sea ‘a ia ko e, ko e to e ki‘i fehu‘i ē ‘e taha.

Lord Tu‘iha‘ateiho: Kole pē ke u to e ki‘i ‘eke pē fekau‘aki mo e GDP he‘ene ‘alu hake
ko ení. ‘Oku fēfē e silini ko eni ko ē fekau‘aki pea mo e … kapau ko ha koloa ia, ko ha … hangē
ko e taimi ‘e ni‘ihi ‘oku nau ‘omai e kiki mo e me‘a. ‘Oku kau mo ia ki he GDP pē ‘oku ‘ikai ke
kau ia he GDP ko eni ko ē fakalukufuá?

Fakama’ala’ala fekau’aki mo e GDP

‘Eiki Minisitā Pa‘anga: Tapu mo e ‘Eiki Sea mo e Hou‘eiki Kōmiti Kakató, kapau ‘oku ai
ha koloa ‘oku hū mai mei muli, ‘ikai ke kau ia ‘i he koloa ko ē ‘oku fa‘u ko ē ‘i loto fonuá. ‘A ia
ko e GDP pē ko e gross domestic product, ko e  koloa pē ia ‘oku tau ngaahi ‘i Tonga ni. ‘A ia ko
e ngaahi koloa ko ē ‘oku ‘omai mei mulí ‘oku ‘ikai ke kau ia. Ko e toki taimi pē ko ē ‘oku toki a‘u
mai ai ha koloa mei mulí hangē ko e va‘a papa hangē ko e fale ko eni ‘oku lolotonga langa ‘i he
tafa‘akí, pea kamata leva ai ‘atu ‘etau totongi CT mo ha ki‘i fakamole ki hono … ‘a e haea mo e
… toki taimi ia ‘oku toki tānaki aí. Ui ko e value adding ki ai. Ko ‘eku tali mahino pē ‘aku ki hení

ka ai ha koloa ‘oku ‘omai mei muli ki heni, ngaahi ia ‘i muli ‘ikai ke kau ia he koloa ‘oku tau
ngaahi ‘i he fonua ni. ‘A ia ko ‘eku ki‘i tali pē ‘aku ia ki aí.

Kā ‘oku ou foki mai pē au ki heni ‘i he mahu‘inga ko eni e fika ko ení, ko e fika eni ia ‘oku mau
siofi ‘e mautolu he ‘aho kotoa pē. Fakakātoa ko ē ‘o e ‘alu atú mo e hū maí, ‘a ē ko ē ‘oku ou lave
ko ē ki aí ‘anenaí ko e palanisi fakakātoá. Ko e fika ia ‘oku mau siofi ko ē hangē ko ‘eku lau ko ē
he taimi ni ko e ta‘u fakapa‘anga ko eni 2014/17 ‘oku 26 miliona. Hangē ko ‘eku laú ai ‘ene
felāve‘i hangatonu mo e pa‘anga mohe ko ē e fonuá. ‘a ia ko e tu‘u ko ē he taimi ni, ‘oku māhina
‘e 9. Kai kehe ‘a ia ‘oku ‘i ai pē, kapau te mou me‘a ‘oku ai e pa‘anga, e ngaahi ‘inivesi pa‘anga
hotau kakaí ‘i muli ‘oku ai e konga ko ena e ngaahi tupu e ngaahi ‘inivesi mei mulí. Ko e pa‘anga
hū mai tautefito 14/15 ko e 25.9 miliona. ‘A ia ko ‘etau kakai muli ‘oku nau ‘inivesi ‘i muli. Pea
toki ‘alu hifo leva ia ki he ngaahi palanisi ko ē ngaahi ‘akauni lalahí ko e capital account ‘oku ai
e pa‘anga ai ki he Pule‘angá mo e fakafo‘ituituí. Kai kehe mahalo ko e fo‘i poini pē ia ‘oku ou fie
ma‘u ‘a ia ‘oku ‘i hení ko ‘etau palanisi mo mulí ‘oku tu‘unga fakafiemālie pē he taimi ni. Kā ‘i
he taimi tatau ko e me‘a ia ‘oku tau tokangaekina ai ko ē kakai mulí, kakai hotau fonua ni, ‘enau
ako‘i kinautolu pea pehē ki he ‘enau ‘i mulí, koe‘uhí ko e hā e koloa ‘oku nau ‘omaí, koe‘uhí ‘oku
mahino ‘oku ai e pa‘anga lahi ‘oku nau ‘omai. Taimi pē, ka ‘oku fekau‘aki mo ha‘u hangatonu ia.
Ko e taimi pē ‘oku vaivai ai ‘a e pa‘anga mei mulí ko e ngaahi ngāue ‘a e Pule‘angá pea mo e
ngaahi private sector ‘oku ‘otomētiki pē ‘ene holo ‘ana ‘etau fe‘amokakí.

Sea Kōmiti: ‘Eiki Minisitā, kātaki ko e fehu‘i.

Vili  Hingano: Mālō ‘aupito ‘Eiki Sea. Faka‘apa‘apa lahi 'aupito ki he feme‘a‘aki ‘oku
fakahokó. Kātaki pē ‘Eiki Minisitā Pa‘anga ko u fie fakafoki pē Feitu‘u na ki he …, me‘a hifo pē
ki he peesi 111, na‘e me‘a mai ki ai e Hou‘eiki Fakafofonga Nōpele  ‘o Ha‘apai, ko ‘eku faka‘amu
pē ke fakama‘ala‘ala mai ke to e ki‘i fakaikiiki angé, ko e ‘uhingá, ko e … mahino foki ‘oku
lolotonga ai e poloseki lolotonga ‘oku lolotonga fai ki ai e ngāue. Kā ‘oku ou fie fehu‘i atú he ‘oku
fakapatonu mai eni ki he ma‘u‘anga iví, pē ‘oku kau ‘i heni ‘a e poloseki ko eni ki he ‘uhila ko ē
‘a Ha‘apai pea mo e ngaahi mini grid ko ia mei Nomuka, Ha‘afeva, ‘Uiha pea mo Kauvaí. Pea ko
e ki‘i fie fehu‘i ai pē pe ‘oku kau ‘i he fo‘i 10 miliona ko ená ‘a e ngaahi sēvesi mo e langa lalahi
fakasōsialé ‘a e falemahaki ko ia ‘i Ha‘apaí ‘a e konga ko ení? Ke fai mai pē mu‘a ha
fakama‘ala‘ala ki ai kātaki.

‘Eiki Minisitā Pa‘anga: Ko ia Sea. ‘Oku ‘i ai e ngaahi ngāue ia heni mau ‘osi mape‘i heni ‘i
he ngaahi fika ko ení, ‘a ia tautautefito ki he 10.98 miliona ko ení, ‘a ia ‘e toki ‘asi atu ia he
fakaikiiki e ngaahi project lalahi ko ē ngaahi ngāue ko ē ngaahi potungāué. Ka ‘oku kau ia he
ngaahi me‘a faka‘osi‘osi atu ko eni he ‘alu atu ko eni ‘a e ‘uhila ma‘u‘anga ivi. Kau ai mo e me‘a
ko eni hangē ko ia ‘oku ke me‘a ki aí, ‘a e fale, ‘a e falemahaki ‘o Ha‘apaí, mahino foki na‘e ai e
ki‘i palopalema ‘i he konga kelekelé ka ‘oku hangē kiate au he taimi kuo maau ‘a e tafa‘aki ia ko
iá. Kuo mahino ke lava ‘a e ngaahi ngāue ia ko iá. ‘A ia ko e ngaahi ngāue lalahi ia ko ē ‘oku tau
hanga atu ki ai ‘i he ngaahi me‘a ko ení. Kai kehe mahalo ko e poini pē ia na‘a ku fiema‘ú ke tau
fengāue‘aki vāofi pē ‘a e pule‘angá mo e ngaahi kōmití koe‘uhī ko e ngaahi fakamatala, he ‘oku
ou tui ‘oku mo‘oni 'aupito, ko e fakahoko ko ē ‘a e ngāué he’etau tukui motú mahu‘inga 'aupito pē
ke fai e felōngoaki. Mālō Sea, ko e ki‘i fakahoha‘a pē ia na‘e ‘atú. Mālō.

Sea Kōmiti: ‘Eiki Nōpele 'Eua? Na‘e ai ha me‘a na‘a ke tokanga ki ai?

Lord Nuku: ...(kovi e ongo)...

Sea Kōmiti: ...(kovi e ongo)..

(Mālōlō ai ‘a e Fale)

<003>

Taimi: 1115-1130

Sātini Le’o:   Me’a mai ‘a e ‘Eiki Sea ‘o e Kōmiti Kakato.

Sea Kōmiti Kakato:    Hou’eiki!  Ongo’i pē ‘oku matangi mālie ‘etau folaú.  ‘Oku ’i ai pē ‘a e
ngaahi me’a ia pea mou kātaki pē kau Fakafofongá, ko e me’a pē ia teke talanoa pē koe mo e
Minisitā ‘i tu’a.  Hangē ko ‘etau ngaahi feohi’anga pehé, ‘e lava pē ke solova ‘a e palōpalemá, pea
u ongo’i kuo napangapangamālie.   Ko eni na’e ‘osi fai mai ‘a e fokotu’u ke tau paloti, pea kou tui
kuo fiemālie kotoa ‘a e Hou’eikí.  Nōpele Niuatoputapu!

Lord Fusitu’a: ‘Oku kei toe pē ‘a e fanga ki’i fakahoha’a ‘oku ou fie fakahoko atu Sea, kapau
‘oku ke kei laumālie lelei ē?

Sea Kōmiti Kakato:  ‘Eiki Nōpele!  Me’a mai.

Fehu’ia founga ne ma’u’aki e software moe aleapau ki he ngaue he Potungaue

Lord Fusitu’a: Mālō Sea. ‘Oku hangē kiate au na’e ko e fokotu’u ko ē meihe Sea ‘o e Fale Alea
‘anenai fekau’aki mo e software ke tukuhifo ki he Kōmiti Kakató, ko ‘eku ma’ú ia.  Ko ia ai, nengo
‘oku ‘ikai ha fu’u fie lave ‘a e motu’a ni ki ai kihe benefit ‘o e me’a ko ē mo e me’a ko ē.  Ka ‘oku
ko e ngaahi makatu’unga’i fakakaukau na’e ‘ohake ‘i he me’a ‘a e ‘Eiki Palēmiá.  ‘A ia ko hono
‘uluakí.

‘Eiki Palēmia:   Ko e fakatonutonu atu.  ‘Oku ‘ikai koau na’a ku ‘ohake, ka ko e Fakafofonga pea
ko ‘eku toki tali ‘aku ia ki he’ene ‘ohake.

Lord Fusitu’a:   Kātaki Sea, hangē kiate au na’e me’a mai ‘aki pē ‘e ho’o me’a mai, pea toki me’a
mai.  Ka neongo ia, ko e ‘uluaki makatu’ungá, pē na’e tu’uaki atu ko ā ‘a e me’a ni pē ‘ikai?  Ko
e fo’i me’a ia ‘e taha.  Ko hono uá.  Pē na’e ‘i ai ha contract? Ko hono tolú.  Ko e ha ‘a e tu’unga
‘o e software ko ia?  Pea ko e ngaahi me’a ko ia, kou tui ‘oku ‘ikai ko ha fu’u me’a fēfē fau ‘e ala
ngāue’i pehe’i.  Kapau na’e fai ha tu’uaki pea ‘omi ‘a e pepa ko ia ki Fale ni, ke me’a ki ai ‘a e
Falé pea me’a ‘a e Falé ki he procurement process ko ia.  ‘Uluakí ia.  Ko hono uá.  Kapau na’e ‘i
ai ha contract, ’omi ‘a e contract ko ia ki Fale ni ke me’a ki ai ‘a e Falé.

‘Eiki Minisitā Tanaki Pa’anga Hū Mai:  Ko e fakatonutonu Sea.  Ko e fakatonutonu atu pē ki
he Fakafofonga, tau foki mai ki he’etau ‘Asenita ko ‘etau Patiseti.  Kapau na’e tukuhifo ia meihe
Fale ko e taimi kehe ia, toki ‘Asenita mai.

Lord Fusitu’a:  Kātaki Sea.  Ko e Patiseti ko eni ‘a e pa’anga ‘a e Pule’anga ‘oku fai‘aki ‘a e
totongi ‘o e ngaahi ngāue ‘a e fonua.

‘Eiki Minisitā Tanaki Pa’anga Hū Mai:  ‘Oku ‘ikai ke felāve’i ‘a e issue ko eni mo e Patiseti
16/17.

Lord Fusitu’a:  Ko hono tolú Sea.  Kapau ‘oku ‘i ai ha tu’unga ‘o e software, ‘oku ‘i ai ha nenefu
ki ai?   Pea ‘omai pē ha ni’ihi ia meihe Potungāue Ako,ha ngaahi expert ‘i he mala’e ko ia, ke nau
fakahinohino mai pē ‘oku mā’opo’opo pē ‘oku totonu ko ā ‘a e me’a ko ia ki he Fale ni pē ‘ikai.
He ko e ‘uhinga ia ‘a e faka’eke’eke ‘a e motu’a ni ‘i he uike kuo ‘osi.  Pē ‘oku ‘i ai ha policy
fakalukufua ‘a e Pule’angá, ke ne pole’i ‘a e ngaahi pole mei he Taloní pea mo e ngaahi pole ki he
langa fakalakalaka ‘Eiki Sea.  Ko e ngaahi me’a fakalukufua ‘oku fai ki ai ‘a e ‘uhingá.

Ko e ‘uluaki ia fekau’aki pea mo e Potungāue Ako.  Ko hono uá.

‘Eiki Palēmia:  Sea, ke u tali atu ai mu’a na’a toe ngalo ‘a e me’á.

Sea Kōmiti Kakato:  Mālō.

‘Eiki Palēmia:  Ko e fehu’i eni ki he Potungāue Ako. ‘Oku ‘i ai ‘a e tohi mai ki he Sea, ke lava
mai ‘a e tokotaha ko ia ki heni ‘i he Falaite, mahalo ko ‘ene nounou ia ‘o fai katoa ‘a e presentation
heni pea kau ai ‘a e fo’i fehu’i ko eni ki he software.  Ka ko e contract. ‘Oku ‘i ai ‘a e me’a ko e
direct source.  Ko e direct source ‘oku ‘ikai ke toe fiema’u ke toe fai ha tu’uaki, ko e policy pē ‘a
e Pule’anga.  Pea koe’uhi ko ‘ene fakato’oto’o ‘a e me’a ko eni, na’e ngāue ‘aki ia.  Ko e me’a
leva na’e hoko na’e fekumi ‘a e Potungāue Pa’anga ki Apia ‘o ‘eke ki ai pē ko e ha ‘a e founga
na’a nau ngāue ‘aki, ko e founga tatau.

Lord Fusitu’a:   Sea, ko e ki’i fakatonutonu pē.  Ko e ‘uhinga ia ‘a e faka’eke’eke he ‘oku nenefu
ki he motu’a ni, ko e ha ‘a e ‘uhinga ‘a e fu’u fakato’oto’o pehē.  Ko e me’a pē ia na’a ku lea ‘aki
‘i he uike kuo ‘osi.  Ko e ha na’e fakahoko fakato’oto’o pehē ai ‘a e ngāue ko eni ‘Eiki Sea.

‘Eiki Palēmia:  Lōlāa!  Ko au ko e ‘Eiki Ministā au ‘o e Potungāue, pea na’e ‘i ai ‘a e’uhinga ia
na’e fai ai ‘a e fakato’oto’ó.   He na’e totonu ke kamata ‘a e me’a ko eni ‘i Ma’asi, hili ange pē ‘a
e felotoi ‘a e kau Puleako ‘o e ngaahi private. Na’e tonu ke fai ‘i Ma’asi, ka na’e ‘ikai ke hoko
na’e toki fai ‘a e me’a ‘i Sepitema, ka ‘oku fiema’u fakavavevave.

Lord Fusitu’a:  Sea, ko e toe ki’i fakatonutonu atu pē kātaki.  ‘Oku ma’u ‘e he motu’a ni pea ‘oku
ma’u pē ‘e he Feitu’una, ‘a e year reports ko ē ‘a e loto Potungāue, fekau’aki pea mo hono
fehalaaki hono fakato’oto’o, fehalaaki ‘a e Silapa, na’e fehalaaki ‘a e pa’anga na’e tonu ke
fefakatau’aki.  Ko e Līpooti ko eni ‘e lava ke tufaki ‘i he Fale ni kotoa ‘Eiki Sea, ke mou me’a ki
ai.  ‘A ia ‘oku ta’e mo’oni ‘a e pehē na’e pau ke fakato’oto’o koe’uhi ko e ‘uhinga ko eni.

Sea Kōmiti Kakato:  Hou’eiki!

‘Eiki Palēmia:  Tetau lōloa kae fēfē ke ‘omai ha faingamalie ‘a e Potungāue ke nau me’a mai ki
heni ’i he ‘aho Falaite.  ‘Oku fai ‘a e presentation heni pea fai mo e fehu’i ko eni.  ‘Oku ou kole
atu.  ‘Osi ‘ai ‘eku tohi ki he Palēmia, ki he Sea, ke ‘omai ‘a e faingamalie ko eni ka tau nounou.

Kou kole atu ‘aho Falaite mou me’a katoa mai, katoa mai ki Fale ni,’e ‘i heni ‘a e Potungāue ke
fai ‘a e presentation.

Sea Kōmiti Kakato: ‘E Hou’eiki!  Kuo mahino ‘a e issue ki he motu’a ni.  Pea kou kole atu ke
mou laumālie lelei tau hiki kitautolu ki ha me’a ‘e taha.  ‘Osi mahino ia ki he Sea.

Lord Fusitu’a:  Mālō Sea.  Pea ko e ‘uhinga na’e ’ohake ai ‘e he motu’a ni ‘a e kaveinga ko eni,he
‘oku ‘i ai ‘a ‘ene fekau’aki pea mo ‘ene fenāpasi pea mo e faka’eke’eke ko ē na’e fai ’i he uike
kuo ‘osi, fekau’aki pē ‘oku ‘i ai ha ngaahi policy fakafonua fakalukufua?  ‘Oku ‘i ai ‘a e nenefu
pea ‘oku ‘i ai ‘a e tukuaki’i, ‘oku ‘i ai ‘a e fehalaaki pē ko e corruption ‘i he ngāue ko eni na’e fai.
‘Oku ‘ikai keu fa’a tukuaki’i ‘a e motu’a ni.  Ka ‘oku ‘i ai ‘a e lau ‘oku pehē.  Ko ia ai,

‘Eiki Minisitā Tanaki Pa’anga Hū Mai:  Sea, keu ki’i tokoni pē ki he Fakafofonga.

Sea Kōmiti Kakato:  Tokoni!

‘Eiki Minisitā Tanaki Pa’anga Hū Mai:  Sea, ko ‘eku fie tokoni ko e ‘uhinga ko e kupu’i lea ko
ē ‘oku ngāue ‘aki ‘o e fehu’ia pē ‘oku ‘i a ha policy ngāue pē ngaahi kaveinga ngāue.  Ko ‘etau
ngāue ‘oku ‘i ai ‘a e policy ngāue, ko e founga ngāue ‘oku fakahoko ia ‘e he Pule’anga pea mo e
Lao.  Kou kole atu ke tuku ‘a e fa’a ‘ai ‘a e fa’ahinga nafalā ko ia, ‘o talanoa ‘o pehē ‘oku ‘ikai ha
Policy ngāue.  ‘Oku ‘i ai ‘a e Policy pea ‘oku fakahoko ‘aki ‘a e ngāue ‘a e Pule’anga ‘o fakatatau
ki ai.  Kou kole atu ke tau foki mai ki he’etau Statement Sea.

Lord Fusitu’a:  Kou fakamālō atu ki he Minisitā kapau ke tuku ke ‘alu’alu atu ‘eku fakamalanga
mahalo na’a mahino pē ki ai.  Sai! Ko e fakatātā ‘oka ‘i ai ha’ate fo’i tefito’i fakakaukau ‘oku te
fōfōa’i.  Sai!  Ko e Visone  eni fekau’aki pea mo e Sekitoa ko eni ki he kaha’u.  Kapau temou me’a
hifo ki he peesi 19 ‘i he ‘ulu’i kaveinga ko e Pule Lelei.  ‘Oku ‘i ai ‘a e ngaahi fo’i lea ‘oku peheni.
Malohi ange ‘a e ngaahi fokotu’utu’u fakaloto’i Potungāue ki hono fakafepaki’i ‘o e faihala, langa
hake ‘a e Pule Lelei, ‘a ia mahalo ‘oku mahino ange hono ai fakapilitānia. Stronger institutional
arrangements to promote anti-corruption and build the integrity of governance. Kapau ‘oku ‘i ai
ha’o tefito’i policy fakakaukau pē, ko e paseti eni ‘e ua tuku ‘a e laine ko ia.  Ko e institution pē ‘e
taha tene ala fakahoko ‘a e ngāue ko eni, ko hono fokotu’u ‘o e Anticorruption Commissioner
‘oange hono Potungāue, ‘oange ‘ene Patiseti, te’eki fakahoko ia ‘Eiki Sea.  Ko e ‘uhinga ia ‘a e
ngaahi fo’i sio lōlōa, visone fakalukufua…

‘Eiki Palēmia:  Sea,

Sea Kōmiti Kakato:  ‘Eiki Palēmia!  Kātaki ‘o me’ahifo ki lalo.

‘Eiki Palēmia:   Kou pehē pē tau toloi mu’a ‘a e me’a ko eni kihe Falaite pea ‘omai katoa, katoa
‘a e ngaahi fehu’i ko eni, he temau ‘i heni mo e Potungāue Ako mo e kau Senior. Temau ‘i heni,
ke tau tali faka’angataha ‘a ia  kau ‘oatu ‘a e ‘u me’a ko eni kihe Policy.  Ko e me’a ko eni ki he
Anti-Corruption, ‘osi fai ‘emau ngāue ki ai.  Ko e ki’i vaha’a ko eni ‘o e Privy Council mo mautolu
ko e ki’i vaha’a ia he kuo ‘osi ‘ave ‘emau ngaahi fokotu’utu’u ke fai mo tali.

Lord Fusitu’a:  Kou fakamālō atu, ka ko ho fatongia ia ke fokotu’u ‘a e ngaahi fo’i sino ko eni ke
nau fakahoko ‘oka ‘i ai ko ē ha policy, pea fai mo fakahoko he kuo ‘osi fokotu’u ‘e Tonga ni ia  ‘a
e motolo ‘oku pehē ‘e he Pasifiki ko e Motolo lelei taha.  ‘Oku ‘i ai ‘etau lao Anti-corruption.



21

‘Eiki Palēmia:  Sea, kou kole atu Sea, ki he matāpule ko eni..

Lord Fusitu’a:  ‘Oku ‘i ai ‘a e …

Sea Kōmiti Kakato:  Kātaki ‘Eiki Nōpele ‘o me’ahifo ki lalo.

‘Eiki Palēmia:  Kole ange ki he Nōpele ko eni ke me’ahifo ki lalo he tetau lōloa kitautolu ‘i he
talanoa ki he policy pea tau ‘alu kitautolu ki he malanga tokoni,  ka ko kinautolu ‘oku nau tali mai
‘a e aofangatuku.

Lord Fusitu’a:  ‘Oku ou lolotonga malanga atu ‘oku fakatonutonu mai ia ‘Eiki Sea.

‘Eiki Palēmia:  ‘Oku tali mai ‘a e aofangatuku.  ‘Osi ‘ave ‘emau fokotu’utu’u ke fakahoko pea
kuo ‘omai ‘a e tali mei ai.  ‘Osi fili ‘enautolu ‘a e tokotaha pea nau ‘oange mo e vāhenga pea ‘oatu
mo ‘emau fokotu’utu’u.  Kātaki Fakafofonga, ‘oku fai ‘emau ngāue ‘amautolu ki he me’a ko ia.

Lord Fusitu’a:  Fakamālō atu ki he tokoni ‘Eiki Palēmia.  Ko e tu’unga ko ē ‘oku ‘i ai ‘a e ngaahi
Pule’anga fakatu’apule’anga ko eni ‘oku fengāue ‘aki mo e Pule’anga ko eni, kuo nau
fakamahino’i mai ‘oku te’ekei ke nau vahe’i mai ‘enautolu ha pa’anga kihe ngāue ko eni.  Ko ia
ai, ko e pa’anga meifē ko ā ‘oku ‘ai ke fakahoko ‘aki eni?  Pea ko e ha ‘oku te’eki fakanoko ai?

‘Eiki Palēmia:  Na’e ‘osi hanga ‘e he Pule’anga ‘Aositelēlia ‘o vahe’i mai ‘a e fo’i pa’anga ko e
3kilu lolotonga eni ‘o e taimi ‘o e Palēmia kimu’a atu.  Ta’u eni ’e fitu hono fokotu’u ta’u ‘e valu
‘i he Fale ko eni, pea na’e hanga ‘e ‘Aositelēlia ‘o vahe’i mai ‘a e fo’i silini ke ‘oange ke
fakalele’aki ‘a e me’a ko e Anti-Corruption Commissioner.  Te’eki ke mau hūmai ‘o Pule’anga,
‘osi atu ‘a e fo’i Pule’anga ko ia mo e kei tolotoloi.  Ha’u kihe Pule’anga kuo ‘osi mo e kei tolotoloi
‘o a’u mai eni ki he ‘aho ni, ka na’e ‘osi ‘i ai ‘a e pa’anga Fakafofonga.

Lord Tu’ivakanō:  Sea, ko e fakatonutonu atu.

Sea Kōmiti Kakato: ‘Eiki Nōpele  Fika 3 fakatonutonu!

Lord Tu’ivakanō:  Sea, ko e me’a ko e fakalele Pule’anga ‘oku ‘i ai ‘a e pa’anga tokoni pea ‘oku
‘i ai ‘a e me’a ko e recurrent, ka koe’uhi na’e fakahoko ‘e he ‘Eiki Palemia na’e fai hala ‘a e
Potungāue Akó, ‘o ngāue ‘aki ‘a e silini ko eni, ka na’e ‘ikai ke ngāue ‘aki.  Koe’uhi ko e lāunga
ia ‘a Nu’usila, pea na’e ‘uhinga ia na’e fakafoki ‘a e silini ki ‘Aositelēlia.  Ko e me’a kotoa ‘oku
‘i ai hono ‘uhinga pea ko e ngaahi fakamatala ko ena ‘oku ‘ikai hano mo’oni ‘i ai, he koe’uhi ko e
lāunga ‘a e ‘Eiki Palēmia ki Nu’usila.  Kae ngalo ia ai ko e pa’anga ia ‘a ‘Aositelēlia pea na’e
ngāue ‘aki ‘a e recurrent kae toki totongi mai.  Pea ko e me’a ia na’e iku ki ai na’e fakafoki ‘a e
silini ki ‘Aositelēlia, ‘oku ‘ikai ko Nu’usila.

‘Eiki Palēmia:  Sea, fakamolemole atu ‘i he’etau lōloa ‘i he me’a ni.  Na’a ku ‘i Fale ni pea na’e
‘i ai pē mo e ni’ihi hena na’a ma u ‘i Fale ni.  Ko e fakakaukau ko eni ko e ‘ohake ia ‘i he taimi ko
eni ‘o Lord Sevele, taimi na’e Palēmia ai, pea na’a mau ‘osi tali ‘emautolu…

Lord Fusitu’a:  Sea, ko e fakatonutonu.

Sea Kōmiti Kakato:  Kātaki ‘o me’a ki lalo ‘Eiki Nōpele.

‘Eiki Palēmia:  Kātaki fakamolemole hifo kae ‘ai atu…

Sea Kōmiti Kakato:  Kātaki ‘o me’a hifo ki lalo.

‘Eiki Palēmia:   Na’a mau fakaongoongo he na’a mau kau mautolu he poupou ke fai mo fokotu’u
‘a e Anti-Corruption ‘a e tau’i ko eni ‘o e faihala.  Pea fai atu he na’e ‘ikai ha’amau ‘ilo he na’e
‘ikai ke mau Kapineti, ‘o a’u ki he tu’unga.

Lord Fusitu’a:  Sea, kātaki ‘oku tau lolotonga fakamonuka ‘etau Tu’utu’uni ko e fakatonutonu.

Sea Kōmiti Kakato:   Fakatonutonu!

Lord Fusitu’a:  Sea, kou kole atu kihe ‘Eiki Palēmia, tukuā e lau kihe Pule’anga ‘o e kuohilí.
Ko e ‘aho ni eni.  ‘Oku ‘i ai ha sino’i pa’anga na’e ‘i ai ha fakakaukau ke fokotu’u …’oku ‘i ai ‘a
e lea ‘a e kau palangi. That bird don’t not fly anymore bro… Ko e ‘aho ni ‘oku ‘osi mai ‘e he
ongo Pule’anga mulí, na’e fai ‘a e fakapā ange ki ai pea ‘ikai ke na tali ke ‘ai mai ‘a e pa’anga ko
e ‘uhinga he na’e te’eki ke ‘i ai ha policy pau ke mou fakanofo.  Ko e me’a ia ‘oku fiema’u ‘e he
Fale ni, ‘ai ha policy pau seti ‘ai hano fakapa’anga, ‘ai ‘i he Patiseti  ‘oku fakapotopoto,
fakahoko ‘a ngāue ‘a e fonua.

Sea Kōmiti Kakato:  Hou’eiki!  Na’e iku....

<004>

Taimi 1130-1140

Sea Kōmiti Kakato:  …na’e ‘i ai ‘a e polokalama na’e fakalele ‘e he ‘Eiki Minisitā Mālōlō, Sūnia
Bloomfield, Paula Bloomfield, na’e fakahingoa ko e tou’anga ‘i he kuohili ta’imālie ai ‘a e
lolotonga ni.  ‘Oku ou fakamālō ki he ongo ‘Eiki Minisitā, Palēmia Mālōlō ‘o e ongo Pule’anga ‘i
he‘etau fononga mai pea tau a’u mai ki he Pule’anga ko eni.  Ko e me’a kotoa pē na’e ‘i ai hono
‘uhinga, na’e ‘i ai ‘uhinga na’e pehē ai mo pehē kā ‘oku ou fakamālō lahi ki he ongo ‘Eiki Palēmia
‘o e Pule’anga kuohili, tautau malie ‘i he tou’anga ‘a e kuohili, pea tau a’u mai ki he lolotonga ni,
kā ‘oku ou fakahoha’a atu Hou’eiki kuo mahino ‘a e feme’a’aki ia kā ko e kuo fokotu’u mai ke
tau hikihina.  ‘Eiki Nōpele Fika 1 ‘o Tongatapu.

Tokanga ke fakasi’isi’i ‘a e Patiseti ‘i he kaha’u

Lord Vaea:  Sea, mālō ‘a e laumālie ‘a e Feitu’u na, ko e tokanga pe Sea fekau’aki pea mo e hu’u
ki fē ‘a e Patiseti ko eni.  ‘Oku tau hu’u koā ki fē ‘i he me’a ko eni.  ‘Uluakí ia, si’isi’i ‘etau pa’anga
hū ki tu’a, ko hono ‘uhinga ko e lahi ‘a e pa’anga, ‘oku lahi ‘a e koloa ‘oku hū mai, hiki ‘a e
vāhenga pea lahiange ‘a e Patiseti ‘oku hilifaki ki he Minisitā Pa’anga Hū Mai pē ko e Minisitā
Revenue.  Fai ‘a e tokanga lahi ki ai Sea ko hono ‘uhinga kuo hā mai fakamāmāni lahi kuo tafihu
‘a e fakakaukau ko eni, kuo tō ki lalo, kuo melemo, kuo tanumaki ‘a e fo’i fakakaukau fakauēsite
ko eni ke tau ngāue’aki ‘a e nō ‘o huluange hotau ivi fakalotofonua.  Pea ‘i he‘ene pehē ‘oku tau
hu’u eni ‘ikai ke tau ‘ilo’i ē ‘oku fēfē ‘a e kaha’u hotau fānau, mahalo tenau toe fua ‘ekinautolu he
to’utangata ko ia ‘a e ‘ikai ke lava ke tau fakapapau’i he taimi ni, hiki hake he nimataha miliona
‘a e Patiseti ko eni,  ‘i he fakakaukau te ne lava ‘o lēvei ‘a e kaha’u,

Sea, kuo fakamahino mai ‘e he climate change ‘e hokohoko ‘a e afā, hokohoko ‘a e tahi lahi,
hokohoko ‘a e ‘uha, ‘ikai p eke fai ha tokanga ia ki ai.  Pea ‘i he‘ene pehē Sea ‘oku fai ‘a e tokanga
lahi atu ki he Minisitā Pa’anga kae’uma’ā ‘a e Hou’eiki Kapineti, ko hotau vaka saiange ‘ene
si’isi’i mo tau pikipiki holo pē he matatahi ko e ko e mo e tahi ko e ‘oku lelei he’etau hū atu ‘i he
feitu’u kuo mahino mai ‘a e ‘ū vaka ‘e ni’ihi ‘oku ‘ikai ke to e lava ‘o foki mai Sea, ‘asili ai ‘etau
si’isi’i mo e ‘ikai ke ‘i ai ha’atau koloa fakalotofonua, mo ‘etau hū ki he ngaahi potutahi kuo
mahino mai ‘i ‘Iulope he taimini te nau movete, mavahe ‘a Pilitania mei he EU, ko e hā hono
‘uhinga, fu’u lahi hono fatongia hono totongi ‘o e tukuhau, mavahe atu ‘e mavahe atu ‘a Nu’usila
mo ‘Asitelēlia, mavahe atu ‘a ‘Amelika, ‘ū fonua Uēsite eni ‘oku tau fa’ifa’itaki ki ai Sea.  Ko
Fisi, tō lalo ‘aupito, ko Ha’amoa ‘oku lahi ‘aupito ‘a ‘ene nō ‘o makatu’unga ai ‘ene tu’umālie ‘i
he ‘aho ni, Sea, ‘oku ou tokanga lahi atu au ko e ‘uhinga ko e ngaahi fu’u hiki ko eni ko e hiki ko
a ‘o hilifaki kia hai, ko e hilifaki pe ki he Minisitā ko e tapuange pea mo e Minisitā Pa’anga Hū
Mai.  Pea ‘oku kole mai ‘a e Minisitā, fakalahi hoku fale‘aki ‘a e 3.5 miliona, kau lava ‘o fai homou
loto, fakalahi ‘eku kau ngāue kau lava ‘o fai ho’omou fakakaukau, fakalahi ‘eku me’alele kau takai
holo ‘o fai mo e tufitufi holo ‘a e sēniti ‘oku mou ma’u.

Sea ko hotau uafu ‘oku taha pē, uafu Kuini Sālote pe ko ‘ene ‘osi ia, ‘ikai ke lau ki ai ‘a Vava’u,
Ha’apai, ‘uma’ā ‘a e Ongo Niua pea pehē ki ‘Eua, pea ‘oku ‘i he tu’unga pehē ‘oku hilifaki ‘i he
fu’u ngāue lahi ia ‘e he tokotaha, ha hono ‘uhinga ‘oku ‘ikai ke lava’i ‘e he Pule’anga ‘o to e
fakalahi, ko fē private sector, hā ‘oku ‘ikai ke ‘omai ai ‘a e private sector ke ne tokoni’i hake eni,
ko e tu’u he taimi ni, foki mai ‘a e Pule’anga ia ‘o fai ‘a e tefito’i fatongia ko eni ‘o e private
sector, fai pē ‘e ia e langa ‘osi ko ia pea ne toe talamai pē pē ‘oku lelei ‘a e langa, foaki atu ‘a e
ngāue ke tupu laki ai ‘a e kakai ko eni hotau fonua, he ngoue ‘uma’ā ‘a e toutai pea pehē foki ki
he langa, pea ‘oku ‘i ai ‘a e fakakaukau ko eni Sea, ‘oku ou kole atu mo’oni kuo maau, pea ‘oku
tonu ki he ngaahi fakakaukau ko ē ko ē ‘a e ‘Eiki Minisitā, kae’uma’ā ‘a e Palēmia, ka ‘oku ou
vakavakai atu Sea ko ‘etau hū eni tautolu ki he kuonga he ’ikai ke tau to e lava ‘ekitautolu ‘o
totongi hotau ngaahi fu’u mo’ua ko eni.

Ko ia ai ‘oku fai ‘a e fakakaukau ko eni Sea, kole atu ki he pule’anga, fakasi’isi’i a mu’a ‘a e
pa’anga, fakasi’isi’i hono ngāue’aki hono fakalahi ko e ko e ‘a e vāhenga, ‘uluaki ia.  Ua ko e ki
ai ko e ko e tefito’i fatongia ko eni ‘o e Pule’anga ‘oku fakafuofua pē ki he kau ngāue ‘e toko
toluafe hono hono lahi Sea, uaafe, toluafe lele leva ‘o nimaafe.  Kā ko ‘ene a’u ko e ki ai Sea fu’u
lahi ‘anoa ‘a e kakai ia kuo nau mavahe mei he fonua ni, ‘a e kakai lelei ‘oku makatu’unga ai ‘a e
falala ‘a e fonua ni, kakai ‘oku ‘i ai ‘enau experience, ko e kakai ia ‘oku tonu ke tauhi mai, ‘alu
hake ‘a e tamaiki lelei ‘aho ni poto ‘aupito honau mata’itohi, kā ko e experience ia Sea, vaivai
‘aupito ‘aupito, kae ‘ikai ke ngata ai ‘ikai ke nau lava ‘ekinautolu ‘o ngāue ki motu.  Ko Nu’usila
pe mo ‘Asitelēlia ‘oku nau lava, pea mo tu’apule’anga.  Ko e me’a koe fakahoko atu ‘e he
Pule’anga mou ki’i folau atu ki motu ‘o fai ha ngāue, Sea, tangi mamahi ia ‘ikai ke lava ia ki ai.

Ko ia ‘oku ou kole atu ki he pule’anga kātaki pē mu’a fakasi’isi’i hifo ho’omou Patiseti ki he
kaha’u, ‘oku to e hiki hake ‘a e Patiseti ko eni ‘i he ta’u fo’ou, pea ko e hiki hake ‘a e hā, ko e kole
ai pe ki Nu’usila mo ‘Asitelēlia fai mai ha tokoni kae ‘ikai ke lava ‘o fakalelei’i ‘etau tu’unga
fakapa’anga.  ‘Oku ou fakamālō atu ki he Minisitā Pa’anga Hū Mai, mālō ‘ene loto lahi, laku atu
ki ai ‘a e ngaahi pulu mate ka ne kei lava pe ‘o tata’o.  Pea ko ia ‘oku ou fai ‘a e kole ki he Palēmia
kae’uma’a ‘a e Minisitā Lao, ‘a e Minisitā Pa’anga ko e ‘uhinga ke kātaki ko e kaha’u fakaholoki,

tuku hono tuku ki ‘olunga he ko e ‘uhinga ‘oku ‘ikai ke kei fai he’e fonua ni ha ngāue lelei, tautefito
foki ki tu’apule’anga.  Mālō Sea.

Sea Komiti Kakato:  Kātaki ‘a e Minisitā Pa’anga ‘o vete mai ‘a e fo’i ha’i fakafutuna ko eni.
Fakama’ala’ala Pule’anga fekau’aki mo e pa’anga ‘oku ngāue’i hotau fonua ni.

‘Eiki Minisitā Pa’anga:  Mālō Sea, tapu pea mo e ‘Eiki Sea pea pehē ki he Hou’eiki ‘o e Kōmiti
Kakato Sea kae’uma’ā ke ki’i fakahoha’a pe ki he me’a ko eni.  Sea ko e mo’oni, kapau te tau sio
ki he feliliuaki ‘a e ‘ea, tau sio ki he anga ‘a e tu’u ‘a e ‘ekonōmika ‘a māmāni mo e ngaahi me’a,
kapau te tau sio ki ai ki he ngaahi me’a ko ē ‘ātakai te tau ilifia.  Kā ko e fale’i ko ē he fononga’anga
‘oua te mou ilifia mo manavasi’i, ‘oua te tau sio ki he ngaahi sio ki ‘olunga, ko e me’a ia ‘oku tau
‘ai ko e ‘Otua mo Tonga ko hoku tofi’a, ko e feitu’u ia ke tau fakamama’u ki ai, ko e me’a ia na’e
‘ā ‘a e kau ako ‘o sio ki he pehē ‘a e ki’i vaka, pea nau fafangu pea ko e me’a ‘oua te mou
manavahē.  Pea ‘oku ‘ikai te u fakahala’i, ‘oku tau manavahē ka ‘alu ko fē feitu’u ka ‘alu
fakamama’u ki ai, ko e feitu’u tau fakamama’u mei ai ko ia ‘oku ha’u mei ai hotau ivi.  Tau tānaki
kitautolu ko e pa’anga ‘a e Pule’anga ‘oku ou tui ‘e lele lelei ange ‘a Tonga ‘i he kaha’u he ‘oku
tau fai he ‘oku ‘i ai ‘etau pa’anga hangē ko ia na’a ku lave ‘anenai ko e pa’anga ko e ‘oku tau ma’u
‘i he ta’u ni faka’amu ke fakalahilahiange, koe’uhī kae lava ‘o tau ‘o tau feau ‘etau ngaahi fiema’u,
he ka holoki ‘a e silini ko eni, ‘e lahi ‘a e ngaahi me’a ‘e tu’usi, kā ‘oku mau palani pe ‘i he taumu’a
ke lava pe ‘e Tonga ni ‘o matauhi.  Ko e poini lahi ia, ‘oku ou tui Sea ko e me’a ia ‘oku ou kole ki
he Hou’eiki ‘oua te tau manavasi’i, kā ‘i ai ha me’a tetau sio ki he kaha’u, sio ki he kuohili, 1875
‘o a’u mai ki he ‘aho ni, 2008/2009 na’a tau fēfē, ko e me’a ia ‘oku fai ai pe sio atu ‘Eiki Sea ki
he kolosi mo e me’a ko ia tau ngāue kitautolu ‘e hokohoko atu pe mo’ui, tau fakamama’u ki ai pea
tau ngāue’i.  Ko e me’a ia ko ē ‘oku fai ‘a e hoha’a ki ai mo e tokanga ki ai ‘Eiki Sea, ko e ‘esitimeti
ko ia ‘o e ta’u ni ‘oku ‘i ai ‘a e ki’i …na’e fai ‘eku fakahoha’a ki ai ‘i he uike kuo ‘osi he ngaahi
hoha’a, 545 ‘a e hū atu, hū mai, 545.1, ‘a ia ‘oku ‘i ai ‘etau hulu ai poini ‘e taha miliona.

Ko e pa’anga ko ē ko ē ‘etau pa’anga fakalukufua pēseti ‘e 93%, pa’anga pe ia ‘oku tau ma’u
‘etautolu fengāue’aki mo e pa’anga kau mo e tānaki mai ‘a e ngaahi pa’anga ko ē ‘o e ngaahi sino
‘oku tau fengāue’aki, pēseti pē ‘e fitu ‘oku tau nō mei tu’a.  Kā ko e pēseti ia ‘e nima heni ko e
pēseti ‘e fitu ko eni ko e ngaahi ngāue langa pē ia ‘o ‘etau fengāue’aki mo e pangikē ko ē ‘a māmāni
pea mo e ADB ‘a ia ko e me’a ko ē ‘oku mau faka’amu ki ai he ngaahi nō, ‘alu ki he ngaahi ngāue
tene lava ‘o to e ue’i lahiange ‘a e ngāue ‘ikonōmika ne lava ‘o toe tā mai Sea.

‘A ia ko e me’a ko ē ‘oku fai ki ai ‘a e tokanga, tokanga ‘aupito koe’uhī ‘oua ‘oua ‘e fakasi’isi’i
he katau hanga ‘o fakapakoko ‘a e tu’unga faka’ikonōmika ‘e pakoko ‘a e ngaahi tafa’aki kotoa
hūfanga ‘i he fakatapu Sea, ‘a ia ‘oku ui ko e contractive ‘a e me’a ko ia.  Tu’u he taimi ni tau
faka’amu ke fakalahilahi pea ngāue’aki hotau ivi ko ē pea mo e me’a ia ‘oku fai ‘a e tokanga ki ai
‘a e Hou’eiki Kapineti pea mo tautolu feinga’i ‘a e fakamole ko ē ngaahi potungāue ‘alu hangatonu
pē, ngaahi polokalama ‘oku tau hangatonu ki he ngaahi taumu’a ola pea ma’u ai ‘a e vīsone
fakalukufua Sea.  Ka ko e anga koee sio ki he ngaahi mata’i fika mo ‘etau ngaahi fokotu’utu’u
‘etau pa’anga mohe mo ‘etau pa’anga lahi e pa’anga ke ngāue’i ‘i he ngaahi pangikē, lahi ‘a e
ngaahi …

<005>

'Eiki Minisitā Pa'anga: …ngaahi me’a ko ia, ngaahi faingamālie ke tau ngāue’aki, Sea.   Ko e
me’a ia, Sea, ‘oku fai ai e hoha’a ‘a e motu’a ni, ko e sio ki he ngaahi me’a.  Ko e liliú, mo e ngaahi
me’a ‘e pau ke hoko, kae ‘oua te tau fakamama’u ki aí.   ‘I ai e feitu’u ke tau fakamama’u ki ai,
pea ‘oku ou tui ko e me’a ia te tau loto taha ke fai e ngāue, pea ‘oku tau teuteu ki ai he’etau
ngāue’aki hotau ivi, mo e ngaahi Lao o Natulá, ngaahi me’a ke tau fakangatangata ki ai.   Ka ‘oku
ou tui, Sea, ‘oku ‘i ai e ‘amanaki lelei ki he kahaú.  ….ava ‘a e me’a ko ena ‘a e hōtele ‘e toe lahi
ke toe ha’u.   Pea ko e ‘uhinga ia ko ia, Sea, tu’u ia he kaha’ú ki Tonga, toe lelei ange mo
faka’ofo’ofa.   He ‘oku ‘ao’aofia pē ia ko ‘etau ‘alu ………..,   kapau ‘e toe taha’i e vakapuna ‘o
taha’i ki ‘olunga, la’ā lelei, tafitonga.   Tonga ia ki he kaha’ú, Sea, hūfanga he fakatapú.   Pehē
‘eku fakamālō atu ki Vava’u.   Mālō.

Sea Kōmiti Kakato :  Ko ia, ‘Eiki Minisitā Pa’anga, ko e ‘uhinga ia na’a ku tuku atu ai ke ke
vete maí.  Ka ko ‘eku ongo’í, Hou’eiki, tau fefokifoki’aki pē tautolu he fu’u me’a tatau.  ‘A ia ko
e ‘uhinga ia ‘oku ou fakalea atu ai, pe ‘oku mou laumālie lelei.

Lord Fusitu’a :  Sea, kātaki, ko e toe ki’i lave atu pē.

Sea Kōmiti Kakato :   ‘Eiki Nōpele Niua.

Lord Fusitu’a :   ‘Oku hangē ko ho’o me’á. Kuo fakama’ala’ala mai ia ‘e he ‘Eiki Minisitā ‘o
hā ngali faka’ofo’ofa mai kotoa ‘a e tu’unga e Pule’angá.  Kapau na’a te toki tau ni mai kita mei
muli, ‘o te fanongo he fakama’ala’ala ko iá, kuo te pehē ‘ekita kuo ‘osi tu’u lelei a Tonga ni.   Ka
mou me’a hifo angé ki he peesi 134, kātaki Hou’eiki.   Ko e kotoa ‘o e ngaahi fakama’ala’ala hā
faka’ofo’ofa ko iá, ‘oku kei tēpū pē ia ‘i he kōlomu ‘e 3  ‘i he peesi ko iá.   Hulu atu kōlomu.
Palanisi ‘o e fefakatau’aki koloa, ‘a ia ko e fe’amokakí ia.   2012, 239 miliona, e fe’amokaki,
2012/13, 248.6 e fe’amokaki, 13/14, 249.5 e fe’amokaki, 14/15, 291 miliona, miliona ‘a e
fe’amokakí.   ‘A ia ko e hu’u e ‘a e fe’amokakí ki he ‘ata’atāloá, ‘Eiki Sea?   Ko e ‘uhinga ia ‘oku
fai ai e fehu’í.  ‘Oku ‘i ai koā ha fakakaukau faka’ekonōmika ke fakafepaki’i e me’a ko eni?
Kōlomu hono 2,  ‘akauni fakapa’anga lolotonga, pēseti ‘o e GDP.   Te u to’o pē mei he 11/12 ‘o
hoko hake.  55.4 e fe’amokaki, 66.5 e fe’amokaki he 12/13, 39.9 e fe’amokaki he 13/14.  Hūmai e
Pule’anga ko eni, meimei tāpolo 68.7 miliona ‘a e fe’amokaki.  Kofē ‘a e policy faka’ekonōmika
ke fakafepaki’i ‘a e me’a ko ení?   Kōlomu hono 3.  Palanisi fakakātoa, te u to’o pē mei he 11/12
‘o hoko hake.   38.3. 12/13 - 17.3. 13/14 - 11.2.  14/15 - 26.6.   ‘Oku ‘i ai ha forecast ‘a e Pule’anga
ke ne toe langa’i hake ‘a e me’a ko ení, pe ‘ikai?   Ko e ngaahi fo’i tēpū’i, tefito’i fakakaukau ko
iá, mo e makatu’unga ngāué, ‘oku ‘uhinga ki ai e ngaahi faka’eke’eké.  Mālō ‘Eiki Sea.

'Eiki Minisitā Pa'anga:   Fakamolemole mu’a kau ki’i hū atu ai pē.

Sea Kōmiti Kakato :  ‘Eiki Minisitā Pa’anga.

'Eiki Minisitā Pa'anga:   Poini mahu’inga, ko e me’a ia na’a ku.   Tapu pea mo e ‘Eiki Seá.  Tapu
pea mo e Hou’eiki ‘o e Kōmiti Kakato.   Ko e me’a ia na’a ku fakahoha’a ai ‘anenaí, sio ki he
fakalūkufuá.   Hangē ko e poini ko ē, ‘a ē ko ē na’e fai e lave ki ai ‘anenaí, hū pa’a nga ko ē mo
muli. ‘Oku ‘i ai e ngaahi konga lalahi ia e 3.   Ko ‘etau fefakatau’aki ko ē ‘a e koloá mo e kakaí.

Pea ‘ikai ngata ai, ko ‘etau ngaahi ‘akauni ko ē lolotongá, ko e current account.   Pea pehē mo e
ngaahi ‘akauni ko ē ngaahi ngāue lalahí, ‘a ia ko e capital account.   ‘A ia ko e poini fakamuimui
ia na’a ku lave ko ē ki ai ‘anenaí.   Ko e poini lahitahá, ko e fai e sio ki he tu’unga ko ē, ‘osi ange
ko ē ‘a e ‘alu atú mo e hūmaí, ko e hā e me’a ‘oku tau ‘i aí.  ‘A ia na’a ku lave ki ai ‘anenai. 2014,
tukukehe pē 2007/08, na’a tau holo ai ‘o fe’amokaki ‘aki e 2.5 miliona.  Ko e ‘uhinga lahi eni e
2007/08 ‘oku mou mea’i pē, tōlalo faka’ekonōmika ko ē ‘a māmani ‘i he pa’ulu ko eni ko ē ‘a e
me’a fakapa’angá.   Ko e toenga e ngaahi ta’u mai ia ko ení, 2008/09, hulu kātoa ia.  Ko e me’a ia
‘oku lave ai ko ē, ko e ‘uhinga ia ko ē ‘oku ‘alu hake ki ‘olunga e pa’anga mohe ko ē ki
tu’apule’angá.   Pea ko ‘emau vakai ko ē ki he kaha’ú, na’e ha’u mo e pangikē ko ē ‘a e sino
fakamāmanilahi ko e IMF na’a mau sio ki ai.

Ko e tu’u ki he kaha’ú ia ’e ngali faingamālie ai, koe’uhí kapau ‘e ma’ui’ui ange e ngaahi ngāue
lahi, tautefito ki he tafa’aki ko ē e hūmai, mahino e tu’unga faka’ikonōmika ko ē ‘a e ngaahi fonua
ko ē ‘oku ‘i ai ‘etau kakai, ‘o ngāue aí.   Pea ‘ikai ngata ai, ko e tolí.   Ko e tolí foki ‘oku ‘i ai e toe
tokoni mai ki ai ki he tafa’aki ko iá, Sea.

‘A ia ko e tali ko ia, ‘io, ‘oku ’i ai ‘a e palani ia ki he sio atu ki he kaha’ú, ‘e ‘i ai e ngaahi
faingamālie.  Ka ko e poini mahu’ingataha ko ē fai ki ai e hoha’á, neongo e ngaahi feliuliuaki i
lotó, hangē ko ‘eku lave ki aí.   Ko e fē e me’a ‘oku ne hanga ‘o pule’i ko ē e ‘alu hake mo e ‘alu
hifo ‘a e pa’angá, ‘a e fe’amokakí, ko e lahiange e hū maí.   ‘Oku ‘ikai ko e pa’anga ia ko ē he’etau
hūmai ko ē koloa ‘oku tau hū atú, mei ‘avelisi pē ia he 1320 miliona tupu.   Ko e konga lahi ia ‘o
‘etau pa’anga ko ē ‘oku ne hanga, ‘oku ne fai e fetūkuaki ko ē ‘alu haké  mo e ‘alu hifó, tautautefito
ki he ngaahi pa’anga ko ē ko ē he ngaahi pa’anga lolotongá, current account, hangē ko e ngaahi
pa’anga ‘oku ha’u mei muli, ngaahi ngāue ‘a e private sector, ngaahi pisinisi taautahá, mo e
Pule’angá, ngaahi project lalahi.  Ko e ngaahi feitu’u ia ko ē ‘oku nau fai hono matu’uaki ko ē e
ngaahi me’a ko iá.

Ka ko e taimi tatau, ko e me’a ‘oku mau siofi ‘emautolú, ko e hā e ‘alu atú, ko e hā e toengá?   Ko
e me’a ia ‘oku fai ai ko ē e lave ki he tu’u he kaha’ú, peesi, māhina e 9, ‘a e lahi ko ē ‘etau pa’anga
mulí.   Totonu ke si’isi’itahá, kapau ‘e pēseti e 9, pea māhina pē e 3.   ‘A ia ‘oku mahino, ko e lahi
ko ē e faingamālie ke ngāue’i, ō e ngaahi pisinisi e ngaahi noo heni, koe’uhí ‘oku mea’i pē ‘e he
Feitu’una, ko e lahitaha ia ‘etau koloa hūmaí, ko e hūmai mei tu’apule’anga.

Pea ‘oku ‘i ai e ki’i tēpile hena, kapau te mou me’a hifo ki ai, tēpile 8.9.   Ngaahi me’a lalahi e 12
ai, ‘asi ai e ngaahi me’a lalahi ko ē ‘oku fai ai ko ē e hūmaí.   Mahalo ko e ki’i me’a pē ena e taha
‘oku fai ai e fakahoha’a he ‘alu ki he konga ko iá.   Ko e konga 1 mo e konga 2.   Tēpile fakalahi
8.9 he peesi 133,  tautefito eni ki he me’a ko e…    Ko e konga e ua ko ení, felāve’i ia mo e
me’atokoní, ‘a ia ‘oku pēseti ia e 14.   Kapau te ke me’a ki he 2014/15, pēseti e 14, meimei ko e
pa’anga ko eni mei he 5.60 miliona.   ‘A ia ko e kongokonga ia te tau mapule’i, ‘a e me’atokoní
mo e vesitapolo.   Ko ‘eku lave ‘aku ki he me’a ko ení, ko e me’a ia te tau mapule’i.

Lord Fusitu’a :  Kau ki’i tokoni kia koe, ‘Eiki Minisitā.   ‘Oku ou fakamālō ki he ngaahi
fakama’ala’ala pea ‘oku kātoi ai ‘a e ngaahi sekitoa kehekehe.  ‘Oku ‘i ai e sekitoa ‘oku ‘i ai e ki’i
hulu, ‘oku ‘i ai e sekitoa ‘oku ‘i ai e ki’i.   Ka ko e, ‘i he’ene fakamuimuí, ‘oku kei fe’amokaki ‘a
e laungeau miliona.   Pea ko e me’a ko iá ‘oku fai ki ai e hoha’á

'Eiki Minisitā Pa'anga:   Ko e ki’i poini pē ‘oku ou lave ki ai, kātaki pē fakamolemole, ko e poini
mahu’inga, hangē ko ‘eku foki ko ē ki aí.  Ko e ‘osi ange ko ē ‘aho ko e fe’amokaki ko ē, loki e 3.
Ko e loki ‘uluakí ena ‘oku ou lau ki ai, e fefakatau’akí.   Ko e loki ko e hono 2 ko ē ‘oku ne ma’u
e pa’angá.   Ko e ‘osi ko ē ‘ahó, ko e hā e toenga ‘ete ki’i seniti ko ē ‘oku toé, ko e poiní ia, ‘a e
tafe atú, mo e tafe maí.  ‘Oku fai e tokanga ko ē ‘oku mou mea’i pē, ‘oku ‘i he 47.2 miliona e
2008/09, pea mo e 2014/15, ‘oku 6.6.   Ka ‘oku ‘i ai ‘ene felāve’i hangatonu ‘a e fika ko ení, hangē
ko ‘eku lau ko ē ‘anenaí, ki he pa’anga mohé.   ‘Oku ‘ova’aki ia e māhina e 6, hulu’aki.   He ka ‘i
ai ha tō, pe ha toe fe’amokaki ‘i he pa’anga ko ení, pe ko e ‘akauni ko eni, kofē e feitu’u ‘e
fakapa’anga mei aí, ha’u mei he’etau foreign reserve ‘a Tongá e.  ‘A ia ka ‘i ai ha feitu’u ‘e tōlalo
ai e me’a ko ení, ko ‘etau pa’anga mohé.  ‘A ia ko ’eku me’a ko ē ‘oku ou hoha’a ki aí, ‘oku tu’u
ki he faingamālie, māhina e 9.  Ka ‘i ai ha taimi kuo ‘alu hifo ‘o si’isi’i he māhina e 3, māhina e
2, kuo pau ke tau fakangatangata ‘etutolu e hūmaí.   Ka ko e tu’u he taimi ni,. ‘oku kei faingamālie
pē ke fai e ngāue,  ngaahi noo ‘a e ngaahi pisinisi lalahí, ke hū mai, ko e ‘uhingá foki ko e ngaahi
koloa lalahi ki he langá, ‘e fakatefito pē mei muli.   ‘A ia ‘oku mahino ‘oku ‘i ai e tafa’aki.  Kaikehe,
ko e poini ko ē ki hení.   Neongo ‘oku ‘i ai e ngaahi

Lord Fusitu’a :   Ko e fokotu’u atu, ‘Eiki Minisitā, ko e pa’anga mohe ia ko ē, ko e ki’i lau
māhina pē ia te ne lava ‘o fakahoko ai e ngāué, hono ue’i ‘e he sekitoa taautaha, pea mo e sekitoa
papilikí.   ‘A ia ‘oku tonu ke toe ‘i ai ha fakakaukau, sio lōloa ange, pe ko e hā ha me’a te ne
fakafepaki’i

'Eiki Minisitā Pa'anga:  Hulu ‘aupito e fu’u pa’anga lahi ia ko eni,   ‘a ia ‘oku tau sio ko ē.   ‘A
ia ‘oku felāve’i e pa’anga mohé, pa’anga ko ē he pangikē, lahi ko ē ngaahi pa’anga ko iá.  ‘A ia ko
e tu’u ko ē he taimi ni, ‘oku kei faingamālie atu pē e tokonaki ia ‘a e ngaahi me’a ke tau
tokangaekina.   Ko e me’a ia ‘oku fai ai ko ē ‘a e fakahoha’a ki he kaha’ú, koe’uhí ka ‘i ai ha
ngaahi me’a ‘e hoko, ‘oku tau kei ‘i ai pē ‘a e me’a ia te tau lava ‘o ‘alu hake ki ai e vakaí.

Lord Fusitu’a :   …….. e fonuá,  mālō.

‘Eiki Palēmia :  Ke tau pāloti ā, fakamolemole, kuo ‘osi fokotu’u atu.

Hoha’a ki he palopalema ‘o e tafea

Lord Nuku :   ‘Eiki Sea, kole pē ia, ko e ki’i fehu’i ki he me’a ko eni ‘a e ‘Eiki Minisitā.   ‘Eiki
Sea, ko e peesi 20, ‘oku ‘i ai e hakeaki’i e mo’ui masivesivá.  Ka ko ‘eku fehu’i ko ē ki ai, koe’uhí
ko e me’a na’e fakahū mai ‘e he ‘Eiki Palēmiá ‘aneuhu fekau’aki pea mo e tāfeá.   Me’a eni ‘oku
lolotonga hoko ki he kakai e fonuá ‘i he ‘aho ni.   Fakahoko mai ‘oku ‘ikai ke ‘i ai ha pa’anga.  Ko
‘eku fehu’i atú ki he ngaahi me’a ko eni ko ē na’e me’a mai ki ai e ‘Eiki Minisitā Pa’anga.   ‘Oku
‘i ai e pa’anga ke tau ngāue’aki.  Ko e hā e me’a ‘oku ‘ai ai ke tau hanga ‘o tukunoa’i ‘a e tāfeá he
fonua ni.   Ko e hā hono ola?   Ko hono olá ‘e toki ha’u ia ‘amui, ko e ola ia, Sea, he’ikai ke sai ki
he fonuá,   ‘a e ola e tāfea ko ení, ‘oku ke mea’i  pē.   Ko ‘ene hake ko ē ‘a Sopu, hake a Ma’ufanga,
hake e me’a ko iá, hūfanga he fakatapú,  ko e ngaahi vai kātoa ko iá, ‘oku ‘i ai e ngaahi vai
ta’efe’unga,  hake ki he ngaahi

<006>

Taimi: 1150-1200

Lord Nuku:   …’a e  fale ‘o e kakaí, ‘apiakó ki he fanga ki’i fānau iiki.  Ko ‘eku kole atú ‘Eiki
Sea, ‘oua mu’a te tau hanga ‘i tukunoa’i ‘a e me’a ko ení hangē ko e me’a  na’e me’a mai‘aki ‘e
he ‘Eiki Palēmia.  Fai ha ngāue ki ai he ‘aho ni, kā ‘oku ‘i ai ha silini ‘Eiki Minisitā Tānaki Pa’anga,
‘omai ke fai’aki ha ngāue.  He ko e ola ‘o e me’a ko ení, ‘e toe fua ia ‘e kakai ‘o e fonuá ‘o lahiange.
‘Oku ou tui pē ‘e poupou mai pē ki ai ‘a e ‘Eiki Minisitā Mo’ui.  Ko e ‘uha ko ení ‘Eiki Sea,
‘uhinga ‘a e me’a mai ‘a e ‘Eiki Palēmiá, he ko e fakatamaki ia ‘oku hoko  he fonua.  Ko e ngaahi
fakatamaki  ki mu'a ko ‘eku lave’í  na’e ‘i ai ‘a e pa’anga na’e vahe’i ki he fakatamaki. ‘Oku kei
‘i ai ha pa’anga pehē ke vahe’i he ‘aho ni,  koe’uhī ki he emergency fund? ‘Aki ‘a e ‘uhinga ko
ení.  ‘Oku tu’u ‘a e Fakamatala Patiseti ko ení,  ko e palopalema lahi taha fakamāmāní,  ko e
feliuliuaki ‘o e ‘ea.  Na’a tau  ‘osi nofo kitautolu ‘o ‘amanaki ‘e hoko ‘a e afā, ‘e  hoko ‘a e tāfea,
pea a’u mai ko ē  ‘oku  hoko ‘a e me’a ko ení  he uike ní, pea tau hanga ‘e tautolu ia ‘o ‘ai  ia ke
tukunoa’i.  Talamai ‘oku ‘ikai ke ‘i ai ha silini.  Ko e me’a ia ‘oku fai ki ai ‘a e tokanga ‘a e motu’á
he ‘aho  ní,  he ko ‘etau ngāue ko ia he Fale ni, ma'ae kakai.  Pea hoko ko eni ‘a e me’a ko ē ki he
kakai ‘o e fonuá ‘Eiki Sea, pea tau hanga ‘e tautolu ia ‘o tukunoa’i.

'Eiki Palēmia:  Kole atu mu’a he na’e ‘osi fai pē ‘a e tokoni atu ‘anenai ki he me’a ko eni ‘oku
hoko.  ‘Eiki Sea,  kapau te tau foki,  ke tau hanga ‘o fakamatala’i  mālie ‘a e ‘uhinga 'ene hoko, te
tau foki ki he ta’u ‘e 40 ko eni  kuo ‘osi.  Te tau foki kitautolu ki ai.  Hangē ko ení te u ‘oatu ‘a e
fakatātā ko eni.  Ko e tanu hala ko eni ‘a e kau  Siapaní, na’e ‘ikai ke ‘i ai ha palopalema ia ’e hoko
he feitu’u ko  ē, ‘a e kau Siaina.  Hanga ‘e nautolu ‘o loka’i  ‘o tanu ‘a e halá ‘o ma’olunga,  pea
ko e me’a ‘oku hokó, ‘oku hanga ‘e he ma’olunga ‘o e hala ‘o loka’i ‘a e ngaahi fo’i poloká  kātoa.
‘A ia na’e ‘ikai ke ‘i ai ha palani lelei ki ai.  Me’a eni ia na’e hoko ia ki mu'a te’eki ai ke mau hū
mai kimautolu.  Ko e fakakaukau leva ke faha’i, hanga ‘e he kakai ‘o fahi ‘a e hala, fiu kinautolu
ia  he tatali ki he Pule’angá,  me’a eni ia ‘oku te’eki ai ke mau hū mai.  Ke hū ‘a e vaí ‘o ‘alu pea
ko ‘eku talanoa ki he me’a ko eni.  Te tau foki ki he ta’u ‘e 50 pē 40 pē 30 kuo ‘osí,  ke tau sio ki
he palani ko ē,  pē na’e anga fēfē hono palani’i ‘o e fonua ni, ‘a eni ‘oku tau faingata’a’ia ai, ‘Oku
ou kole atu ke tau ki’i tatali ‘a e me’a ko ení  he ‘oku loloto eni ia pea ‘oku…

Lord Nuku:  ‘Oku loloto, he ‘oku uesia ‘a e kakai ‘o e fonuá  he ‘aho ni. Ko hono loloto ia.  Kapau
ko e ‘uhinga ‘oku poloka…

'Eiki Palēmia:   Ko e Minisitā eni ‘o e Potungāué Ngāue ‘a eni.  Ko e hā   na’e ‘ikai te ke fai ai ha
ngāue ki he me’a ko eni he taimi na’a ke Minisitā ai?

Lord Nuku:    Kapau na’e poloka  ‘a e vaí  he ‘aho ko ia  na’a ku ‘i ai ai, ‘e ‘i ai hono fakatafe.
Ko e hā ‘oku ‘ikai ai ke ke hanga ‘o ‘ai he fakatafe he ‘aho nií he na’a ke ‘osi mea’i ‘e afā  mo
‘uha ‘a e fakamatala ‘ea ‘o e ta’u ni.  Ko e fatongia ia ‘o e ‘Eiki Minisitā Ngāué  he ‘aho ni.  Ko e
‘aho ni ‘oku kei fai pē ‘a e  nofo ia pea mo e tuhu ki ‘aneafi ko e kovi ‘a hai mo e kovi ‘a hai kovi
‘a hai.  ‘Oku mau tali lelei pē ia ‘e mautolu.  Ko e me’a ko ia ‘oku ou tokanga  au ki aí ‘Eiki Sea
‘oku ou tokangá  ki he kakai ko eni  ko ē ‘oku tukuhāusia he ‘aho ni.  Ko e fē ‘a ‘etau emergency
fund na’e vahe’i ‘o tuku ki he ‘aho ni, pea na’e ‘i ai ‘etau Constituency Fund.  Ko e fē fua 'a e ‘ū
pa’anga ko eni?

'Eiki Palēmia: ‘Eiki Sea kau …. ki he ngāue ko eni ‘oku fai.

Sea Kōmiti Kakato:   ‘Eiki Palēmia.

'Eiki Palēmia:  Ko e fo’i tāfea ko ení, ko e fo’i tafea fakamuimuí,  na’e ō ‘a e Potungāue ‘o pamu
‘a e me’á  ki tahi. ‘Oku ‘ikai ke toe ‘i ai ha founga ia.  Ko ‘etau founga ko ia ‘oku alafai he taimi
ní ke fakasi’isi’i ko e pamu. Ka nofo ‘a e fu’u pamú ‘o pamu ‘a ‘Atenisi, meimei uike ‘e 2 hono
pamú ‘ikai ke mangoi ‘a e vai.  ‘Oku ou fokotu’u atu,  kapau ko homou lotó ia kumi mai ha me’a
pamu ‘e 40,  kene pamu kātoa kātoa ‘a Nuku’alofa ni ke ‘osi ki tahi.

Lord Nuku:  ‘Eiki Sea ko e fakatonutonu atú  ‘Eiki Sea,  ko e poiní ‘oku tukuhāusia  ‘a e kakaí
he ‘aho ni.  Ko e poiní  ia,  ko e hā ‘a e me’a ‘e fai ‘e he Fale Alea ni.  Ko e me’a ‘a e Pule’angá
ko e me’a ia ‘a e Executive.  Ko e hoha’a atu ko ení,  ko e hoha’a atu eni ki Fale Alea.  Ko e me’a
pē ia ‘a e Pule’anga ke nau hanga ‘o fakalele ‘a e ngaahi ngāue ko eni.

‘Eiki Tokoni Palēmia:    ‘Eiki Sea kole ki he Fakafofonga  ke u ki’i tokoni atu.

Lord Nuku: Ko e ‘uhinga ia ‘o e fakahoha’a atu.  Ko e tukuhausia ‘a e kakaí  ko e poini ia.

Fakama’ala’ala fekau’aki mo ha tokoni ki he tāfea

‘Eiki Tokoni Palēmia:    ‘Eiki Sea kau ki’i fakahoha’a atu.  Tapu ki he ‘Eiki Sea tapu ki he
Hou’eiki Mēmipa ‘o e Kōmiti Kakato. Na’e ‘osi  kamata fai pē ‘a e ngāue ‘i he  ‘aho Tokonaki
Sea.  Na’e ‘osi fakaongo pē ‘i he letiō ka ‘oku ‘i ai ha taha ‘oku ongo’i ‘oku fakatamaki mo me’a,
na’e standby pē ‘a e Potungāue ‘i he taimi pē ko ia, ke ala tokoni tatau pē mo e kau Polisi. ‘A ia
ko ‘etau pehē ko e response ia.  Taimi pē ko ia ko e hā ‘a e me’a te tau ala faí.  Ko e taimi ni leva
‘oku tau toe nofo ‘o fakakaukau ko e hā ‘a e me’a ‘e toe lōlōa angé, long term solution ko ē  ki he
palopalema ko eni ‘oku hoko,.  Ko e me’a ia ‘oku fai he taimi ni.  Ko hono assess fakalukufua.
Hangē ko e vai ko eni ‘i Ngele’ia pea mo Pilí, ‘e fakatafe ki fē’ia.  Ko e vai ko eni he Hala’ovave,
‘e fakatafe ki fē.  ‘A ia ko e me’a ko ia ‘e ‘ikai ke hoko pē ‘apongipongi, ‘ikai ke hoko ‘i he uike
kaha’u, pau ke fai ha sio fakalukufua ko e hā ‘a e me’a ‘e fai ke lava tu’ulaki ha fo’i solution ko
ia, pē ko e fo’i me’a ko iá  ke lava ai ‘o tu’uloa ai ha ki’i me’a ‘e ala mātu’u ai ‘a e ‘api ko eni he
taimi ko ia ‘e toe ‘uha lahi ai.  Ne ‘osi mahino  pē ‘e toe ‘uha lahi, ka ko e ‘uhinga ia ko ē ‘a e me’a
‘a e Palēmia,  ke tau sio atu fakalūkufua ko e hā  ‘a e me’a ‘e sai fakalūkufua ki he kaha’u.  Ko ia
pē Sea mālō.

Lord Nuku:   Sea ko e ‘uhinga ‘a e fakahoha’a ia ‘a e motu’a ni ‘Eiki Sea, na’e ‘uhinga ‘eku
fakahoha’a atú Sea koe’uhī ‘oku ‘ai ke tau hanga ‘e tautolu ia ‘o pāloti’i ‘a e Sea ko eni ‘a e
Fakamatala Patiseti.  Ko e fakamatala eni ‘oku ne hanga ‘o huluhulu mai ‘a ‘etau fononga ko ia ‘i
he ta’u ‘e 10 ha hoko mai.  Pea na’e me’a mai ‘a e ‘Eiki Minisitā Tānaki Pa’angá, ‘oku numi mai
ki he ta’u ‘e 3.  Pea ko e ‘ū me’a ko ia Sea ‘oku tu’u  hē.  Hangehangē ‘a e nofo masivesivá ‘oku
‘ikai ke kau ai ha fo’i me’a ia ‘e taha heni fekau’aki pea mo e me’a ko eni. ‘Oku ‘uhinga pehē.
Kapau te tau hanga ‘o fakapaasi eni he taimi ni, ‘e ‘i fē  ‘a e ‘ū  fakahoha’a ko ia te mau fai atu he
‘aho ni ‘oku mau monū'ia he ‘aho ní  he koe’uhī  ‘oku me’a heni ‘a e Hou’eiki Pule’anga, ke mau
fakahoha’a kia nautolu. Pea kapau te tau  paasi eni he ‘aho ni, te mau toe fakahoha’a kia hai?

'Eiki Palēmia: ‘Eiki Sea ‘oku ou fokotu’u atu ke tau hokohoko atu ‘i he Patiseti, ka ‘oku mau
hoha’a ko e fu’u me’a ko ē ‘oku lahi.  Ka ‘o kapau ‘oku pehē ‘e he Fale ni ke tau hoko atu tau
hoko atu kitautolu tuku ke fai honau loto.

Lord Nuku:    Ko e ‘uhinga ia ‘eku fakahoha’a ‘a’aku ko ia  he taimi ni, ko e palopalema ‘o e ‘aho
ni ‘oku hoko ki he fonuá, ka ‘oku huluhulu pē ‘i he tohi ko ia na’e ‘omai  ‘e he ‘Eiki Minisitā
Pa’anga.  Kā ko e ‘uhingá ‘oku ‘i ai  ‘a e me’a ‘oku  hoko he ‘aho ni, ‘oku ne hanga ‘o talamai pē
‘oku tonu ‘a e tu’u ‘ e tohi ko  ē  pea mo e fika ko ia ‘o e ta’u ni.  Neongo  ko e ‘aho ni ‘oku tau
kei fononga ‘i he 2016/17…

'Eiki Minisitā Tānaki Pa'anga Hū Mai:   Ka u ki’i tokoni Sea, ka u ki’i tokoni pē ki he
Fakafofonga.  Mo’oni ‘aupito ‘ene me’a ‘a’ana  hangē ko ē ko e huluhulu.  Ka ko e huluhulu ko
ení,  te tau sio kitautolu ki he patiseti ‘a e MEIDECC ‘a ia ko e ‘oku nau tokanga’i ‘a e faingata’a
fakaenatula.  Tau sio ki he’ene polokalama ngāue, ko e hā’a e pa’anga kuo ‘ave ki ai ke fakahoko
‘aki ‘a e ngaahi fatongia ko ia.  ‘A ia ko e uho ia ko ē ‘o e ‘Esitimeti.  Ko e statement ia ko eni,
‘oku ‘ikai ko ha lao ia, ko e ‘omai pē eni ia ke ne hanga ‘o hulu’i mai ‘a e fa’unga mo e founga mo
e ‘ū policy ‘a e Pule’angá  ke ngāue’aki ki hono fokotu’utu’u ‘a e vahevahe   ko ia ‘o e pa’anga ‘a
e fonua.  Ko e taimi ko ia ko ē te tau toki a’u ai ki he polokalama ko ia ‘a e ‘ū  Potungāue ‘a e
Pule’angá , te tau sio leva ki he tokoni’i ‘a e ‘ū  me’a faka-e-natula.  ‘Oku ‘i ai ha silini ‘oku ‘ave
ki ai?   Ko e hā ‘a e lahi ‘ene silini?  ‘Oku fe’unga eni?  ‘A ia ko e me’a ko ia ‘oku ou fokotu’u atu
ke tau tali ‘e tautolu ‘a e statement ka tau hiki ki he plokalama ngāue mo hono vahevahe ‘a e
pa’anga, mālō.

Lord Nuku:   ‘Eiki Sea na’e fakamatala’i tatau mai pē ia he 2016, 15/16 mā’opo’opo.  Hoko ‘a e
me’a ko ia he ‘aho ní, me’a mai mei taumu’a ‘oku ‘ikai ke ‘i ai ha silini.  ‘Oku ‘uhinga ai ‘a e
fakahoha’a ko eni.  Na’e ‘osi huluhulu peheni pē…

Sea Kōmiti Kakato:   Mo kātaki ‘o me’a ki lalo. Kātaki ‘Eiki Minisitā ‘o me’a ki lalo. ‘E Hou’eiki,
tau liliu ‘o Fale Alea.

(Liliu ‘o Fale Alea pea me’a mai leva ‘a e ‘Eiki Sea ‘o e Fale Alea – Lord Tu’ivakanō ki hono
me’a’anga)

‘Eiki Sea:   Hou’eiki mālō ‘aupito ‘a e feme’a’akí, tau hoko atu he 2:00 ‘aho'atā mālō.

(Mālōlō ai ‘a e Fale)

<008>

Taimi: 1400-1410

Sātini Le’o: Me’a mai ‘a e ‘Eiki Sea ‘o e Fale Alea.

(Pea na’e me’a hake leva ‘a e ‘Eiki Sea ‘o e Fale Alea, Lord Tu’ivakanō ki hono me’a’anga)

'Eiki Sea: Hou’eiki, tau liliu ai pē ‘o Kōmiti Kakato. Mālō.

(Pea na’e liliu ‘o Kōmiti Kakato, pea me’a hake ai pē ‘a e ‘Eiki Sea ‘o e Kōmiti Kakato, Hon.
Penisimani ‘Epenisa Fifita ki hono me’a’anga)

Sea Kōmiti Kakato: Tapu mo e ‘Eiki Palēmia kae ‘uma’ā ‘a e Hou’eiki Minisitā ‘o e Kapineti.
Tapu ki he Hou’eiki Fakafofonga ‘o e kau Nōpele. Tapu ki he Hou’eiki Fakafofonga ‘a e Kakai.
Mālō ho’omou laumālie lelei, tau ma’u e efiafi fakakoloa ko eni. Hou’eiki na’a ku lele atu ki hoku
fokoutua’anga pea u vale hifo ‘o ki’i ma’u e mālōlō … Pea ko ‘eku ofo ko e fafangu mai ‘a
Kepaleli, Sea Kōmiti Kakato, kuo laumālie lelei e Hou’eiki pāloti koe, laumālie lelei e Hou’eiki
ia. Ko e tu’o tolu ē hono fokotu’u mai ke tau pāloti pea ko ia ‘oku ou lave’i kuo toka mālie ‘a e
ngaahi me’a kotoa, hanga mai ‘etau ngaahi kātoanga mo ‘etau ngaahi fatongia. Pea ko ia Hou’eiki,
tau pāloti.

Lord Nuku: ‘Eiki Sea, fakamālō lahi atu au ia ki ho’o fokotu’u ‘Eiki Sea ka ko e kole pē ‘a e
motu’a ni ia, kei ‘i ai pē e ngaahi me’a ‘oku tui e motu’a ni he ‘oku hanga ‘e he ngaahi tōnounou
ko ē he ta’u fakapa’anga ko eni ‘oku tau lolotonga ‘i ai ‘o talamai ‘oku tonu ke tau toe tokanga
ange ki he Fakamatala Patiseti ko eni ko ē ‘o e 2017/2018 Sea.

Ke ‘oua ‘e pāloti’i Fakamatala Patiseti

Lord Tu'iha'angana: ‘Eiki Sea, kole mu’a ki he Nōpele kau ki’i tokoni atu. Tapu mo e Feitu’una
‘Eiki Sea pea tapu mo e Hou’eiki ‘o e Kōmiti Kakato. ‘Eiki Sea ‘oku ou tui mahalo ko e, fakamālō
pē au ki he Feitu’una kā ‘oku ou tui ko e, ‘oku hangē pē ko e to’o fohe ‘a e Feitu’una ki he kamata
ko eni ‘a e feme’a’aki he budget statement, pea ‘oku ou tui au Sea na’e ‘osi malanga fakalukufua
‘a e Minisitā Pa’anga pea ‘oku kuo lave atu pē mo e kau Mēmipa ‘e ni’ihi ki he kupu mo ‘ene
malanga fakalukufua. Pea ‘oku ou tui au ‘oku, kai kehe fiema’u ia ke pāloti ia, ‘oku ‘ikai ke kau
eni ia he lao Sea. Pea ko e me’a pē ‘e taha kapau te ke pāloti koe ai ‘e fihia ai e tu’utu’uni ‘a e Fale
Alea ka ai ha me’a ‘oku ‘osi pāloti he ’ikai toe fai ha me’a ia ki ai. Ko ia ‘oku ou fokotu’u au Sea,
fai‘aki pē ia ‘a e faka’uto’uta ‘a e Feitu’una, ka ‘oku ke pehē pē koe ke tau hiki ki he ‘esitimeti, ki
he lao, pea tau hiki pē tautolu ki ai ko e ‘uhinga he ‘e ‘i ai pē e ngaahi me’a ia ‘i he ngaahi vouti
‘e fiema’u ‘e he Hou’eiki Mēmipa ke fakamamafa ke fakamatala, statement ko ē. ‘A ia ko ho’o
pehē mai pē ‘a koe tau hiki ā he ‘oku mahino ko e faka … alea’i lōua e ongo me’a ko ē he ‘oku
‘ikai ke fu’u mahu’inga ia pē ‘e pāloti he ‘oku ‘ikai ko ha, ko e huluhulu pē ē ki hē ko e lao ē Sea.
Pea kapau ‘oku me’a mai pē ā koe tau kamata hē mo toki ‘i ai pē e ngaahi me’a ‘e to’o hake hē,
me’a ‘o ‘alu ai pē ‘o toki pāloti ki he lao. Mālō Sea.

Sea Kōmiti Kakato: Mālō ‘aupito e tokoni ‘a e taukei ‘i he, kōmiti, Sea e Kōmiti Kakato. Tau
hiki ki he’etau Patiseti. ‘A Minisitā Pa’anga.

Tokanga fekau’aki mo e tukuhau

Lord Nuku: ‘Eiki Sea, ko e tokoni ko ē na’e ‘omai ko ē ‘e he Fakafofonga Nōpele Ha’apai, ‘Eiki
Sea, ‘oku tui pē ki ai ‘a e motu’a ni, ko e taimi ko ē te tau ala ai ki he fika ‘Eiki Sea ‘oku, he ’ikai

leva ke tau toe lava ‘o fai hano fakalelei’i mei he ngaahi me’a ko eni ko ē ‘oku fai atu ki ai ‘a e
hoha’a Sea. Kā ko e me’a pē ia ‘a e Feitu’una, kā ko ‘eku lave’i ko ē ki he Fale ni Sea, ko ‘ene
lava pē ‘a e fakamatala patiseti ko e fika, ko ‘etau me’a pē ‘oku fai ko e fakapaasi he ‘oku ‘ikai ke
toe ‘i ai ha’atau fu’u mafai lahi ‘o tautolu ia he a’u ki he fika ke tau fokotu’u ke tukuhifo mo
fe’ave’aki holo ‘i loto Sea. Ko e taimi ko ē te tau a’u ai ki he fika, ko e me’a ia ‘e fai. Ko ‘etau
siofi pē e ngaahi fika. Kā ko e ‘uhinga ko ē ‘oku fai e huluhulu he ko e pē eni ‘oku ne hanga ko ē
‘o fai hono fakamahino ki he kakai e fonua ‘a e fika ko ē ko ē te tau hanga ‘o tuku atu ke ngāue’aki
‘e he Pule’anga. ‘A eni ko ē nau fakahoha’a atu ki ai ko ē ki mu’a pea tau mālōlō, ‘oku ‘i ai e tō
nounou ‘i he fuafatongia. ‘Oku fie … ko e ‘uhinga ia ‘oku fai ai ‘a e fie ma’u ke fai hano huluhulu
fakalelei, he nau fiema’u ‘e au ia nau pehē au ‘i he’etau hū mai ko eni ‘Eiki Sea ‘e me’a mai ha
taha he Pule’anga, ko e tāfea ko eni na’e ‘osi hoko ia ki mu’a. Na’e ‘i ai e tāfea pehe ni, na’e
mālōlō ‘a e Fale Alea he taimi mahalo ‘o Tu’ivakanō mo me’a, pea na’e me’a atu e Hou’eiki ‘o
vakai’i … Ko e me’a ko ē ‘oku hoko ko ē he ‘aho ni, ko e me’a mai, ‘ikai ke ‘i ai ha silini pea kole
fakamolemole ki he kakai ai. Kiate au ia ko e tō nounou ia. ‘Oku tonu leva ke tau fakamatala

Sea Kōmiti Kakato: ‘E ‘Eiki Nōpele …

Lord Nuku: Hanga ‘o huluhulu …

Sea Kōmiti Kakato: ‘Eiki Nōpele kātaki, kuo ke tō lulunga koe. Foki mai ki he’etau fua, ka tau
hoko atu ki he’etau Patiseti. Mālō.

Lord Nuku: Ko ia Sea. Kapau kuo u tō lulunga Sea, fakatonutonu mai pē, pē ko fē feitu’u he ko
e ‘uhinga ‘oku ‘uhinga ko ē ‘eku fakamatala atu heni ‘Eiki Sea he ko e hakeaki’i ko ē e masiva ‘o
nofo masivesiva, ‘asi ia ‘i he fakamatala ko eni heni ‘Eiki Sea, kuo fekau’aki ia mo e langa ngāue
‘a e Pule’anga ‘i he ngaahi kupu, kapau te u hanga pē ‘o fakamatala’i atu ki he Feitu’una …

Lord Fusitu'a: Sea ko e ki’i tokoni pē ki he ‘Eiki Nōpele pē te ne tali. Mahalo ko e, ko e pehē
ko ē tō lulunga, ko e ki’i fakatātā ko ē na’e ‘oatu ‘e he motu’a ni ‘anenai, ko e, ko e fakatātā ia ‘o
ha me’a kuo fokotu’u ‘e he Pule’anga pea ‘oku fai ki ai ‘a e faka’eke’eke pē ko e hā e ngāue mo e
pa’anga ‘oku fai ki ai. Ko e peesi 19 fika nima ko ē na’e ‘oatu ‘anenai kuo fokotu’u mai ‘e he
Pule’anga ko e taha ‘ene kaveinga ngāue ke fokotu’u ‘a e sino fekau’aki pea mo e fakafepaki’i e
faihala. Ko fē ‘i he Patiseti ‘a e pa’anga ki he sino ko ia mo e fakahinohino mai ‘i he tūhulu ‘e ‘i
ai e pa’anga ki ai. Ko e ‘uhinga, ko ia ko e ngaahi fakalukufua ia ko ē ko eni ‘oku kei fiema’u ai
ko ē ke fai e tipeiti ‘i he budget statement.

Lord Tu'iha'angana: Sea fakamolemole ki’i fakahoha’a …

Sea Kōmiti Kakato: Mālō. Kuo mahino ki he motu’a ni, pea ‘oku ou tui kuo mou laumālie lelei
pē, tau hiki ki he’etau polokalama patiseti fakaangaanga, kātaki e Minisitā Pa’anga ‘o hoko atu.

Lord Fusitu'a: ‘Oku kei me’a ‘a e Nōpele mei … Ko e ‘uhinga ‘a e tokoni ko e fakatātā ia ‘a e
ngaahi fakalukufua ko ē ‘oku kei fiema’u ko ē ke alea’i ‘a e huluhulu he ‘oku ‘i ai ‘a ‘ene fekau’aki
pea mo e fakavouvouti ‘Eiki Sea, kae tuku ke fai e me’a ko ē ‘a e Nōpele.

Sea Kōmiti Kakato: ‘Eua …

Lord Nuku: Ko ia ‘Eiki Sea. Na’a ku fakamalanga ko ē ‘anenai ‘Eiki Sea, nau fakamalanga ‘i
he peesi 20 he hākeaki’i e mo’ui masivesiva ‘Eiki Sea. Ko e me’a ko eni ko ē ‘oku fai ai ‘a e
fakahoha’a ko ē he ‘aho ni, ‘oku ‘ikai ke ‘asi ia ai. Kapau te ke sio, kapau te ke me’a ki ai Sea ‘oku
‘i ai ‘a e loma i, ii, iii pea ii. ‘Oku ‘i ai e loma i, ii, iii ai. Ko e me’a ko ē sio ko e ngaahi me’a eni
‘e Sea ‘oku fai ki ai ‘a e fakakaukau. Ko e me’a ‘oku tu’u mai he loma (ii) ko e fakalahi e tukuhau
ki he tapaka. ‘Osi ko ia na’e ‘osi fakahū mai he’ikai ke ‘i ai ha tukuhau ia ‘e fakalahi. Ko e me’a
ko ē ko ē ki he loma (i) …

'Eiki Minisitā Pa'anga: Kātaki pē kau ki’i fakatonutonu atu pē fakamolemole pē Sea.
Sea Kōmiti Kakato: Fakatonutonu.

Fakama’ala’ala Pule’anga fekau’aki mo e tukuhau

'Eiki Minisitā Pa'anga: ‘A e konga ko eni. Ne u ‘osi, tapu pea mo e ‘Eiki Sea pehē ki he Hou’eiki
Kōmiti Kakato. Ko ‘eku fakatonutonu atu pē nau fakahoha’a pē he taimi na’e ‘oatu ai ‘a e
fakamalanga fakalukufua e ‘esitimeti ‘oku ‘ikai ke ‘i ai ha tukuhau he ta’u fo’ou, tukukehe pē ‘a e
ngaahi tukuhau ko eni ‘oku tau fononga mai ai ‘i he feinga’i ko ē e me’atokoni mo’ui lelei. Hiki’i
e ngaahi me’a, ko e ngaahi tu’unga excise tax he ko ē he me’atokoni ko ē ‘oku ‘ikai ke fu’u mo’ui
lelei mo e ngaahi me’a ko ē ki lalo, ngaahi me’a ko ē ‘oku sai, fakama’ama’a ia Sea. ‘Oku ou ki’i,
kātaki pē e ‘Eiki Fakafofonga, ‘oku lave ia ki ai ‘i he tafa’aki ko ia.

Lord Nuku: Mālō ‘Eiki Sea.

'Eiki Minisitā Pa'anga: Ka ‘oku ‘uhinga e me’a ia ko eni Sea toe ki’i faka … Ko ia Sea, ka nau
‘ai pē ‘e au mo e tu’utu’uni ko eni ki he kau masiva ‘oku ‘uhinga ia ki he to’utupu pea mo e
faka’amu ko ia ko ē ke feinga’i ko ē ke lelei ko ē ‘a e tu’unga ko ē ko ē ‘i he me’a fakasōsiale. Ko
e me’a ko ē ki he felāve’i pea mo e ngaahi fakatamaki fakanatula ‘oku ‘alu ia ki he taumu’a ola ko
ē ‘o e felāve’i mo e fakanatula Sea, mālō.

Lord Nuku: Mālō Sea. Ko e, ko e ‘uhinga ia e fakahoha’a ko ia ‘a e motu’a ni he ‘oku tui ‘a e
motu’a ni ka ‘oku ‘i ai ha me’a ‘o fekau’aki pea mo e anga ko ē ‘o e kakai ‘oku tu’u mai heni, pē
ko e konga, kapau ko eni ‘oku hangē ko e me’a ko ē ‘a e ‘Eiki Minisitā ko ‘ene me’a mai ko e
me’a ko eni ‘o fekau’aki pē ia mo e konga ‘o e sōsaieti …

<009>

Taimi: 1410–1420

Lord Nuku: …Kā kiate au fakalukufua, ‘oku, ko e konga pē eni e ngāue ko ē ‘oku tonu ke fai ‘e
he Pule’anga. Pēa ko u kei fakaongoongo ‘Eiki Sea kou fakaongoongo pē ko e hā ha ngāue ‘e fai
‘e he Pule’anga ki he fakatamaki ‘o e ‘aho ni. Pēa kapau leva ‘oku ‘ikai, ‘oku ou fokotu’u atu Sea,
ke tau foki ‘o Fale Alea kae fokotu’u ha pa’anga ke fai’aki ha ngāue. Pēa ka ‘ikai pea te u fokotu’u
atu, kapau ‘e me’a atu e Hou’eiki Kapineti ke nau me’a ki he ‘ū me’a ko eni ‘Eiki Sea.

‘Eiki Tokoni Palēmia: Sea ki’i tokoni atu Sea.

Sea Kōmiti Kakato: Me’a mai.

‘Ohake ngaahi founga ke fakasi’isi’i ai palopalema tāfea

‘Eiki Tokoni Palēmia: Tokoni atu pē. Mo’oni pē lau ‘a e Fakafofonga Nopēle. ‘Oku mahui’inga
pē ke tau sio he ngaahi me’a ‘oku, mo ha’ane uesia ‘a e kakai ‘o Tonga. ‘I he tu’unga ko ia he
taimi ni hange na’a ku lave ki ai ‘anenai. Na’e talu pē hono fakahā mei he Tokonaki, ‘o a’u mai ki
heni, ‘o kapau ‘oku ai ha taha ‘oku uesia pēa ‘e tu’u tokoni atu ‘a e potungāue ko eni ‘a e motu’a
ni kae’uma’ā ‘a e Polisi. Na’e ‘osi faka’atā mai ‘a e ngaahi siasi honau ngaahi holo ‘o kapau ‘e
fiema’u pea hiki ki ai ‘a e ngaahi fāmili, tau pehē pē ‘oku uesia lahi ko eni ‘I he …’I he tu’u he
taimi ni ‘oku fai e ngāue ‘a e Potungāue Mo’ui ki hono assess pē ko hono sivi’i ‘a e tu’unga ko
eni ‘a ē ko ē ‘oku fai e tokanga ki ai ko eni hange na’a ‘i ai ha mahaki ‘e pipihi ‘e tō ko e ‘uhinga
pē ko e hake ‘a e vai. Pēa ‘oku fai e ngāue ki ai ‘a e Potungāue Mo’ui, ‘e toki ‘omai ‘enau līpooti.
‘Oku ‘ikai ke pehē ‘oku ‘ikai ke fai ha ngāue ki heni Sea, fai pē ngāue. Ngaahi me’a ko ē ‘oku fai
e tokanga ki ai hangē ko e taki e vai, pē ko hono tanu. Mahino pē ka tau ka tanu ha feitu’u ‘e taha
‘alu e vai ki he feitu’u ‘e taha. Ko e ‘ai ke tau sio fakalelei pē ko e hā e me’a ‘oku totonu ko ē ke
fai. He ‘ikai ke ‘alu e vai ia ‘o to e fakafoki ia ki he ‘ao. ‘O kapau te tau tanu ha feitu’u ‘e taha,
mahino ‘e ‘alu ki ha feitu’u ‘e taha. Fa’ahinga  founga ‘e taha, ko ‘etau taki e vai ki tahi. Ngaahi
feitu’u ko eni ‘oku tau talanoa ki ai, kau ai e vāhenga e motu’a ni, ‘oku ma’ulalo. Pea ‘e taki fēfē
leva e vai ki ha feitu’u ‘oku ma’ulalo ki ha feitu’u ‘oku mā’olunga ange hangē ko tahi. ‘E iku ha’u
taimi ko ia ‘oku ma’olunga ai e tahi ‘e to e ha’u fakafoki ai e tahi ia ‘o to e fonu ai ‘a e ngaahi
feitu’u ko eni ‘oku mau nofo ai Sea. ‘A ia ko e kole atu pē ia, kapau te tau toki a’u ki he ngaahi
potungāue ko ia, pēa talanoa’i ai ha ngaahi fokotu’u fakakaukau, mahu’inga ‘aupito pē ke ‘omai e
ngaahi fakakaukau kehekehe hei’ilo na’a lava ai, tau sio ki ha me’a ‘e tokoni’i ai e kakai. Kā ko
‘ene tu’u he taimi ni, ‘oku fai pē ngāue ‘a e Pule’anga, ko e hā e me’a ‘e fai ke fakasi’isi’i ai ha
palopalema ‘e ala hoko. Ko ia pē Sea mālō.

Sea Kōmiti Kakato: Koi a ko e ‘uhinga ia ‘etau vakai ā tautolu ki he’etau patiseti fakaangaanga.
Ko e toki ha’u ai pē mo e ‘ū me’a pea toki ha’u. ‘E Hou’eiki, ko e lao mo e tu’utu’uni ko e fa’u pē
‘etautolu. Ka tau ō atu ‘o fihia, holomui. ‘Alu atu hē, afe hē, ‘oku pehē. Ko ia Hou’eiki ko u tui pē
‘oku mou laumālie lelei ka tau hoko atu.

Lord Fusitu’a: Mahalo na ko e ‘uhinga ‘a e ‘Eiki Nopēle ‘Eiki Sea pē ‘oku ‘i ai ha ngaahi feitu’u
‘oku fai ki ai ha keli ‘a e Pule’anga ke fakatafe ki ai e vai. Ko e ngaahi alā me’a pēhe fekau’aki
pēa mo hono fakafepaki’i ‘a e disaster mismanagement ….

‘Eiki Tokoni Palēmia: Sea sai pē ke toki fakahoko mai pē he fai ko eni fatongia ‘o e Potungāue
Mo’ui moe ala me’a pehē, fakahoko mai pē ki he Fale Alea he taimi ko eni ‘oku ‘i ai ha ngaahi,
kā ko e tu’u he taimi ni ‘oku tu’u fakatatali mai pē potungāue kae’uma’ā e ngaahi potungāue
felālāve’i. Kapau ‘oku ‘i ai ha fāmili, fiema’u ke evacuate mo me’a, mau tu’u mai pē ‘o
fakaongoongo mai, ‘osi tuku atu pē ngaahi fika telefoni talu mei he ‘aho Tokonaki, a’u ki he efiafi
Tokonaki na’e te’eki ai pē ke ‘i ai ha tā, ha kole tokoni ange. Kā ‘oku kei ‘atā pē ‘a e potungāue
kae’uma’ā e kau polisi tāmateafi, ha e me’a ‘e ala fai ha tokoni ‘i he hili he taimi ni kae fai e sio
ia ko eni ‘a e Potungāue Mo’ui ki he sai ko eni ‘o e vai pē ko e hā ‘a e uesia e vai ki he ngaahi

me’a pēhe ni, ‘e pau ke sivi mo e alā me’a pehē pēa toki tuku mai pē ki ho Fale Sea ‘amui ange.
Mālō.

Sea Kōmiti Kakato: Malo ‘aupito e tokangaekina hotau kakai. ‘E ‘Eiki Minisitā Pa’anga, hoko
atu, Patiseti.

‘Eiki Minisitā Pa’anga: Tapu mo e ‘Eiki Sea pēa pehē ki he Hou’eiki Kōmiti Kakato Sea. ‘A ia
ko e ki’i lao fakaangaanga ena ko u ‘oatu ko ‘etau ‘esitimeti fakalukufua ko ē ki he ta’u kaha’u,
‘oku fe’unga foki ia pēa mo e nimangeau fānima miliona mā valumano onoafe nimangeau. ‘A ia
ko e fakakātoa ia kā ko e pa’anga ko ia ‘oku ‘omai ko ia ‘o fokotu’u mai he kupu’i lao.

Lord Nuku: ‘A ia Sea ko ‘etau fononga he taimi nit e tau fononga fakataha pē ki’i fakamatala
patiseti pea mo e ..

Sea Kōmiti Kakato: Minisitā Pa’anga kātaki mu’a ‘oku ‘i ai e me’a ko eni ‘oku tokanga ki ai…

Lord Nuku: Ko ‘eku fehu’i atu, ‘a ia te tau fononga fakataha pē he taimi ni ‘i he polokalama
patiseti pēa mo e fakamatala patiseti.

Sea Kōmiti Kakato: Ko ia, tau ‘alu fakataha pē ko ‘etau… kā ‘oku ‘i ai ha me’a ‘oku fie tokanga
mai ki ai ha taha, ‘ohake.

Lord Nuku: ‘Io, mālō.

‘Eiki Minisitā Pa’anga: ‘A ia ko e tu’u ia ko ē, ‘a ia ko e fo’i lao fakaangaanga ko eni, ‘a ia ‘oku
fakahoha’a atu ko ia ki ai ko e fe’unga ia mo e, ‘a ia ko e pa’anga ‘ata’atā pē. ‘A ai ‘oku ‘i ai e
konga ai ko e tokoni, ‘oku toki meimei fai pē ia mei he, ha’u pē ia mei he ngaahi fonua mei muli
pea pehē ki he ngaahi sino fekau’aki eni. Kā ko e kātoa ena ‘o e fo’i lao fakaangaanga ko ena ke
tau ngāue’aki ko ia he ta’u fakapa’anga hoko, fe’unga pē mo e tolungeau uafitu miliona onokilu,
valumano onoafe onongeau. ‘A ia ko e pa’anga kātoa ia Sea ki he fakalukufua ki he ‘esitimeti ka
hoko Sea. Kā ko u lave mai au ki he vouti ‘uluaki.

Vouti ‘Ofisi Palasi

Ko e vouti ‘uluaki felāve’i ia pea mo e Palasi Sea, ‘a ia ko e vouti ia ‘o e Palasi, ‘a ia ‘oku mau
ki’i holo. Na’e 5.1 miliona, 5.17 miliona e ‘esitimeti ko ē 2015/16, ka ‘oku holo ia ‘o 4.36 miliona.
Ko e ‘uhinga lahi pē ‘a e holo ko eni, koe’uhī foki na’e ‘i ai …

Sea Kōmiti Kakato: Kātaki ‘Eiki Minisitā Pa’anga ko e peesi fiha ‘oku ke me’a mai ai.

‘Eiki Minisitā Pa’anga: Peesi 69 Sea, ‘a ia ko e kamata eni mei he ‘esitimeti ko eni ‘uluaki.

Sea Kōmiti Kakato: 9 pē ko e 69.

‘Eiki Minisitā Pa’anga: Pēesi 69. ‘A ia ko e vouti ‘uluaki, ko e vahe ‘uluaki eni ‘o e ‘Ofisi
Palasi. ‘A ia ko e holo lahi ko eni ‘i he meimei ko e fitu kilu tupu ‘a e holo ko ia e ‘esitimeti e
Palasi he ta’u ni ki he ta’u kaha’u.

Kole fakama’ala’ala peesi 67 Patiseti

‘Eiki Nopēle Vaea: Kātaki ‘e ‘Eiki Minisitā. Ko e peesi ko eni, 69. Ko e kole atu pē ke
fakama’ala’ala mai mu’a ‘a e pēesi 67 pea mo e ki’i Saame, ko e ha hono ‘uhinga ‘oku fakahoko
mai ai ki heni, ngalingali ‘oku ‘i ai hano tu’unga fakapa’anga ki he ngaahi ‘aho ni. Mālō Sea.

Sea Kōmiti Kakato: Minisita Pa’anga.

Fakama’ala’ala peesi 67 Patiseti

‘Eiki Minisitā Pa’anga: Malo. Kou tui ko e Saame eni, ko e ‘Otua mo Tonga ko hoku tofi’a.
Ha’u kātoa ai, ko e Saame 122 veesi 7, ‘Ofa ke ‘i ai e melino ‘i he loto puke, pea ‘i ho ngaahi
Palasi ‘a e tu’umālie. Ko e folofola eni ‘a e ‘Otua he’ene Tohitapu, tau faka’amu kotoa pē tu’umālie
pea mo e ngaahi lelei kotoa pē ‘oku tafe pea mei he Palasi ‘o tafe mai ai ki he fonua Sea. Pea ko u
tui ‘oku lea hangatonu mai pē Saame ‘a Tevita, Saame pē eni ‘a Tevita koe’uhī pea mei he’ene
vakai ‘ene pule ke tafe hifo. Pea ko ‘enau ‘esitimeti eni ‘oku holo hifo‘aki ‘a e, mei he 7 kilu ki he
8 kilu. Ko e me’a lahi pē eni koe’uhī ko e fatongia e fonua ki he Hilifaki Kalauni na’e toki ‘osi
Sea. Pea ko e me’a ia ‘oku holo ai eni ka ko e me’a fo’ou pē ‘oku mau tānaki mai heni, ‘oku hā ia
‘i he pēesi ko eni 70. ‘Oku mau fai e tokanga makehe ke fakalelei’i heni ‘a e fale ko ē ‘o e Palasi
ko ē ‘i Ha’apai, ‘oku mau ‘omai ki ai e taha kilu. Pea ‘ikai ngata ai pea mo e fai e tokangaekina ‘a
e fale ko eni ‘a e Palasi…

Fehu’i pē ‘oku ‘i ai ha pa’anga pau ki ha ngaahi fatongia Kuini Fehuhu

Lord Fusitu’a: ‘Eiki Sea ko e ki’i fehu’i pē ki he ‘Eiki Minisitā. Kātaki ‘Eiki Minisitā ko ‘eku
ki’i fehu’i atu pē pē ‘oku ‘i ai ha vahe’i…ha sino’i pa’anga ‘i he ‘Ofisi Palasi ki he, ‘oku mahino
‘oku ‘i ai ‘a e ngaahi fatongia ‘a e Ta’ahine Kuini Fehuhu ‘oku me’a holo ai ‘i māmāni pea na’e
fu’u ‘ā’āsili ‘a e ‘ilonga hono ‘ofeinga e Kuini Fehuhu ‘i he kātoanga ko eni na’e toki ‘osi hono
fai. Pē ko e fē sino’i pa’anga pau ‘oku vahe’i ki ai ‘i he vouti ko eni ‘Eiki Minisitā. Mālō.

Tali Pule’anga fekau’aki mo e pa’anga ki he ngaahi fatongia e Kuini Fehuhu

‘Eiki Minisitā Pa’anga: Malo Sea. Tapu pea mo e Hou’eiki pehē ki he ‘Eiki Sea mo e Hou’eiki
Kōmiti Kakato. Ko ia Sea, ko e konga ko ē ‘oku ‘i ai e, ko e va’a polokalama si’isi’i ‘oku ui ko e
pule’i mo e fale’i, ‘oku mei ai e ngaahi pa’anga ko ē felāve’i ko ē pēa mo ‘Ene ‘Afio pea pehē mo
hono fale ‘i he ngaahi fatongia ‘oku nau me’a, nau ha’elea atu ai ‘a muli koe’uhī ko e ngaahi
fatongia ko ia e fonua pea ‘oku fakapa’anga pē kinautolu ia ‘i he pa’anga ko ia ‘a e Pule’anga. ‘A
ia ko e tafa’aki ia ko ē ‘oku ‘i ai e fakapa’anga e ngaahi me’a ko ia. ‘A ia ‘oku ‘asi ia ‘i ai. Kā ko
u lave pē ‘i he ‘esitimeti ko eni…

Lord Fusitu’a: ‘A ia ko e fika fē ia ‘Eiki Minisitā.

‘Eiki Minisitā Pa’anga: Ko e vahe, ko e pēesi 70. ‘Oku ‘i ai pē ‘a e hangē ko e, ‘oku ‘i ai ‘a e
pa’anga ki he vāhenga, ‘a ia ko e vahe ia ko e konga 10 ia ‘a e fakaikiiki. Pēa ko e vahe 11 ko e
ngaahi feme’a’aki fakalotofonua. ‘Oku ‘i ai mo e ngaahi feme’a’aki fakavaha’apule’anga. ‘Oku
mau ‘omai e pa’anga fe’unga heni koe’uhī ko e ngaahi palani ko ia ‘oku ‘omai ko ē pea mei he
Palasi ‘a e ngaahi polokalama ko ia ‘e hoko he ta’u kaha’u, ko ia ‘oku mau ‘omai pē ‘o tuku ‘o
fa’o ki he ‘esitimeti ko eni ‘o e ta’u kaha’u. ‘A ia ko e ki’i lave ko ia ki ai, ko e ngaahi fatongia
‘oku nau hanga atu ki ai, kātoa pē he ngaahi fakamole ko eni ‘oku mau ‘i he…kau ia he palani
‘esitimeti ko eni Sea, ‘o kau ai pea mo hono fakalelei’i ko ē ‘o e Palasi ‘Ii ‘Eua, ‘oku kau mo ia.

Lord Fusitu’a: ‘A ia ‘oku fakakau, kau e Ta’ahine Kuini Fehuhu ia ‘i he sino’i pa’anga ko ia.

‘Eiki Minisitā Pa’anga: Koi a. ‘A ia ko e ngaahi sivi fakafalemahaki …

<001>

Taimi: 1420-1430

‘Eiki Minisitā Pa‘anga: Ko ‘eku tali ki aí ‘io. Ngaahi fatongia kātoa ‘o e Pule‘angá ki he
‘Ene ‘Afió mo hotau Tu‘í ‘oku ‘i heni ia Sea. Kaikehe Sea ko e ngaahi fakamole tānaki mai pē
‘oku mau ‘omai heni ‘o fai e tokangaekina ‘a e Palasi ko eni ‘i 'Eua ‘a ia ‘oku mau ‘omai heni,
‘oku ‘asi ia he peesi 70. Fakamole lalahí, 20, ‘a ia ko e fakalelei, ko e 3 kilu mai ke fakalelei ‘aki
pea pehē pea mo e tafa‘aki ko eni ki Ha‘apaí. ‘Iai e 1 kilu, ai pē feitu‘u mau faka‘amu ke fakalahi‘i
koe‘uhí kae lava ‘o fakalelei‘i koe‘uhí ko e tu‘unga ko ē ‘oku ‘i ai he taimi ni. ‘A ia ko e ngaahi
fakamole lalahi pē ia ‘oku mau ‘omai ki heni, ka ko e fakalukufuá Sea ‘oku holo mei he ta‘u kuo
‘osí koe‘uhí ko hotau fatongia ki hotau fonuá. ‘A ia ko e tu‘unga ia ‘o …

Tokanga fekau’aki mo e fakalelei Palasi ‘i Ha’apai

Lord Tu‘iha‘angana: Sea, kātaki ko e fehu‘i pē ‘Eiki Minisitā. Ko ‘ene me‘a ko ē
fekau‘aki mo e fakalelei e Palasí, ko e hā me‘a ‘oku 3 kilu ai ‘a 'Eua kae 1 kilu ‘a Ha‘apaí. Ko ‘eku
lave‘í ‘oku lahi ange palasi ‘i Ha‘apaí pea na‘e maumau lahi ange ia he afā. Kā ko e 1 kilú ia he
‘ikai ke lava ha me‘a ia ai ki he palasí ‘i Ha‘apaí. ‘Ikai ko ‘eku ‘ai. Fakamolemole pē ‘oku ‘ikai ke
u lave‘i ‘e au ia ‘a e palasi ‘i 'Eua, te‘eki lave‘i ia he motu‘a ni. Ka ko ‘eku ‘uhingá pē ‘aku ki he
1 kilu ko eni ki Ha‘apaí, ki he maumau ko eni na‘e hoko ki Tau‘akipulu he talu eni ko eni mei he
afā he 2014 ia. ‘Oku tonu ke ‘omai e 3 kilu ko ē ‘o fakalahi mo e 1 kilu ko ē ke ‘ai ā ‘a Ha‘apai ke
‘osi na‘e holo ko ē ‘i he afā. Kae toki vakai‘i ‘a 'Eua. ‘Ikai ka ko e kole pē ia he ko e 1 kilu ia ko ē
he‘ikai ke lava ia ai e palasi ia ‘o Ha‘apai he na‘e maumau lahi 'aupito ia he afā. Mālō Sea.

‘Eiki Minisitā Tānaki Pa‘anga Hū Mai: Tapu pea mo e Seá, tapu mo e Falé, ko e ki‘i tokoni
atu pē ki he … Ko Ha‘apaí ia na‘e ‘osi fai e ngāue ki ai ‘a e Palēmiá ia, ‘oku loto māfana pē kakai
ia ‘o Ha‘apaí, tautefito pē ki he ngaahi Siasí. Nau loto māfana pē nautolu ia ke nau tānaki pē ‘e
nautolu e silini ke … pea fakataha mo e tokoni kehe, ke lava ‘o fakakakato ‘aki e ngāue ko ení ki
he langa ko ē ‘o Ha‘apaí. Pea ‘oku pehē pē mo 'Eua, ko e ki‘i fakava‘e pē eni ia ‘oku ‘ikai ke lava
ha palasi ia he 3 kilú. ‘Oku fai e kole pa‘anga ia ki muli pea mo e uki ke fai ha tānaki pa‘anga ke
tokoni ki he ngāue ko ení. Mālō.

Tali Pule’anga fekau’aki mo e Palasi Ha’apai

‘Eiki Minisitā Pa‘anga: Mālō ‘aupito Sea. Tapu mo e ‘Eiki Sea, pehē ki he Hou‘eiki Kōmiti
Kakató. Ko e peesi 70, ko e ‘aitemi, ai e ‘aitemi 20, he ngaahi fakaikiiki ko ē ngaahi tokoni ko ē
mei he ngaahi Pule‘anga tokoní ‘oku a e 4 kilu 5 mano ai. Ko e 4 kilu 5 mano ko iá ‘oku tānaki
mai ia ki he 1 kilu ko ē ‘oku ‘ai ko ē ki Ha‘apaí he pa‘anga ‘a e pule‘angá, ko ia ‘e langa‘aki ‘a e
palasi fo‘oú. Fakalelei‘i fo‘ou ko eni ‘o e palasi ko eni ‘i Ha‘apaí. Ka ‘oku ai e tokoni ia ‘oku ai e
fonua ‘oku nau ‘osi ‘ofa mai nautolu ia ke nau tokoni mai. ‘A ia ‘oku ‘alu hake leva ia ‘o 5 kilu 5
mano. ‘A ia ko e kotoa ia ‘a e tu‘u he taimi ni ‘a e fakafuofua ko ē ki he mahu‘inga ko ē … pea
‘oku ‘ikai ke … ‘a ia ko e tokoni eni ia pea mo e pa‘anga ‘a e pule‘angá ‘oku ‘atu ko ení ki Ha‘apaí.
‘A ia ko e lahi fakakātoa ia ‘a e fakafuofua ‘oku ‘atu he taimi ni. ‘A ia ‘oku lahi pē ia ‘i 'Eua.
Lord Tu‘iha‘angana: Ko ia Minisitā Pa‘anga. Mālō 'aupito. Ko ia ko e me‘a ia ‘oku ou
‘uhinga ki aí ko e ‘ikai ke me‘á, he ko ‘eku lave‘í na‘e ai e fokotu‘utu‘u na‘e ai e kole tokoni he
taimi na‘e kei Tokoni Palēmiá ai ‘a e Fika 15 ‘o Vava‘ú, ka ko eni kuo me‘a mai e Minisitā ‘oku
kau fakataha ia mo e tokoni ‘a e pule‘angá. ‘Inasi e pule‘angá pea mo e tokoní, ngali fakafiemālie
ange ia.

Sea Kōmiti: Mālō.

Lord Tu‘iha‘angana: ‘Uhingá he ‘oku mahino ko ē … ko ‘eku fakatātā pē ‘aku ki he lau
ko ē he taimi ni, ‘oku kei faka‘aonga‘i pē he ‘Ene ‘Afió ‘ana ia ‘a e taimi ‘oku ha‘ele ai ki 'Eua ‘a
e palasi ‘i 'Eua. Ka ‘oku mahino ‘a e fie ma‘u ke fai ha tokanga lahi ki Ha‘apaí, ‘oku ‘ikai pē ke to
e lava ia, ‘oku ‘ikai pē taau ia ke ‘afio ai ‘Ene ‘Afió ‘oku fie ma‘u ia ke fai e ngāue lahi ki ai. ‘A
ia ‘oku ou lave ko ē ki aí. ‘A e kehekehe ko ē ‘a e ongo tu‘unga ‘oku ai ‘a e ongo palasí. Ka ko
ena ‘oku me‘a mai e Minisitā kapau ‘e ma‘u mai e pa‘anga tokoni ko iá, ko ia. ‘e ‘i he laine ia ko
ē. Ka fakalelei‘i pē to e langa fo‘ou e palasi ‘i Ha‘apaí ‘e ‘i he 5 kilu ia ‘o faai atu. Mālō Sea.

Sea Kōmiti: Ko ia Minisitā Pa‘anga.

‘Eiki Minisitā Pa‘anga: Tapu pea mo e ‘Eiki Sea. ‘A ia koe  tu‘ungá ia ko e  kole pē ki he
Hou‘eiki ‘o Ha‘apaí mo e kāingá ‘oua te mou to e tokoni mou toki ō hake pē ‘o fai ha ki‘i tokoni.
Ko eni ‘e lava pē fua ‘a e palasí ia. ‘Oua ‘e to e fakakavenga ki he kāingá. Ka nau tokanga nautolu
ki he toutaí mo e ngaahi me‘a pehē. Ka ko eni ‘oku lava pē fatongia ‘i hotau pa‘anga ko eni hotau
ivi ki he ta‘u kaha‘ú Sea. ‘A ia ko e tu‘unga pē ia ‘a e vouti ko ení pea ‘oku fokotu‘u atu Sea. Mālō.

Lord Nuku: Sea ko e me‘a ‘oku tokanga ki ai e motu‘a ni ‘Eiki Sea, mei he peesi 4. Ko e peesi
‘a eni ko ē 70 mo e 69 ‘Eiki Sea, ko ‘etau a‘u ia ko ē ki he vahevahe ‘o e ‘esitimetí ki he ‘u feitu‘u
ko ē ‘oku fai ki ai e ngāue ‘a e pa‘anga ko ē ‘a e pule‘angá ‘Eiki Sea. Ko e me‘a ‘oku fai ki ai e
tokanga ‘Eiki Sea, ‘i he peesi 3, ‘oku ai ‘a e fatongia ai, ko e fo‘i fatongia 1, 2, 3, 4, 5, 6, 7, ‘a ia
ko e ngaahi fatongia ko iá ‘Eiki Sea ‘oku ne hanga  ‘o tuhu‘i mai e ngaahi mālohinga ke fai ai ‘a e
ngāue he pule‘angá. Pea ‘oku tokanga e motu‘a ni ‘Eiki Sea ki he va‘a faka‘ekonōmiká. Hono 6.
Ko e silini ko ē ‘oku to‘o ko ē mei he 324, ‘a ē ko ē fonuá, ke fai ‘aki hono langa faka‘ekonōmika
ko ē fonuá ko e pa‘anga pē 15. 15 miliona poini ‘e 4. Ko e pa‘anga ko ē ki he langa fakasōsialé,
pa‘anga ia ‘e 100 miliona poini ‘e 8. Kapau te ke me‘a hifo ki ai, ‘a ia ko e Konisitūtoné ‘a ia ‘oku
mai ki ai ‘a e Potungāue ‘e 4, 12 miliona. ‘O fai pehē hifo ‘Eiki Sea, ka ko e me‘a ‘oku fai ki ai e

tokanga e fakahoha‘a e motu‘a ni ki he vahevahe ko ení, ko e pa‘anga ‘e 15.4 miliona ko ē ‘oku
‘ave ki he langa faka‘ekonōmiká. ‘A ia ko e pa‘anga ia ‘oku vahe‘i ‘i he Potungāue Toutaí,
Potungāue  Ngoué ke fai‘aki e langa faka‘ekonōmika e fonuá ‘Eiki Sea. Pea ko e me‘a ia ko ē na‘e
hoha‘a ki ai e motu‘a ni, ko hono vahevahe eni e ivi ko ē e fonuá. ‘A eni ko ē  ‘oku tu‘u ko ē. Ko
e Potungāue eni ‘e 2 ‘oku tokanga lahi ki ai e motu‘a ni ko e Potungāue Ngoué mo e Potungāue
Toutaí. He ko e pēseti lahi taha ko ē ‘o e kakai e fonua ni ‘Eiki Sea, pea hangē ko ē na‘e fai ki ai e
fakahoha‘a ko ē ‘anenai ko ē peesi 20 ko ē Fakamatala Patisetí, kapau ko e to‘utupú ē, ko ‘enau
ngāué ‘e ma‘u ‘i fē? Kapau ‘oku ‘osi fai e fakamatala patisetí pēseti ‘oku ‘ave ki Vava‘ú, pēseti
‘oku ‘ave ki Ha‘apai, pēseti ‘oku ‘ave ki 'Eua, pea nofo leva ‘a e 100 tupu miliona ‘i Tongatapu.
Ko e me‘a ko ē ‘oku fai ki ai e hoha‘á ‘Eiki Sea, ‘oku ou tokanga atu ki he fika ko ení. Te tau lava
ke fakalelei‘i ‘a e ongo potungāue ‘e 2 ko ení? Potungāue Ngoué mo e Potungāue Toutaí? He ‘oku
hangē ko e me‘a na‘e hanu mai ki ai ‘a Ha‘apaí. Ko e mālohinga ‘o Ha‘apaí ia ko e toutai. Tau ō
tautolu ‘o vahe‘i ‘a e ki‘i pa‘anga ko ení, ko e 15 miliona ko ení, kātoa ki Tongatapu ni kātoa. Ko
e me‘a ia ‘oku fai ki ai e tokangá Sea. He ‘oku hanga he fakamatala patisetí ‘o ‘omai e tokoni ‘oku
‘ave ki he ‘otu motú. Ka ‘oku hanga leva ‘e he fika ko ení ‘o fakamatala‘i mai, ko e silini eni ‘oku
‘ave ki he Minisitā Ngoué ke fai‘aki ko ē tokoni ko ē, ke hakeaki‘i ‘a e va‘a lahi taha ko ē ‘oku
mo‘ui ai e kakai ‘o e fonuá he ‘aho ni. Ki‘i pa‘anga pē ‘e 15 miliona. Ko e fika mo‘oní ē. ‘A ē ‘oku
‘ange ki he ‘Eiki Minisitā ke ne fai ‘aki ko ē ngāue ko ení. Te tau lava ke toe fakalahí? Ke
fakalahi‘i, ko e fakakaukau ia ‘a e motu‘a ni.

‘Eiki Minisitā Tānaki Pa‘anga Hūmai & Tute: Sea ke u ki‘i tokoni ki he Fakafofongá.

Sea Kōmiti: Tokoni.

‘Eiki Minisitā Tānaki Pa‘anga Hūmai & Tute: Tapu mo e ‘Eiki Sea, pea tapu mo e Falé,
fakamālō atu ki he Fakafofongá he malanga atu he toutaí. Kuo u kole atu pē mu‘a Sea, ‘ai pē mu‘a
‘etau ngāué ke tau ngāue fakamā‘opo‘opo. Ko e vouti ‘uluakí eni, ko e ‘Ofisi e Palasí. Ngaahi ‘isiū
ko ia felāve‘i mo e ‘Ofisi e Palasí pea mo e statement, tau pō talanoa ai, ko e ‘uhingá ko e lava pē
ko iá, tau hiki ki he vouti hono 2  mo e potungāue hono 2. He kapau ‘e ‘ikai Sea ‘e feleleu ‘etau
aleá pea ‘ikai te tau ‘iló pē te tau iku ki fē. Mālō.

Sea Kōmiti: Ko ia Hou‘eiki, hangē pē ko e me‘a ko ē na‘a tau fanongo ki ai na‘e me‘a mai ki ai
e Minisitā Pa‘angá, pea na‘e ai e hoha‘a e Fakafofonga Nōpele Fika 1 ‘o Ha‘apaí ki h e palasí. Ta
ko ē ‘oku ai e silini ia hē. Ka ‘oku ou kole atu mu‘a, tau fononga tahataha atu pē mu‘a he ko e
‘uhingá ko e toutaí mo e me‘á ‘oku toki ‘i mui ia. Ka ‘oku ou kole pē ke tau fakamā‘opo‘opo lelei
pē mei mu‘a.

Lord Nuku: ‘Eiki Sea, ko peesi ko e ko ē ‘o e fakamatala patisetí ‘oku ai e peesi 4, 5, 6 ‘o a‘u
ki he 70. Kuo tau hiki tautolu ia ‘o kamata he 69.

‘Eiki Minisitā Pa‘anga: Sea kātaki, kole atu pē fakamolemole ...(kovi e ongo)...

Lord Nuku: ‘E fēfē, ha e founga hono tānaki e ivi e pule‘angá?

‘Eiki Minisitā Pa‘anga: Kau tali atu, tapu mo e ‘Eiki Sea ‘o e Kōmiti Kakató. Kau tali atu e
fo‘i poini mahu‘inga ‘oku ‘omai he ‘Eiki Nōpele, koe‘uhí ko e sio ki he vahevahé. Ko e vahevahe

ko ē fakalukufua ko ē ki he ngaahi potungāue ko ení ki he ta‘u kaha‘ú, fe‘unga ia mo e 25 miliona.
Fakakātoa. Pa‘anga pea mo e ngaahi pa‘anga tokoni maí. Ko e 15.4 miliona, ko e pa‘anga ia ko ē
‘o e ngaahi ngāue ko ē ‘o e ngaahi potungāué. Ka ‘oku ou faka‘amu pē ke fakamahino‘i e me‘a ko
eni, ‘a e fatongia e pule‘anga mo e fatongia ‘a e ngaahi pisinisi taautaha.

<003>

Taimi: 1430-1440

‘Eiki Minisitā Pa’anga:   Ko e pa’anga ko ē ‘oku ‘oatu ko eni ko e kaungāue ia pea mo ’enau
pa’anga ngāue ko hono fokotu’utu’u ‘o e ngaahi policy, ‘ai ‘a e ngaahi lao pea mo e ngaahi ngāue
‘oku fakataumu’a ‘e he laó ki he ngaahi Potungāue ‘a e Pule’angá.   Ko e me’a ko ē ki he pa’anga
ko ē ke ‘oatu ko ē ki he ngaahi pisinisi.   Kuo ’osi maau ‘a e ngaahi Pangikē, ‘osi maau mo e
13,’osi ‘oatu ‘e he Pule’angá  ia kehe ‘aupito ia.  Ko e pa’anga ena ki he Pangikē Fakalakalaká ke
fakaivia ‘aki ‘a e ngaahi Pisinisi Taautaha.  Kehekehe ‘aupito, pea kou tui ko e poini mahu’inga ia
‘a e fakafaikehekehe’i ‘a e fatongia ‘o e Pule’angá pea mo e ngaahi fatongia ko ē ‘o e ngaahi
pisinisí ki tu’á mo e fatongia ‘o e Pule’angá ki hono’oatu fakapa’anga ki he ngaahi sino ko ē
fakapangikē mo nau toe tokoni’i ‘a e ngaahi pisinisí.

‘A ia ko e poiní ko ē ‘oku ou ‘ohake.  Ko e 15 ko eni ko e kaungāue pē ia mo ‘enau pa’anga ngāue
ki he ngaahi fokotu’utu’u felāve’i mo e tefito’i fatongia ‘o e Pule’anga.  Ko e ha ‘a e tefito’i
fatongia ‘o e Potungāue Ngoué, ko e ‘ai ‘a e ngaahi fokotu’utu’u policy mo e lao mo e ngaahi
fale’i.  ‘Oku ‘ikai ke nau ō  nautolu ‘o ngoue.  ‘E ‘ikai ke ‘alu ‘a e Potungāue ia ko eni ‘o tō mataka,
‘o tō hina.  ‘Oku hangē kiate au ‘oku ‘i ai ‘a e fetuiaki heni.   ‘A ia ko ’eku poini ‘oku ou ‘ohake
‘a e mahu’inga ‘o e tu’u’anga ‘a e Pule’angá mo e tu’u’anga ko ē ‘a e toenga ‘o e Sosaieti fengāue
‘aki Sea. ‘A ia ko e poini pē ia ‘oku ou ‘ohake ’i he me’a ko eni, pea ‘i he ‘ene pehē kou foki mai
ā ki he Palasi.  Ko e fatongia ē kou lave atu pē ki ai pea ko e anga ē ‘a e fakafehoanaki mo e ta’u
kuo ‘osi mo e ta’u ni, pea mo e ngāue fo’ou ‘oku ‘omai ke tau fai hano tokangaēkina ‘i he tafa’aki
ko eni, pea ko e me’a ia ‘oku fai atu ai ‘a e fokotu’u ‘Eiki Sea, kapau ‘oku fiemalie ki ai ‘a e
Hou’eiki ki he pa’anga kuo tau vahe’i ki he ‘Ofisi ‘o e Palasi.

Sea Kōmiti Kakato:  ‘Eiki Nōpele ‘Eua.

Lord Nuku:  Ko e ‘uhinga ‘eku fakahoha’a ki ai ‘Eiki Sea, he na’e tonu ke fakama’ala’ala mai
mei mu’a ‘i he ‘u peesi ko eni ‘a e founga hono tanaki ‘o e Tukuhau.  He kapau teke me’a hifo ki
he peesi hono 9, ‘oku ne fakamatala mai ai ‘a e fakalukufua, kaungāue tu’uma’ú, fe’unga ia mo e
130 miliona.  ‘Oku fakamatala’i fakakehekehe’i.  Ko e fakamatala ko eni ‘a e 15 miliona ko ē,
‘oku ‘ikai ke ne hanga ‘e ia ‘o ‘omai ha fakamatala ke ne hanga ‘o fakapapau’i pē ko e fē pa’anga
ki hē, pa’anga ki hē.  Ko ‘ene a’u mai ko ē ki he peesi 9, ko e ngaahi pa’anga hūatu mo e anga
hono ngaahi fakamolé.  Ko e taimi ko ē ‘oku tau ‘alu ai ki he ngaahi Potungāué.  Ko e fika ko ē
na’e ‘ave ko ē ki ai Sea.  Ko e fika ‘oku ‘ave ke fakalele ‘aki ‘a e ngāue mo fai ‘aki ‘a e ngaahi
fatongia.  ‘Oku ‘uhinga pehē ‘a e anga ko ē ‘eku hoha’a ki ai.  Pea hangē ko e me’a ko eni.  ‘Oku
‘ikai ke ‘asi ‘a e pa’anga tokoni ia ‘i he fika ko eni 324.  Kae toki fakatonutonu mai pē ia ‘e he
‘Eiki Minisitā Pa’anga, koe’uhi ko ia, ia ko e mātaotao ia ‘i he tafa’aki ko ia.

Ko e me’a ko ē ‘oku fehu’i ‘e he motu’a ni.  Ko e ‘omai ko ē ‘o e pa’anga tokoni, ’o ‘omai ia ki
he Patiseti fakalukufua, pea lau leva ia ko e pa’anga tanaki ia ‘a Tonga ni.  Ka ‘oku ‘ikai ko ha
pa’anga foki ia ‘a Tonga ni, ko e pa’anga ia na’e ‘omai ke tokoni.  Ko ‘eku fehu’i?  Na’e
fakataumu’a mai ‘a e pa’anga ko ia  ke fakataumu’a ki ha fo’i ngāué?  Pē ‘oku ‘omai ‘a e pa’anga
ko ia,hangē pē ha Budge Support ke toki vahevahe pē ia ‘e he Pule’anga, ki he feitu’u ko ē tenau
loto ke ‘ave ki ai.  He ko e pa’anga tokoni ko eni ‘Eiki Sea, ko e pa’anga lahi.  He kapau ko e 324
ko hotau ivi fakafonua ia.  Ko e Patiseti ko ē ‘oku ‘omai, ko e 541miliona, ‘a ia ko e faikehekehe
ia, ‘a ia ko e pa’anga tokoni ia, ‘a ē ‘oku tanaki ko ‘etau pa’anga, ‘a ia ‘oku fa’a faka’aonga’i ‘aki
ko e pa’anga ko ia, ‘oku ‘ikai ko hotau ivi ia.  Pea na’e ‘osi fai ‘a e feme’a’aki ‘anenai ‘i he
Fakamatala Patiseti. He ‘ikai ke kau ko eni ‘a e pa’anga remittance ‘i he pa’anga ko eni ‘a e GDP?

Lord Tu’iha’ateiho:   ‘Eiki Nōpele!  Ke u ki’i tokoni atu kātaki pē?

Lord Nuku:  Mālō!

Lord Tu’iha’ateiho:  Ko ‘eku tokoni Sea, ‘oku kehekehe.  Ko e me’a ko eni na’e toki ‘omai ia.
Ko e me’a ko eni na’e me’a ‘aki ‘e he Nōpelé, ‘oku ‘i he Tepile pē ia, ka ‘oku fika kehe ia.  ‘A ia
ko e 541 kuo fetongi ia he na’e revised mai ia ‘i he ‘aho 3 ‘o Sune, kuo 545 ia.  ‘A ia ko e ‘u figures
ia kuo fetongi ia pea mo e total amount ko ē ‘i he fo’i laó ,kuo liliu ‘aki ia ‘o tanaki ‘o 3.5 ki ai.
Mahalo ko ia pē ‘a e ki’i …pē ko ‘etau ngāue ‘aki ‘a e me’a ko ē, pē ko ‘etau ngāue ‘aki ‘a e fika
motu’a.

Lord Fusitu’a:  Mālō Sea. Ko e tokoni kihe me’a ‘a e ‘Eiki Nōpelé.  Kiate au, kātaki
fakamolemole Sea, ko e tokoni ki he ‘Eiki Nōpele pē tene tali?

Sea Kōmiti Kakato:  ‘Oku ke fie ma’u pē ‘a e tokoni ‘Eiki Nōpele?

Lord Nuku:  Mālō Sea.

Lord Fusitu’a:  Kiate au, ‘oku ‘i ai ‘a e mahu’inga mālie hono ‘ohake ‘a e faikehekehe ‘a e ongo
fika ko eni.  Pea ko eni, ’oku toe foki ia ki he faka’eke’eke ko ē na’e fai ‘i he uike kuo ‘osi ‘Eiki
Sea.  Ko e 100miliona ko ē ki he fakasosiale ‘oku meimei ‘osi kotoa pē ‘i he Vahenga ‘i he
Potungāue ‘e ua.  ‘Uluakí, ko e vahengá.   Ko hono uá, ko e Budget Support, ‘a ia ko e me’a ia
na’e ‘i ai ‘a e hoha’a ‘i he uike kuo ‘osi, pē ko e ha ‘a e ngāue ‘a e Pule’angá ‘e fai ke ne fakafepaki’i
‘a e fe’amokaki ko ia, ‘i he fakafalala (1)  Ki tu’a pule’anga pea (2) ki he Sino’i Pa’anga ‘e ha’u
pē ‘o ‘alu ‘i he Vāhengá, ‘oku ‘ikai ha’u ia ‘o langa ha me’a.  Ko e ‘uhingá ia ‘oku fai ai ‘a e
hoha’a  ki he  faikehekehe ko ē ‘a e miliona ko ē mo e sino’i pa’anga 15miliona ‘i he tafa’aki ‘a e
‘Ikonomiká. He ko e ua ko ē ‘a e faka’eke’eke ‘o e uike kuo ‘osi.  Ko e ha ‘a e policy mo e
fokotu’utu’u ngāue ke fakafepaki’i ‘a e fe’amokaki ko ia.  Pea kapau ko e sino’i pa’anga pē ē ‘oku
vahe’i ke fai ‘a hono uki, ‘a e Sekitoa fakapule’angá, Public Sector pea mo e Sekitoa Taautaha,
Private Sector. ‘Oku tonu ke toe fai ha fakakaukau ‘a e Pule’anga ki ai.  ‘Oku ‘i ai ‘a e founga ke
fai ‘a e tokoni kihe Langa Fakalakalaká.  ‘Oku ‘i ai ‘a e founga ke tokoni hangatonu ‘a e Pule’anga
ki he ngaahi Kautahá ko e subsidy.  ‘A ia ko e ‘uhinga ko e mahu’inga mālie ‘a e fefaikehekehe’aki
‘a e ongo fika ko eni.  ‘Oku ‘ikai ko e fakafo’i fika ‘ata’atā pē, pea fakavouti pē ko e fiha ‘oku
vahe ki he Vouti.  Ko e ‘uhinga ‘a e fehu’i ‘oku kei fakalukufua, he ‘oku  tau lele lōua pē, lele pē

‘a e Budget Statement pea lele mo e Vouti.  Pē ko e ha ‘a e tu’unga ‘a e ngāue ‘a e Pule’anga ‘oku
fai ki ai? Mālō Sea.

Sea Kōmiti Kakato:  Mālō Hou’eiki.  Ko ‘eku faka’amu ke tau nofo pē ‘i he ‘Ofisi ‘o e Palasi.
Mou kātaki ‘alā, tau nofo pē ‘i he ‘Ofisi ‘o e Palasi.

Lord Nuku:  ‘Eiki Sea, kātaki fakamolemole pē ‘Eiki Sea, teu a’u atu pē ki he ‘Ofisi ‘o e Palasi.
Ko e me’a ko ē na’e me’a mai ‘aki ‘e he ‘Eiki Minisitā, 15/16 ko e tokoni ki he Private Sector ko
e 8miliona.

Sea Kōmiti Kakato:  Kātaki Nōpele!  Ko e peesi fiha ia?

Lord Nuku:  9!  ‘A ia ‘oku hangē kiate au ko e pa’anga ia na’e hanga ‘e he Pule’anga ‘o vahe’i
ke tuku atu ki he Pangikē ki he Private Sector. Kapau ko ia, ko e anga ia ‘a e fakakaukau ‘a e
motu’a ni.  Ko ’ene a’u mai ko ē ki he 16/17 ko e tokoni ko eni ‘oku ‘uhinga ‘eku lave ki ai, he
‘oku fekau’aki ia mo e ngaahi faingamalie na’e tuku ki he Ngōué pea mo e Toutaí.  Ko e ta’u ni,
‘oku 5miliona, ‘a ia ‘oku holo ia.  Ko e ‘uhinga ia Sea, ‘a e fakamalanga atu ko ē ki he15miliona.
Ko e pa’anga tokoní eni ke fakalakalaka ‘a e Sekitoa Taautaha, ‘a ia na’a ne ‘uhinga mai ki ai ‘oku
‘ikai kau ia hē.  Kapau leva ko e peseti lahi taha ‘o e 324  ko e Vāhenga, hangē ko e me’a na’e
me’a ki ai ‘a e ‘Eiki Fakafofonga mei Niua.  Ko e 100miliona ko ē fakasosiale meimei ko e lahi
tahá ko e Vāhengá.  Pea ko e me’a leva ko ē ‘oku fai ki ai ‘a e fakakaukaú ki he holo ko ē ‘a e
5miliona holo ko ē meihe 8 miliona ko ē ‘o e ta’u kuo ‘osi.

Sea Kōmiti Kakato:  ‘Eiki Minisitā Pa’anga!

‘Eiki Minisitā Pa’anga:  Tapu pea mo e Sea pea mo e Hou’eiki ‘o e Kōmiti Kakato.
Fakamolemole atu ki he toe hū atú, ka ko ‘eku ‘ai pē ke tonu ‘a e fakamatala.  He kou ‘ilo pē
mahalo ko ‘etau takai eni ’i he fo’i issue tatau mahalo tu’o 4 eni ‘eku vakai.  Pea kou kole
fakamolemole atu pē ‘i he me’a ko eni.  Na’e fakahoha’a ‘a e motu’a ni ‘i he kamata  ko ē ‘o e
‘Esitimeti, ko e me’a ‘oku mau tokanga ki ai ke holoki.  Ko e tu’u he taimi ni, ko e peseti ko ē ‘o
e Vāhenga ko e peseti ‘e 55, ka ‘oku ‘avalisi foki ia. Pea na’a mau feinga ke holoki ki he ‘Esitimeti
ko ē ‘o e ta’u kaha’u, ke feinga ke 60, 40 fakalukufua ‘a e ngaahi Potungāué.  ‘A ia ko ‘emau
‘uhinga ke ‘ohifo ‘a e vāhengá pea mo e pa’anga ngāué ‘o fakatatau pē foki ki he Palani ‘oku ‘omai
‘e he ngaahi Potungāué.  ‘Oku nau filifili mai pē ‘a e ngaahi Palani ‘oku fekau’aki hangatonu mo
e taumu’a olá mo ‘ene tau ko ē ki he Vīsoné.  Pea ‘i he’ene pehē Sea, …

Lord Fusitu’a:   Sea, ko e ki’i tokoni pē ki he Minisitā kapau tene tali.

‘Eiki Minisitā Pa’anga:  Pea ‘i he’ene pehē Sea, kau afe mai ki he poini.

Sea Kōmiti Kakato: ‘Oku ke tali ‘a e tokoni ko eni?

‘Eiki Minisitā Pa’anga:  ‘Oleva ke u afe ai leva keu ‘osi ai leva…….

<004>

Taimi: 1440-1450

‘Eiki Minisitā Pa’anga:  …kataki fakamolemole kau ‘osi ai leva mo e poini ko eni
…fakamolemole pē ko e ‘osi pe pea tokoni mai pē sai pē ia, kā ‘oku ki’i afe hifo leva ‘o
fakamahino’i ‘a e poini, poini mahu’inga na’e ‘omai ‘e he Nōpele ko ē ‘o ‘Eua felāve’i mo e
pa’anga ko eni ki he pisinisi, ko e ngaahi pa’anga ko eni ki he nō, ‘a ia ‘oku mo’oni ko e 13 miliona
foki na’a tau kamata ko ē fokotu’u ko ē ‘i he pa’anga ko eni, kā koe’uhī ko e fiema’u na’a mau
lele mautolu ‘o a’u ki he ta’u fakapa’anga ko eni mahalo ‘e valu pē ‘o fakatefito pē ia mei he
ngaahi pa’anga ko ē kuo toho.  ‘Oku ma’u pē ‘e au ‘a e lisi heni ‘a e ngaahi kātoa ‘a e ngaahi
pa’anga kuo ‘osi ‘ave ‘e mautolu ki he ngaahi sekitoa taautaha, ‘a ia ko e tu’u ‘i he taimi ni ia ko
e kātoa ‘o e pa’anga ‘oku mau ‘osi vilohi ‘i he Pangikē Fakalakalaka ngata eni ‘i ‘Epeleli fe’unga
eni mo e 7.6 miliona ‘i he 13, kā ko e pa’anga foki ko eni ‘oku vilo ‘a e revolving fund ‘oku vilo
‘a e silini ko eni, koe’uhī ko e meimei ko e ta’u ‘e ua, ta’u ‘e tolu ta’u ‘e fā, ‘a ia ko e nima ko ē
‘oku mau ma’u ngalingali ko e pa’anga ia ‘e vilo mai ia he’etau pa’anga fo’ou ka hoko, kā ko ‘ene
mau a’u mai ki he ta’u ni ko ē ‘i he 13 ko e 7.6 ‘oku nau ‘omai ko ē ‘oku ngali ‘oku nau ‘osi ‘ave
ki he silini ko eni ka ‘oku vilo pē foki.

‘A ia ko ‘eku fakama’ala’ala ia ki he poini ko eni Sea.  Ko e poini ‘e taha, poini mahu’inga na’e
‘ohake felāve’i mo e pa’anga ke fai ha lave felāve’i mo e pa’anga hū mai ko ē fonua.  Pea na’e ‘osi
fai ‘a e fakahoha’a ia ki ai ‘i he lave ko ē uike kuo ‘osi, kātoa ‘a e ‘esitimeti ko ē ‘o e fonua ni ‘i
he ta’u fo’ou, ta’u kaha’u, pēseti ‘e 93 ko ‘etau pa’anga pē ia ‘atautolu fakalotofonua pēseti ‘e 45
ia, pea mo e pēseti ‘e 48 ko e tokoni mai ia kau ai ‘a e budget support ‘a ‘etau pa’anga tokoni pea
‘ikai ngata pē ‘i he ngaahi kupu fekau’aki mo e ngaahi pangikē ‘oku tau mēmipa ai, ‘a ia ko hotau
‘inasi ia ‘o tautolu ‘o ‘etau ngāue’i ko ē ‘o e fonua, ‘a ia na’a ku lave ki ai ko e pēseti pē ‘e fitu
‘oku nō, sai ko e ‘alu ko eni ko ē ko e peesi 36 ‘oku ‘i ai ‘oku ‘asi ai ‘a e felāve’i ko ē pea mo e
ngaahi tu’unga vāhenga pea mo e pa’anga hū mai, ka ko e kole atu ko ē ko e taimi ko ē ‘oku tau
‘alu ai ‘i he fakavouti fakavahe kuopau ke mau lave atu ki he tafa’aki pa’anga hū mai mo e pa’anga
hū atu, ‘a ia ko e taimi ko ē ‘e me’a mai ai ‘a e Minisitā ko ē ki he Potungāue Tānaki Tukuhau,
kātoa ‘a e pa’anga lahi taha ia peesi 36 ko e ha’u ia mei he ‘ene vouti, ko e vouti ko ē ko ē pe ko e
vahe ‘a e ‘Ofisi Palasi, ko e pa’anga pē ‘oku tau toki ‘oatu ki ai ke fai’aki ‘ene ngāue, ‘oku ‘ikai
ke ‘i ai ha’ane pa’anga hū mai mei ai Sea, kā ko e ‘uhinga ‘e lava pē ia ‘i he‘etau fononga ko ē ‘i
he ngaahi potungāue ‘a e ngaahi vouti ‘o ma’u kātoa ‘e he potungāue ko e hā ‘a e pa’anga ‘oku ne
‘amanaki te ne ma’u mai ‘i he ta’u kaha’u ‘a ia ‘o foki mai ia ‘o tatau mo e peesi 36 ‘oku ‘asi ai
ko ē pa’anga kātoa ‘oku hū mai ko ē ki he Pule’anga ‘i he‘etau ngaahi feinga pa’anga fakalotofonua
Sea, ‘a ia ‘oku ou sio ‘oku fekau’aki pē ke tau fononga kuo u ‘osi fakama’ala’ala atu pea mo e
fatongia ‘o e Pule’anga he ’ikai ke ‘alu ‘a e Pule’anga ia ‘o tō hina, he’ikai ke ‘alu ‘a e Pule’anga
ia ‘o fai ‘a e ngaahi ngāue fakakomēsiale ‘oku fai ‘i tu’a.  Ko e fatongia pē ‘o e Pule’anga ia ko e
fakafaingofua’i ‘a e ngaahi policy mo e ngaahi me’a ‘oku tokonia mo fakaivia ‘a e ngaahi
‘akinautolu ko ē ‘oku nau fai ‘a e pisinisi ko ia.

‘I he‘ene pehē Sea ‘oku ou foki mai ai ko ē ‘a ia ko ‘ene ha’u ko ē ki he vahe ko eni ‘a e Palasi, ko
e fatongia pe ‘o tautolu ‘oku ‘oatu ‘oku ‘ikai ke ‘i ai ha pa’anga ‘oku ma’u ai ‘e toki ‘oatu ia ‘i he
ngaahi potungāue ki mui ‘a ‘enau ‘a e pa’anga te nau ‘omai, pea ‘ikai ngata ai hangē ko ‘eku lave
‘anenai ko e vahevahe ko ē pa’anga ngāue mo e pa’anga ‘a e kau ngāue ‘oku fai ‘a e tokanga ki ai
koe’uhī ke lava pe ‘o fai ‘a e fatongia Sea, koe’uhī kae lava ‘o ngāue’i ‘a e ngaahi taumu’a ngāue
ko ia Sea, ‘a ia ‘oku ou fai ‘a e fokotu’u atu ko ē ‘i he vahe mou vahe ‘uluaki ‘a e palasi ke mou
me’a ki ai na’a kuo napangapangamālie, mālō Sea.

Sea Kōmiti Kakato:  ‘Eiki Nōpele.

Lord Nuku:  ‘Eiki Sea ‘oku …kiate au ia ‘oku …kiate au ia ko e mahino ko ē ‘ū fika ko eni ‘a e
anga ko ē hono tānaki ‘o ‘ene silini pea mo hono vahevahe, kuo ‘osi fakamatala mahino ia ‘i he
taimi ko ē ‘oku tau ‘alu ai ko ē ‘o fakafo’i vouti, ‘a ia ko e me’a ‘oku fokotu’u mai ‘e he Pule’anga
‘i he taimi ni ke tau hiki kitautolu ‘o fakafo’i vouti.

Sea Kōmiti Kakato:  Ko ia, ‘oku tau lolotonga alea ‘i he fakafo’i vouti.

Lord Nuku:  Ko ia kā ‘oku tokanga atu ‘a e motu’a ni ki he konga ki mu’a ko ē ‘o e lao, pea tau
toki a’u ki he vouti, ko e me’a ia ‘oku tokanga ko ē ki ai ‘a e motu’a ni ia, he ‘oku hangē ko eni ko
e  me’a ko ē ‘oku ne fakamatala’i mai ‘e ia ia ‘oku ou tui au ‘Eiki Sea ‘oku ‘osi loto ‘a e ‘Eiki
Minisitā ia ke tau paasi a ‘etautolu eni.  Ko hono loto ia, ke tau paasi ā ‘ekitautolu eni, kā ‘e fēfē
‘a e kakai ‘o e fonua ‘Eiki Sea, ‘i he vahevahe ko eni?  Ko e ‘Ofisi Palasi ia ‘oku fakangatangata
pē ‘ene vouti ‘ana ki hono ngaahi fatongia.  Ko e ‘ū vouti ko ē ‘oku fakalukufua ‘ene tokanga ki
he kakai kātoa, pea ‘oku tonu ke ‘ilo’i ‘e he kakai ‘a e me’a ko ē ‘oku vahevahe ki ai honau ivi.

Sea Kōmiti Kakato:  ‘Eiki Nōpele te tau a’u pē ki ai.

Lord Nuku:  Kā ‘oku tau hiki kitautolu ia ki mui …

‘Eiki Minisitā Pa’anga:  ‘Oku tonu pē tapu mo e Feitu’una.

Lord Nuku:  …kae tuku ‘a mu’a.

Sea Kōmiti Kakato:  Fakatonutonu.

‘Eiki Minisitā Pa’anga:  Fakamolemole pē…koe me’a ia ‘oku ‘ikai ke ‘aonga ‘a e ‘Ofisi Palasi
ki he fonua, ‘oku ‘aonga eni, ‘aonga eni ki he fonua.

Lord Nuku:  ‘Eiki Sea ‘oku te’eki ai ha’aku fakahoha’a atu ‘oku ta’e’aonga ‘a e vouti ko eni, na’a
ku pehē atu ‘oku fakangatangata, na’e ‘ikai ke u pehē atu ‘oku ta’e’aonga ‘a e ‘Ofisi Palasi.  Pea
kapau ‘oku me’a mai ia ‘oku ta’e’aonga ‘a e ‘Ofisi Palasi, ha’ana ia fakakaukau Sea.

‘Eiki Minisitā Tānaki Pa’anga Hū Mai:  Fakatonutonu atu ‘Eiki Sea.

Sea Kōmiti Kakato:  Kataki ‘Eiki Nōpele ko e fakatonutonu.

‘Eiki Minisitā Tānaki Pa’anga Hū Mai:  Ko e ki’i tokoni pe ki he Fakafofonga Nōpele.  Ko e
…fakangatangata pē foki ‘Eiki Sea ‘a e ivi ia ‘o e fonua, me’a ko ē ‘oku tānaki ‘e he fonua, pea
‘oku fakangatangata pe pea mo e vahevahe ko ē ‘oku tau fai ‘o fakatatau ‘i he ngaahi fiema’u vivili
‘o fakafehoanaki mo e ngaahi vīsone ko ē ‘a e Pule’anga mo e ngaahi kaveinga ngāue.

‘Eiki Sea neu lave ‘i he ‘eku malanga’i he uike kuo ‘osi ‘a e felāve’i ko ē ‘a e ngaahi fu’u kave ko
ē ‘e fitu ko ē ‘o e Pule’anga fekau’aki pea mo e corporate plan , ‘oku fie ‘omi ‘a e tokanga ‘a e

Hou’eiki ki he palani ngāue ‘a e ‘Ofisi ‘o e Palasi peesi hono hongofulu mā ono.  ‘Oku ‘omai ai
heni ‘e he ‘Ofisi ko ē ‘o e Palasi ‘a e ngaahi kaveinga fakafonua, ‘a ia ‘oku tokanga ki he
sovereignty ‘a e fonua ko eni mo ‘ene tau’atāina, ngaahi me’a fakapolitikale, ngaahi me’a
fakatipilomētika, ko ena ‘oku laine kulokula ‘a e fo’i laine hono ua pē, pea toki ‘alu hifo ai ‘Eiki
Sea mo e Hou’eiki ni ‘oku mou mea’i pē.  Ko ‘ene ‘alu hifo leva ia ki he vahevahe ki he ngaahi
kaveinga ngāue ko ē ‘a e ngaahi fatongia mamafa kuo fakafatongia‘aki ‘a e ‘ofisi ko eni ‘o vahe
‘a e ngaahi pa’anga ko ē ki ai.  Ko ‘etau ‘i heni ‘i he ‘aho ni ke tau fakapapau’i pē ‘oku si’isi’i eni
pē ‘oku lahi ke fakalahi ‘a e pa’anga ko eni, pea kapau ‘oku tau pehē ke fakalahi, ko fē potungāue
te tau hanga ‘o tu’usi kae fakalahi ē, he ko e ivi ko ē pa’anga ‘oku ‘osi …ko hono lahi pē ‘eni
hangē ko ia kuo ‘osi fakahā ‘e he ‘Eiki Minisitā.  Kapau ‘oku pehē ‘e he Fale ‘Eiki ko eni tau
‘oange ha taha miliona ke ‘ai ‘a e palasi ‘o Ha’apai, faka’ofo’ofa, ka te tau to’o mei fē, ko fē feitu’u
tetau hanga ‘o tu’usi mei ai.  ‘Oku ou fokotu’u atu ke tau tali ‘a e vouti ‘a ‘Ene ‘Afio.

Sea Kōmiti Kakato:  ‘Eiki Nōpele Fika 1 ‘o Tongatapu.

Lord Vaea:  Kātaki pe Sea te u vave pē Nōpele ‘Eua.  Sea ‘oku mahu’inga ‘aupito kiate au ’a e
me’a ko eni ko ē ‘oku fai ‘a e feme’a’aki ki ai pē te tau kamata atu mei he konga loto ‘Ofisi Palasi,
pe te tau hanga ‘o vahevahe ‘o hangē ko e me’a ko ē ko ē ‘a e Hou’eiki ‘o ‘Eua.  Ko e fo’i vahe
‘oku fitu, pea ko e fehu’i pē ia mei he fo’i pa’anga ko ē 327 miliona hono fo’i ‘a e vahevahe ko
eni, ‘osi, ko ‘ene ‘osi pe pea tau hoko atu kitautolu ki he ngaahi peesi ko ē.  ‘Oku mahu’inga eni
ko hono ‘uhinga he ko e tu’unga eni ‘oku makatu’unga ai ‘a e tauhitohi Sea.  Ko e tauhitohi ‘oku
te hanga ‘uluaki vakai’i ko e hā ‘a e ‘ū kolomu, pea toki hiki leva ki he fakaikiiki, ko eni kuo tau
kamata pe tautolu ‘i he fakaikiiki, fiema’u ke ‘ilo’i ko e hā ‘a e vahevahe’anga ko ē ko ē ‘o e ngaahi
kolomu pea ‘oku ‘osi hanga ‘e he Pule’anga ‘o fakahoko mai, ko e ngaahi fatongia ‘o e pa’anga ‘o
e nimangeau miliona ‘oku vahevahe ki he kolomu ‘e fitu, pea ‘i he fitu ko ia ‘oku vahevahe ai,
ngaahi ngāue lalahi, ’ikonōmika, fakasōsiale, pea ko e ‘uhinga ia ‘oku fai ai ‘a e fehu’i ‘i he tu’unga
ko ia ‘o e fakasōsiale, 100 miliona, faka’ikonōmika, 15 miliona, ‘osi.  Ko e fo’i tu’unga ia ko e
me’a ia ‘oku fai ai ko ē ‘a e fehu’i ko ē ki ai.

Ko ē ko hono fakalahi leva ko ē ko ē ‘o e vaha’a ko ē ‘o e fo’i 327 miliona ke 500, ‘asi ia ‘i he
fakaikiiki Sea, pea ko hono ‘uhinga ia ‘oku fai ai ‘a e fehu’i ‘o hangē ko e me’a ko ē ‘a e Hou’eiki
ko ia ‘o ‘Eua, mahu’inga ‘aupito Sea ke tau fanongo ki ai ko hono ‘uhinga ko e ngaahi tefito’i
vīsone eni ‘oku fai’aki ‘a e tauhitohi, ‘oku ‘ikai ko e ‘uhinga ia ko e fie fakahalaki ‘a e fika, ko
hono ‘uhinga ko e founga eni ‘oku fai’aki ‘a e tauhitohi ‘a e kolomu ngāue ‘o fakatatau leva ai ki
hono vahevahe iiki ko eni ko ē ‘i he peesi tolu ‘o a’u hake ai pe ki he peesi hiva kamata leva ai
hono to’oto’o konga iiki Sea. Pea ‘oku mahino ia ki he Hou’eiki ‘o e Kapineti he ko ‘enau ngāue
faka’aho ia ‘a e fehu’aki, hū mai ē hū atu ē hū mai ē hū atu ē, kā ko e motu’a ko eni ‘oku tangutu
ko ē ‘i tu’a, ‘oku ‘ikai ke mahino ko ē ki ai, ko hono ‘uhinga ia ‘oku ne fai ai ‘a e fehu’i ‘a e ngaahi
tu’unga ko eni ko ē ko ē ‘oku fai ai ‘a e me’a ko ē ko ē ‘a e Hou’eiki ko ia ‘o ‘Eua, pea ‘oku ou
kole pe Sea ki’i faka’apa’apa’i pē kae tukuange ke tau vakai he ko hono ‘uhinga ‘oku ‘i heni, ‘osi
ange me’a ni ia …

<005>

Lord Vaea : …kei pa’anga lahi ange pē e kakai ia ‘oku nau ‘i tōkangá mo e toutaí ‘i he mata’i
fika ko eni ko ē ‘oku ‘omai ko ení.   Pea ko hono ‘uhinga ia ‘oku fai ai ‘a e fehu’í mo e fifilí.   Ko
e hā hono ‘uhinga ‘oku ‘ikai lava ai ke palanisi?   Pa’anga lahi e, ko e pa’anga lahi mo ē ‘i tu’á.
Ka ko ē, pa’anga lahi a tu’a ia, pa’anga si’isi’i a loto ia.   Ko e ‘uhinga ia ‘oku fai ai ‘a e poupou
atu ki he me’a ‘oku me’a atu ki ai ‘a e Hou’eiki ko ia ‘o ‘Euá, Sea.   Mālō.

Sea Kōmiti Kakato :  Kapau te tau fakavahe, te tau lōlōa tautolu, pea ‘e fihifihi.   Ko ia ko e
mahino ‘a e Seá, tau fakavouti, vave ange ia.   Hou’eiki, ko e fata ‘eni ‘o e Haú.    Ko ‘eni ‘a e
‘olovahá.   Ko eni e takimu’a ‘o e fonuá.  Pea kuo u lave’i pē kuo mou laumālie lelei ke tau
hikinima.

Lord Nuku :   ….. (kovi e ongo).. ‘osi e me’a mai ki ai ‘a e ‘Eiki Minisitā Pa’angá.   Ko e me’a
ko ‘eku kolé, ki he Fale ni, pe ‘e lava ke hiki hake e nima ko ‘ení, ki he 10 miliona,
Sea Kōmiti Kakato :   ‘Afē ia, ‘Eiki Nōpele?

Lord Nuku :   Peesi 9,  Tokoni ki he fakalakalaka e ngaahi sekitoa taautaha.   Na’e 8 miliona he
ta’u kuo ‘osí, ‘oku 5 miliona he ta’u ni.  Ka na’e fai e feme’a’aki he ta’u kuo hilí, ‘e 10 miliona.
Pea ‘oku hā mahino mai ‘i he fakahoko mai ko ē ‘e he ‘Eiki Minisitā Pa’angá, ko e vilohi ko ē ‘o
e pa’anga ko ení, na’e 7 miliona.  Ka ko e lave’i ko ē ‘a e motu’a ko ení, ‘Eiki Sea,

‘Eiki Tokoni Palēmia :   Sea, ke u ki’i tokoni atu pē ki he Fakafofonga Nōpelé.

Sea Kōmiti Kakato :   Tokoni.

‘Eiki Tokoni Palēmia :  Na’e ‘osi me’a’aki pē ‘e he Minisitā Pa’anga, fekau’aki ko eni mo e
seniti ko ení.  Mahalo kapau te tau fai pē ki ho’o tu’utu’uni, Sea, ‘e toki alea’i eni ia he vouti ko
eni ‘a Fale Pa’angá, toki tālanga’i ai pe ko e fiha na’e ngāue’akí, fiha ‘oku toé.   Ko ia pē, Sea.
Fokotu’u atu ai pē.

Sea Kōmiti Kakato :   Ko ia.

Lord Nuku :  ‘Eiki Sea, kole ia ‘a e Pule’angá, ke tau tali ki he vouti ko ē ‘a e ‘Eiki Minisitā
Pa’angá.  Ko e kole ko ē ‘a e motu’a ni, ke fai e feliuliuaki ko ‘ení, pea tau toki ‘alu ki he ‘ū voutí.
Pe ‘e malava, he ko ‘eku ‘ilo’í, ‘Eiki Sea, ‘oku fihia e ngoué mo e toutaí ‘i he founga ko ē ko ē
‘oku ngāue’aki e pa’anga ko ení, ko e me’a ia ‘oku holo aí.

'Eiki Minisitā Tānaki Pa'anga Hū Mai:   Ki’i tokoni pē, ‘Eiki Sea, ki he Fakafofongá.

Lord Nuku :   Ko e anga ia ‘a e fakakaukau ‘a e motu’a ni, pea mo e tokanga mai ‘a e kakai ko
ē e fonuá, ki he me’a ko ē ‘oku ‘oange ko ē kia nautolú.

'Eiki Minisitā Tānaki Pa'anga Hū Mai:   Ko ‘eku tokoni pē ki he Fakafofonga Nōpelé.   Hangē
pē ko e me’a ‘a e Hou’eikí.   Ko e faka-tauhi tohí, ko e to’o mei hē kae hū ki hē.   Ko e fo’i fokotu’u
mai ia ko eni, ke fo’i fakalahi pē ia.  ‘Ikai ke fokotu’u mai, ‘e tu’usi, ko e to’o mai mei fē?   Ko e
taimi ko ē te tau hanga ai ‘o alea’i fakafo’ivoutí, pea ‘e faingofua leva ke tau pehē.   To’o pea ke
fakalahi mei he ‘ofisi ‘o e Fale Pa’angá, tu’usi mei he Potungāue ko ē.   Ngaahi sēvesi eni na’e



47

‘ikai ke fakahoko ia, tu’usi ia kae ‘omai ke …    Faingofua e fehū’akí.   Ko e me’a ko ē ki he fo’i
fokotu’u fakalūkufua maí, ‘Eiki Sea, ‘ikai hano ‘aonga ‘ona ia ki he’etau tipeiti ‘oku faí, mo e
ngāué.

Sea Kōmiti Kakato :   Ko e me’a ia ‘oku ou ‘uhinga atu aí.   Tau fononga fakafo’ivouti.   ‘Oku
‘i ai pē e me’a ia ko e supplement, toki fai e me’a ko iá.   Fononga fakafo’ivouti, ‘e vaveange ia.

Lord Fusitu’a :   Ko e tokoni atu pē ki he ‘Eiki Nōpelé.  Ko eni na’e ‘osi me’a mai e confident
‘a e me’a ‘a e Minisitā Pa’anga ‘anenai.  ‘Oku ‘i ai ‘a e fu’u sino’i pa’anga mohe ‘oku tuku pē hē,
kapau ‘e ‘i ai ha ‘aho ‘e fai ki ai, ko e pa’anga e ‘a e Pule’angá ‘oku ‘i hē pē, kapau ‘e fai ha fakapā
ki ai.

'Eiki Minisitā Pa'anga:   Sea, tapu mo e Feitu’una.   Ko e tu’unga ko ē, e pa’angá.   Tapu mo e
Feitu’una mo e Hou’eikí.   Ko e 13 miliona .05, na’e ‘ai ‘e he Pule’angá ia, talu ‘emau kamata mai
he 2014, a’u ki he 15, ki he tafa’aki ko eni ko ē tokoni’i e kau ngoué, kau langá, ko e Akó.  Ko e
a’u ko ē na’a ku ‘oatu he ‘aho ni, ko e tu’u ko ē ‘oku ma’ú ko e, ngata i ‘Epelelí, ‘oku fe’unga ia
mo e 7.6 miliona, mei he 13.   ‘A ia ‘oku kei toe, ‘oku te’eki a’u mautolu ‘o 13.   ‘A ia ‘oku toe,
me’a ‘oku ‘i ai e 5 tupu ia heni, 5.4, ‘oku te’eki ai ke ngāue’aki ia.   Ka ko e silini lahitaha pē ‘oku
mau ‘osi ngāue’aki ‘emautolu, ‘oku fe’unga ia mo e 3.5 miliona he ngoué, ‘osi ngāue’aki ia.   Ko
e hoko pē ki aí, ko e Akó, na’e ‘i ai ‘ene noo Ako, 1.2 miliona.   Ko e ongo ua ia kuo ‘osi lele naua
ia hē lele i matangi, mahino e fiema’ú.   Hangē ko e me’a, na’a mau vakai’i ‘emautolu eni pe ‘oku
fēfē e anga ko eni ‘o e fiema’ú.   Pea mau pehē, ngali ‘oku fe’unga pē eni.   Koe’uhī he ko e ngaahi
noo ia ko ení, ‘oku nau ‘oatu pē pea nau fakafoki mai.  ‘A ia, hangē ko ‘eku lave ko ē, fakahoha’a
‘anenaí, ‘oku vilovilo pē e silini ia ko ení.   ‘A ia ‘oku mau pehē ko ē , ko e fo’i vaha’a ko ení, toe
ko eni e 5 miliona ko ení, ko ‘emau fakafuofuá ‘e fe’unga pē ai e fiema’ú ia, mo ‘ene vilo ko eni
‘i hē.   Tukukehe ange e pa’anga ia e pangikē ko e lahi atu, Pangikē Fakalakalaka, mo e ‘ū feitu’u
kehé, ko e ‘ai pē eni ia ko ‘etau ki’i polokalama tokoni .

Sea Kōmiti Kakato :  Mālō.

Lord Nuku :   ‘Eiki Sea, ‘oku ou lave’i pē ‘a e me’a ko ē ‘oku me’a mai ki ai e ‘Eiki Minisitā
Pa’angá.  Ko e me’afua ko ē ki hení, ko e kakai e fonuá.   Na’e me’a mai e ‘Eiki Minisitā Pa’angá,
ko e fakalūkufua ko eni ko ē ki he pa’anga fakafo’i’ulu ko ē,  ‘oku tonu ke ma’u ‘e ha toko tahá,
ko e 7,000, pea tānaki mai ki ai mo e toe tānaki ‘o ‘alu hake ‘o 1 mano tupu.   Sea, hala mama’o
mo’oni e fika ko iá ki he pa’anga fakafo’i’ulu ko ē e kakai e fonuá.   Ko e ‘uhinga e tokanga ki
hení, Sea, he ko e matapā eni ‘oku ne hanga ‘o fakamānava’i ko ē ‘a e kakai e fonuá fakalūkufuá.
Pea kapau ko e me’á eni, ta ko e mole ke mama’o ke fai ha langa faka’ikonōmika ia e fonua ni.
He ko e me’afua ia ko ē ‘i hení, ko e kakai e fonuá,  Sea,’oku kei masiva pē e kakai ia e fonuá .
‘Oku ke mea’i pē ‘e koe ho vāhengá.   Ka ko e ‘uhinga ia ‘a e hoha’a ki hení, he ko e fika ko ení,
‘oku ne hanga ‘o fakamānava’i, ‘o fou ‘i he pangikē ‘i he tokoni ‘a e Pule’angá.

Ko e fika ko ē na’a ku talanoa ki ai ‘anenaí, 15 miliona, ko e ‘ave ia ki he Minisitā Ngoue, ke ne
fakamānava’i e ‘Eiki Minisitā ke fa’u’aki e ngaahi tu’utu’uni.   Ka ‘oku mo’oni pē ‘ene me’á.
He’ikai ke me’a atu e Hou’eikí ia ‘o tō hina mo me’a.   ‘Atu ha ki’i me’a ke ō e kakaí ‘o tō hina
‘aki, he ko e me’a ia ‘oku noo. Ko e founga ko eni ko ē na’e fai’aki e ngāué, Sea.

‘Eiki Palēmia :  Sea, ki’i monomono atu.

Sea Kōmiti Kakato :   ‘Eiki Palēmia.

‘Eiki Palēmia :   ‘Oku ou tui pē ‘e faingata’a ke tau toe fetaulaki.   Ko e silini ko ē na’e ‘ave ke
tokoni ki he kau ngoue, toe  5 miliona kuo mei ‘osi e ta’u fakapa’anga ko ení.  Kei toe e siliní,
fekau ke nau ō ‘o feinga’i mai e silini ko ē ke ‘osi mei he pangikē.   Kapau ko e me’a ia ‘oku ke
feinga mai ki aí.

Lord Nuku :   ‘Eiki Sea, ko ‘eku fakahoko atu ko ení, he na’e fakahoko ‘e he Kakaí ki ai kimu’a
he’ene kei ‘i hē, ‘a e me’a tatau.   Fakahoko mai ‘e he kakaí he ‘aho ni.  Tala ki he Pule’angá,
fakalahi  e silinī ke ‘oange kia nautolu.  Ko e founga hono tufaki kitu’á, ‘oku ‘ikai tonú, ‘o fakatatau
ki he fiema’u ‘a e kakai e fonuá, Sea.

‘Eiki Palēmia :  Sea, ‘oku ou kole atu ki he Feitu’una.   Fai ha’o tu’utu’uni.

Sea Kōmiti Kakato :   Tau mālōlō miniti e 15.

<006>

Taimi: 1515-1530

Satini Le’o:  Me’a mai ‘Eiki Sea ‘o e Kōmiti Kakato (Penisimani ‘Epenisa Fifita)

Sea Kōmiti Kakato:  Me’a mai.

Lord Nuku:  ‘Eiki Sea,  tapu pea mo e Feitu'una, mālō mu’a e laumālie ‘a e Feitu'una,  kei ma’u
ho sea. ‘Eiki Sea,  ko ‘eku fehu’í  fekau’aki ko ē  pea mo e faka-voutí, pea mo e pa’anga kuo vahe’i
fakalūkufua ko ē  ke fai’aki ‘a e vahevahe faka-voutí  Sea.  Kapau ko e pa’anga ko ē ‘oku tukumai
ko ē ‘i he peesi 9 ki he kau lau’aho, kau ngāue tu’uma’u, ngaahi pa’anga hūatu ko iá  Sea, ka tau
paasi ha vouti ai, ‘oku paasi ai ha konga ‘o e silini ko iá  ‘i he vouti ko ia?  Ko ‘eku fehu’i pē ki he
Feitu'u na.  Pē koe hā ha me’a mei taumu’a,  koe’uhi he ‘oku tokanga ‘a e motu’a ni,  na’a ‘iloange
kuo tau hanga ‘o paasi ha vouti ‘oku tau  paasi ha konga ‘o e siliní, ka ‘oku fai ‘a e fakakaukau
na’a  lava hano fenga’unu’aki ‘o hangē ko e me’a ko ia na’e me’a mai ki ai ‘a e ‘Eiki Minisitā ko
ē  Tānaki Pa’anga.

Sea Kōmiti Kakato: ‘Oku sai. ‘Eiki Minisitā Pa’anga tali mai ‘a e fehu’i ko eni.

'Eiki Minisitā Pa'anga: Tapu ki he Seá tapu ki he hou’eiki ‘o e Kōmiti Kakato.  Ko e peesi 9 ko
hono fakalūkufua’i ia ‘a e kātoa ‘o e ngaahi Potungāue ko eni kātoa ‘a e Pule’anga.  ‘A ia kapau
‘e ‘i ai ha Potungāue ‘e ‘i ai ha me’a ‘e liliu, ‘e liliu  e tēpile 3. ‘A ia ko e tēpile 3 ‘oku talangofua
ia ki loto ‘i he ‘ū  vahe vouti kātoa ‘a e ngaahi Potungāue  Sea. ‘A ia ko ‘ene felāve'i ia ‘a e tēpile
3 pea mo e toenga ko ia ‘o e ‘ū vouti ko ia ‘a e ‘ū  Potungāue Sea. Mālō.

Lord Nuku:   Ko ia Sea ko e ‘uhinga leva ki ai hangē ko e me’a ko ia na’e fehu’i mai ‘anenaí, ka
ko ‘eku fie tokanga pē ‘a’aku ia ‘Eiki Sea. ‘Oku ‘i ai ‘a e ngaahi pa’anga heni ‘oku ‘asi ko e 58

miliona,  ko e me’a’ofa fakangāue mo e ‘inasi.  ‘Oku ‘i ai pea mo e pa’anga totongi koloa pea mo
e ngāue ..

Sea Kōmiti Kakato:  ‘Eiki Nōpele kātaki ko e vouti ena ‘a e ‘Ofisi Palasi?

Lord Nuku:  Ko e fakamatala fakalūkufua eni ‘oku ‘i ai ‘a e vouti ‘a e ‘Ofisi Palasi. ‘Oku ‘i loto
‘a e vouti ‘a e   Palasi ‘i  he fakamatala ko eni.

'Eiki Tokoni Palēmia:  ‘Eiki Sea ko e ki’i tokoni atu pē Sea.

Sea Kōmiti Kakato:   Tokoni.
'Eiki Tokoni Palēmia:  Ke fai ha tokoni atu ki he Feitu'u na kae 'uma'ā ‘a e Fakafofonga Nōpele.
Ka tau talanoa’i ‘e tautolu ‘e ‘ikai ke tau tali ‘e tautolu ha tēpile he ‘ū  tēpile ‘i mu’a.  He ko ‘ene
me’a pē ‘oku faí,  ko  hono  fakalūkufua’i mai ‘a e me’a ko ē  te tau ala tali ‘e he ngaahi Potungāue.
Ka tau talanoa’i he taimi ni pea tau a’u atu ki he  faka-voutí, ‘oku liliu ha vouti ai, ko e liliu ko iá,
‘e liliu ai pē ‘a e ‘ū tēpile ko ia ‘i mu’a. ‘A ia ‘oku ‘ikai ke ‘i ai ha fu’u  mahu’inga ‘o hono
talanoa’i ‘ona ia, ‘e depend ia mei  he’etau me’a ko ia ‘e tali faka fo’i Potungāue.  Ka liliu ‘a e
vahé  hē,  ‘e liliu kātoa ai pē ‘a e ‘u tēpile  Ka liliu ‘a e capital. expenditure ko e me’a tatau.  Ko e
me’a na’e kole atu ai ‘a e Pule’angá, ke faka-vouti,  ko e ‘uhingá ‘e ha’u pē ‘a e liliú  ia ‘o a’u ki
he ‘ū tēpile.  Ko ia pē Sea mālō.

Sea Kōmiti Kakato:   Ko ia hou’eiki ‘oku ou kei fokoutua atu pē au he fakafo’i-vouti.  Ko ‘eku
ongo’í  kuo tokamālie hotau halá ‘o tautolu.  Ko e fata ē ‘o e Haú  ko e takimu’á  ia.  Ko e fokotu’u
ē  kuo fai mai ke tau hikinima.

Lord Nuku:   Seaa,  ko e fakahoha’a ia ko ení ‘Eiki Sea,  kapau te ke fokotu’u mai ‘e koe ke pāloti
he taimi ni he faka-fo’i voutí,  ‘e faingata’a ia kiate au ke u pāloti.  He hangē ko e me’a ko ia ‘oku
fakahoko mai ko ia mei taumu’á, ke tau toki liliu,  he taimi ko ia  te tau toki faka-vouti ai.  Pea
kātaki mu’a ‘o ‘omai ange mu’a ha ki’i fale’i fakalao ange mo e me’a.

Sea Kōmiti Kakato:  ‘Oku tau lolotonga fakavouti he taimi ni.

Lord Nuku:   Sea, na’a ke me’a mai ke tau fakamatala patiseti fakataha pē pea  mo e patiseti.  Pea
koe ‘uhiga ia ‘oku fai ai ‘a e me’á,  ko e ‘uhinga he ‘oku na lele lōua pē ‘Eiki Sea.  Na’a ke me’a
mai pē ke tau ō mai mei hē, tō mai mei hē ..

Sea Kōmiti Kakato:   Mālō ‘aupito ‘oku ou pehē ke  tuku mu’a ki he Palēmia.

'Eiki Palēmia:   Sea ko e fakamatala ko ia na’e ‘oatu ‘e he  Tokoni  Palēmiá, na’a ku fakakaukau
ko e fo’i fakamatala aofangatuku  ia  ‘oku totonu ke tau tali he ko eni ne ne ‘osi fakahā mai ko e
‘ū fika ko ia ‘i mu’á, ‘e depend ‘ene kei tu’uma’ú ‘i he taimi te tau  ‘alu ke fakafo’i vouti ai.
Kapau ko ha me’a ‘oku tokanga ki ai ‘a e Fakafofonga ko eni  Nōpelé, hangē ko ‘ene lave ki he
Ngoué  mo e me’á.  Te ne fokotu’u mai,  pea kapau ‘e tali ‘e he Fale ni,  tau foki leva ‘o
fakatonutonu ki he me’a ko ia ‘i mu’á ‘o fakatatau ki he’ene fie ma'u.  ‘Oku ou kole atu ki he ‘Eiki
Nōpele fakamolemole ka tau hoko atu ā.  ‘Ikai ke mau toe lava ‘e he tēpile ko ení ‘o toe ‘oatu ha

fakamatala   Kapau  teke hoko atu ho’o fakamatalá  ‘e ‘ikai ke mau toe ‘oatu ‘e mautolu ha tali
mei heni te mau fakalongolongo pē kae ‘oleva ke tau hoko atu.

Lord Nuku:  Sai pē ia Sea,  kapau ‘e ‘ikai ke nau toe tali mai ia ‘e nautolu.  Kapau ‘e me’a pea
mou me’a atu ā moutolu ia kau ki’i ‘ai’ai pē au ia heni, kapau ‘e ‘ikai ke mou toe tali mai.  Ka ko
e ‘uhinga pē ‘o e fakamatala ko ení  Sea,  he ‘oku tui ‘a e motu’a ni ‘oku  kei taimi ke malava hono
fengāue’aki holo ‘a e ngaahi fiká ‘i he fakalūkufua.  Ko e ‘uhinga ia na’a ku fehu’i atu ai, ko ‘etau
paasi pē ‘a e Potungāue ko ia ‘a ‘Ene ‘Afió Vouti 1 ‘oku ou tui kuo tau to’o ai ‘a e konga ‘o e
pa’anga lau’aho,  ‘a e pa’anga ngāue tu’uma’ú,  pea to’o ai mo e pa’anga ngāue  lau’aho.  Tau to’o
kotoa ‘a e ngaahi konga ko iá  ia ‘i he fakamatala pa’anga fakalūkufua ko eni.  Ko e me’a ko ē
‘oku ou ‘uhinga ko ē  ki ai, ko ‘etau to’o pē ko iá, kuo faingata’a   ke tau toe hanga ‘e tautolu ia ‘o
ue’i ha toe vouti.  Koe’uhí  kuo tau ‘osi hanga ‘e tautolu ia ‘o to’o ‘a e konga na’e tukupā  ia ke
‘ave ki he vouti.  Ko e ‘uhinga ia  ‘oku ou ‘uhinga atu ko ia ki aí, kapau te tau lava ‘i he fakakaukau
ia ‘a e motu’a ni,  pea kapau ‘oku pehē ‘e he Hou’eiki Minisitā ke toki fokotu’u atu ke hiki ‘a e
Potungāue Ngoué ‘i he a’u ki hono taimí, kuo ‘osi tō ‘a e konga lahi ia ‘o e silini ko ení  Sea ‘i he
‘ū  Potungaue ko eni  na’a tau hanga ‘o paasi.  ‘Oku ‘uhinga ‘a e fakahoha’a atú koe’uhi ko ‘ene
fakalūkufua.

Veivosa Taka:  ‘Oku ou kole pē ki he Fakafofonga ke u fai ha ki’i tokoni atu.

Lord Nuku:  ‘Oku ‘ikai ke u tali ia ‘e au ha tokoni mei Ha’apai  Sea.

Veivosa Taka:  ‘Ai pē ha ki’i fakatonutonu?

Lord Nuku:   Kapau ko e fakatonutonu te u tali ia koe’uhi ko e Tu’utu’uní  ia.

Veivosa Taka:   Ko e fakatonutonú  Sea, ‘i he ngaahi feto’o’aki ko ia ‘ene ngaahi fakamatalá, pea
‘oku ou pehē Sea ke fokotu’u atu ke tau tali ā ka tau hoko atu.

Sea Kōmiti Kakato:  ‘Eiki Nōpele.

Lord Nuku: ‘Oku ou mo’utāfu’ua Sea pē koe hā ‘a e fakatonutonú  Sea. Ko e me’a ko ia ‘oku ne
fai mai ‘oku ne hanga ‘e ia ‘o fakaheleleu’i ‘eku me’a ko ia na’a ku malanga ki ai,  ko e me’a ia
‘oku ou  tokanga ki aí  Sea.  Ko e me’a ko eni ‘a eni na’a ku ‘oatú  Sea ‘oku ou tui ‘oku ‘osi mahino
ka tau paasi ha vouti ‘e 10, ‘oku ‘alu ai ‘a e konga ‘o e siliní,  na’e tonu ia ke tau hanga ‘e tautolu
ia ‘o ‘uluaki ngāue’i ia heni ‘o fakahangatonu ki he vouti ko ia ‘oku  fai ki ai ‘a e fokotu’ú, ‘a eni
ko eni na’a ku fakahoko atú, Potungāue Ngoue mo e Potungāue Toutai.  Kapau te tau to’o hake ‘e
tautolu ia ‘o m,u’omu’a ia, koe’uhí  ke tau lava ‘o fai hono ue’í  ai,  pea ‘e pehē pē ia ki he Feitu'u
na he ko e ha’a vavanga ‘a e Feitu'u na ‘a e fonó…

Lord Tu’ivakanō:   Sea.

Sea Kōmiti Kakato:    ‘Eiki Nōpele Fika 3 ‘o Tongatapu.

Lord Tu’ivakanō:   Sea, ‘oku ou tokanga atu pē ki he feme’a’aki.  Sea,  ko e vahevahe foki ko
eni ‘o e 130 kuo ‘osi fe’unga pē ia mo e ngaahi Potungāué  hono kotoa.  Ko e me’a pē ke ‘eke ki

he Minisitā Pa’anga pē ‘oku ‘i ai ha silini he Contingency Fund koe’uhi ke fakapa’anga aki  ‘a e
me’a ko ena.  Ko e me’a ko ia ki he toe vahevahe ‘a e me’a ko ení kuo ‘osi vahevahe pē  ia ki he
ngaahi  Potungāue..

Sea Kōmiti Kakato:   Ko ia.

Lord sTu’ivakanō: ‘E ‘ikai ke lava ke tau toe to’o mei hē  ki hē.  Ko e kole pē ki he ‘Eiki Minisitā
pē ‘e lava ke.. pē ‘oku toe  ‘i ai ha pa’anga ke faka’ai ‘aki ‘a e me’a ‘a e Potungāue ‘a e ‘Eiki
Minisitā  Ngoue mo e Toutai ke fai’aki ‘a e ngāue ko ia.

Sea Kōmiti Kakato:  ‘Eiki Minisitā Pa’anga.

'Eiki Minisitā Pa'anga:  Tapu mo e ‘Eiki Sea ‘o e Kōmiti Kakato.  Sea ‘oku ou ‘ilo  foki ko e
taha ia ‘o e  kaveinga ko ia na’a tau fai ‘a e tokangaekina mahu’inga ke tau ‘ai pē ‘a e ‘esitimetí
‘o fakatatau pea mo e ma’uma’uluta ko ia ‘o e tu’unga  fakapa’anga ‘o e ‘aho ní  mo ‘apongipongi.
Ko e me’a ia ‘oku tau fatu ai ko e fika ē  ke tau lava matauhi ‘aki kitautolu, ‘etau fononga atú  Sea,
‘a ia  ko e taumu’á ia.  ‘Oku ou tui ko e lave mai pē au, ko e uá  pē Sea, ko e fakamatala ko ē  mei
he peesi 5 lele ai ‘o ‘alu ‘o a’u ki he peesi 66,  ko e ngaahi fakamatala pē ia ‘oku ‘omai ke tokoni
pē hono fakalūkufua’i hono ‘omai ‘a e ngaahi fakamatala ki he faka-Potungāue ki he ngaahi
fakamole.  Ko e ‘esitimeti ko e me’a fakalaó  pē ia, ‘a e fo’i tefito’i Laó, pea mo e peesi 3 mo e 4
‘a e foi hokohoko ko ia ‘a e vahevahe ‘o e ‘esitimeti.  Ko ‘ene ‘osi ko iá  pea ‘alu leva ia ki he
vouti 1 ‘o ‘alu ai.  Ko e vaha’a ko ia ‘o e peesi ko eni ‘a ia mei he   5 ‘o lele ai ko ē  ki he peesi 66
‘a ia ko e ma’u mai  pē ‘a e ngaahi fakamatala ki he tokoni fakalūkufua koe’uhi ke hulu’i mai ‘a e
fakalūkufuá  ‘i he ngaahi vahevahe faka-‘esitimeti.  ‘A a ia ko e tu’u fakalaoó ia ko e ngaahi
fakamatala tokoni pē eni ia.  Ko e lave ko ia ki he ‘eke mai ‘a e poini mahu’inga na’e  me’a  mai
‘e he ‘Eiki Nōpele mei ‘Eua, felāve’i pea mo e inasi, totongi ‘inasi pea mo e tokoni ‘o e ngaahi
fakalakalaka ‘o e ngaahi sekitoa taautaha. ‘Oku ‘asi eni ia ne vouti 8 ‘a ia ‘oku ‘asi ia ‘i he peesi
127.  ‘A ia ko e taimi ko ia ‘e fai ai ‘a e feme’a’aki,  a’u ki he vouti ko ia ‘a e Potungāue Pa’anga,
‘a ia ‘oku ‘asi  ai ‘a e ongo ua ia  ko eni, ‘a ia ‘oku ‘ohake ai ‘a e kaveinga  ko ia ‘i he  tafa’aki  ko
ia.  Ko ‘eku lave pē ‘a’aku  ia koe’uhi ko e tefito’i Lao,  pea  mo e anga ko ē  ‘o e ngaahi tēpile ki
mu'á,   ko hono  ‘omai pē ke tau sio fakalūkufua ki he ngaahi me’a ko ia.  ‘I he’ene pehē ko e hā
‘a e ngaahi me’a ke tau liliu ‘i loto pea ‘osi ange kuo ‘i ai ha me’a ‘e  hoko  ki he fonuá  ko e me’a
mahu’inga pē ia.  ‘Oku ou tui au ‘oku ‘ikai ke loto ha hou’eiki ia ke tau hanga ‘o ‘ai ke ngoto ‘a e
ki’i vaka. ‘Oku ou tui ‘oku tau ‘ofa kātoa pē ke feinga’i pē ke lele lelei pē,‘e toe oma ange ‘ene
lele ‘i he kaha’u.  Kaikehe Sea hangē ko ‘eku lave atu ‘anenai,  ko e ngaahi me’a kātoa ko eni, ‘a
e inasi pea mo e tokoni fakalakalaka te mau lava ‘e mautolu ki ai ki he Potungāue Falepa’anga.
Kapau hangē ko e kiate au ‘oku tokanga mai ‘a e hou’eikí ki he me’a ‘a e Ngoue ‘oku ou tui ‘e
‘ave ki he Ngoue  Kapau ‘e tokoni mai ki he me’a ‘a e Nō ‘oku ou pehē ki he Fakafofonga ke ke
‘alu pē koe ‘o  nō  he ‘oku lahi pē ‘a e pa’anga ke ‘ai ‘a e Nō ko eni ‘i he hina.  ‘Oku kei faingamālie
‘aupito.  ‘Oku ou tui ko e me’a ia ‘oku mau tokangaekina ‘e mautolu ‘i he taimi ni, ka ‘uha mai ‘a
natula ‘oku ou tui ‘e kau lelei ia.  Ka ‘oku ou tui ‘oku tokoni fe’unga pē ‘a e ‘u me’a ko eni.  ‘Oku
ou tui ko e ngaahi me’a ko ia ‘a e ‘u Potungāue koe ha ha ngaahi me’a ‘e fie me’a mai ‘aki, ka ko
e ‘oatu pē ‘a e anga ‘o e fa’unga  ko ia ’o e ‘esitimeti, ‘a e ngaahi Lao pea mo loto pea mo e ‘alu
ki he ngaahi vāhenga .  Ka ‘oku ou fakamālō pē he ‘omai ‘a e ngaahi fehu’i mālō.

Sea Kōmiti Kakato:  ‘E hou’eiki kuo mahino ia ki he motu’a ni ‘a e feme’a’aki.  Kuo ‘osi fokotu’u
mai ke tau pāloti, pea ‘oku ou ‘amanaki pē te tau laumālie  tatau.  Ka tau pāloti’i ‘etau fika 1.

Vili Hingano:   Sea ‘oku ou kole atu  ha faingamālie ka tau toki pāloti’i ‘a e fo’i me’a ko ena.
Peesi 9 Sea. Kole fakamolemole atu pē ki he hou’eiki ‘oku ou lave’i pē ‘oku te’eki ke maau mālie
ho’o me’a ‘oku ke fie me’a ‘aki.  Paasi mai pē ‘oku ou lave’i pē ‘oku ki’i fuoloa ho’o toutou me’a
mai.  Ki’i paasi mai pē ‘a e pulú  ke ki’i lele atu ‘emau tepile.  Ke faka- flavour pē hotau Fale Sea.

Sea Kōmiti Kakato:   Mālō.

Vili Hingano:   ‘Oku ou kole pē ke mou me’a hifo mu’a hou’eiki ki he peesi 9 ‘oku ‘i ai ‘a e ki’i
fakamatala fakatokanga’i ‘i lalo ‘oku pehē:  Ko e pa’anga ‘e 38.3 miliona ‘i he Fakaangaanga
2014/15 ki he Pa’anga Tokoni mei muli.  Ko e 7.9 miliona ai ko e pa’anga na’e fakafoki ‘a ia ko e
pa’anga ‘e 1.4 miliona na’e fakafoki ki 'Aositelēlia,  ko e pa’anga na’e ‘ikai ngāue’aki,  pea pa’anga
‘e 6.5 miliona, na’e ‘ave ki he ‘akauni ‘a e Pule’anga.  ‘Eiki Sea, ‘oku ou ki’i tokanga ki he me’a
ko ení  ko e ‘uhingá  ko ‘etau Budget Statement ‘oku ‘i ai ‘a e fo’i peesi ai ‘oku lisi’i mai ai pea
kalafi’i mai ai ‘a e ngaahi fiema'u ko eni ‘a e ngaahi Vāhenga . ‘Oku ou lave’i,  ‘ikai ke u fu’u
‘uhinga mālie kiate au ia ‘a e fo’i sēniti ko eni he ‘oku  ‘asi heni pa’anga Tokoni mei muli pa’anga
cash 38.3 miliona pea na’e ‘i ai  ‘a e fo’i pa’anga ‘e 7.9 na’e fakafoki ia.  Ko e fo’i 1.4 pē ‘a ia
na’e lava fakafoki ‘a ia mahalo na’e negotiate ‘a e Pule’angá,  ke fakafoki ia ki 'Aositelēlia pea ko
e 6.5 na’e toe ma’u pē ‘e Tonga ni ‘i he ta’u fakapa’anga Sea.  Pea ko e me’a ia ‘oku fai ai ‘a e
fakahoha’a ‘a e motu’a ko ení,  ko e ‘uhingá  ko e tu’unga ‘etau ngāue.  Kou mate he fie fakafoki
kimoutolu hou’eiki ke mou me’a fakafoki ki he ‘etau Statement pea ‘oku ou lave’i pē temou loto
mamahi lahi mai ki he motu’a ni.  Ka ko e ‘uhinga foki ia Sea na’e fai mai ai ‘a e kole tau nofo
mu’a ‘i he ‘etau me’a ko ē  ke  tau maau malie,  ka tau toki.. ko e talu ‘eku  feinga mai ki he Feitu'u
na Sea,   ke ‘omai haku  faingamālie.   Ko e talu e ho’o palomesi  mai he uike kuo ‘osi a’u mai ki
he ‘aho ni, ‘oku te’eki ke ma’u haku faingamālie.  Ko e toki ma’u eni haku faingamālie.  ‘Oku
‘uhinga ‘a e..

<008>

Taimi: 1530-1540

Vili Hingano: … ‘a e tu’unga ko eni Sea, ‘oku ‘i ai ‘eku fakakaukau ki ai. Tau budget statement,
peesi 14 ‘oku ‘asi ai ‘a e fo’i tēpile, tu’unga ‘o e palani ngāue ‘a e ngaahi Potungāue ‘a e Pule’anga.
Ko e me’a fakatauhi tohi eni ia Sea. Pea ‘oku ou lave’i pē ‘e au ia ‘oku mea’i lelei pē ia ‘e he ‘Eiki
Minisitā pea mo e Hou’eiki Kapineti. Ko hono ‘uhinga ‘oku, ‘oku tonu foki ke muimui’i ko e
‘uhinga ko e toenga silini ko eni, pea kātaki pē ‘Eiki Minisitā Tānaki Pa’anga, ki he fo’i hū mai ko
eni ko ē e 3.5 miliona, ki hono fale tute, ki hono ‘ofisi ko eni ‘o e tute. Na’e ‘uhinga pehe ni ‘eku
fakahoha’a ko ē he ‘uluaki ‘aho Sea. Kapau te mou me’a ki he tēpile ko eni Sea, ‘i he budget
statement, peesi 14, ‘oku ‘asi ai, tēpile 4.1, tu’unga ‘o e palani ngāue ‘a e ngaahi Potungāue ‘a e
Pule’anga. Pea ko e ngaahi key, kapau ‘oku lanu mata mālohi, fakafiemālie lelei, lau mata vaivai,
ofi ki he fakafiemālie, tolu engeenga ‘ikai ke fu’u fakafiemālie … ‘o hokohoko hifo ai ‘o a’u ki he
ta’efakafiemālie ‘aupito. Sea, pea ko ‘eku lave’i hifo ko ē ki he ki’i tēpile ko eni hono fokotu’utu’u,
2015/2016, ‘oku ‘i ai e fakaikiiki e fo’i kolomu fakaikiiki ai. Pea ko e 2016/2017 ‘oku ‘i ai ‘a e
fakaikiiki mo e konga lalahi. ‘A ia ‘oku tānaki e 2016/2017 pea kole ia mei he 2015 ‘o tu’u ki he

fakamaaka ki he faha’i … ki he kolomu ko ena to’omata’u. Ka ko ‘eku lave’i Sea, ko e kole ko ē
‘a e tolu, me’a hifo pē Sea kau ki’i, follow mai pē kau ki’i taki pē e Feitu’u na. ‘Uluaki ko hono
kole ko ē tolu mei he noa (3-0) ‘oku noa pē ia. Ka ko ‘eku ki’i fakatonutonu ki ai ‘oku tonu ke
minus tolu (-3). Fo’i row hono ua, tonu. Row hono tolu, tonu. Row hono fā, tonu ke -3 he ‘uhinga
he ‘oku fie ma’u ke kole ‘a e 2016/2017 mei he 2015/2016, ‘o ‘alu ‘alu hifo ai pē Sea …

'Eiki Minisitā Tānaki Pa'anga Hū Mai: Sea, fakamolemole pē kau ki’i …

Vili Hingano: ‘O a’u hifo ki lalo …

'Eiki Minisitā Tānaki Pa'anga Hū Mai: Ki he Fakafofonga.

Vili Hingano: Sea. ‘Oku ou kole pē ki he ‘Eiki Minisitā, toki ‘omai mu’a ‘ene tokoni ‘anai kau
ki’i …

'Eiki Minisitā Tānaki Pa'anga Hū Mai: Ko ‘eku fie tokoni atu Sea ke tuku ā mu’a ‘a e lau fika
ia ko e hā ko ā ‘a e issue? Ko e hā ko ā ‘a e poini ko ē ‘oku feinga ki ai?

Vili Hingano: Ko ‘eku feinga atu …

'Eiki Minisitā Tānaki Pa'anga Hū Mai: Ko e me’a ena ia ‘a e kindergarten e me’a ko eni.

Vili Hingano: Sea ko ‘eku feinga atu eni ke mea’i ‘e he Hou’eiki mei ‘Eua.

Sea Kōmiti Kakato: Kātaki …

Vili Hingano: Te ke fiemālie pē ki ai?

Sea Kōmiti Kakato: Kātaki ‘e, kātaki Ha’apai 12 ki’i me’a hifo angē. Kātaki ‘o ki’i me’a hifo
angē. Na’a ke ‘osi me’a ‘i he tēpile ko eni. Pea ko ‘eku faka’amu ke tau nga’unu ki mu’a. Move
forward.

Vili Hingano: ‘E Sea, kātaki fakamolemole, ‘oku te’eki ai ke u fakahoha’a au he tēpile ko eni.
‘A ia ko e ‘uhinga, na’e ‘uhinga pehē foki ‘emau kole atu ke ‘omai ha faingamālie ke fai, ‘oua te
tau rush ki mu’a ki hē he ‘oku kei lahi e me’a ko ē ke cover ‘i heni. Ko e ‘uhinga ‘eku foki mai ki
he tēpile ko eni Sea, ko e ‘uhinga ko e palani. Ko e me’a ko ē ‘oku fokotu’u mai he Minisitā
Pa’anga. Palani’i e ngāue, ngāue’i e palani. Ko e me’a ko eni ‘oku hoko ko eni ‘i heni, 38.3 miliona
ko eni, na’e palani’i hono feinga’i e fo’i 38.3 miliona ko eni, 38.3 miliona ko eni, na’e palani’i. Ka
ko hono ngāue’i ‘oku ‘ikai ke muimui’i, he ko e me’a ko ē ‘oku ‘omai ko ē ‘e he Minisitā Pa’anga,
muimui’i ‘a e ola pea toe vakai’i. ‘A ia ko e me’a ko eni ‘oku mahino ki he motu’a ni, mole fua
fakafoki pē e fu’u silini lau miliona ko eni …

'Eiki Palēmia: Ki’i fakatonutonu atu.

Vili Hingano: Kae kei tuva ‘a e patiseti ‘a e ngaahi …

Sea Kōmiti Kakato: Kātaki ‘o me’a hifo ko e …

'Eiki Palēmia: Ko e, tapu atu ki he Feitu’u na ‘Eiki Sea, ko e toutou ‘oatu pē ‘a e fale’i mei he
tēpile, mu’a ni, ko e taimi ko ē te tau ‘alu ai ko ē ki he ‘ū fika ko ē, ko e me’a ia te ne hanga ‘o
fakahinohino mai kia tautolu ‘a e ‘ū, ‘a e feitu’u ‘oku ‘alu ki ai ‘a e pa’anga ko ia. ‘Oku ou kole
atu ki he, ki he Fakafofonga ko eni, tau ‘alu mu’a ki he fakakupukupu kae faingofua ange e talanoa
pea mahino pea vave, he ‘oku talanoa mai ia ‘i mu’a ‘oku te’eki ai ke tau ‘alu tautolu ki he
fakaikiiki ‘i mui. Ko e taimi ko ē te tau ‘alu ai ki he detail ko ē ‘o e fakamole, ‘e toe fu’u mahino
ange pea faingofua e tali. Ka ko ‘ene, ko ‘ene malanga mai ‘a’ana ‘i mu’a ko ē ‘oku ‘ikai ke ‘i ai
ha me’a, ha me’a ia ke tau sio hifo ke makatu’unga ai ha’atau talanoa, he ‘oku talanoa mai ia ‘i
mu’a ka ko e fakaikiiki ‘oku nofo ia ‘i mui ‘i he ‘ū detail ‘i he ‘ū vahevahe ko eni ‘o e ngaahi
Potungāue. Ka ‘oku ou kole ange, ko ‘ene me’a ko eni ‘oku hoha’a ki ai ‘e ‘oatu pē e tali ki ai ka
tau ‘alu atu mu’a kae fai mo tau a’u ki he feitu’u ko ē ‘oku tokanga mai ki ai ke fai ai ‘a e tali ko
ia.

Sea Kōmiti Kakato: ‘Oku tui pehē mo e motu’a ko eni ‘oku fokoutua atu.

Vili Hingano: Mālō ‘Eiki Sea. ‘Oku ou tali pē ‘e au ‘a e me’a mai ‘a e ‘Eiki Palēmia ka ko e
faingofua he faingofua hono tali e me’a ko eni he’ene tu’u pē ko eni ‘Eiki Sea. Ko ‘ene tu’u nōmolo
ko ē ‘oku faingofua e faingofua hono tali. Ka ‘oku ou tali ‘ene me’a mai, tuku ā ke toki ‘omai ‘anai
he fakaikiiki.

Sea Kōmiti Kakato: Mālō.

Vili Hingano: Kau hoko atu au ki he fata ‘o e hau Sea.

Sea Kōmiti Kakato: Mālō.

Vili Hingano: Ko e ‘uhinga hangē ko ē, ‘oku fiefia lahi ‘aupito Sea ‘i ho’o me’a mai mo hono
fakamamafa’i mai Hou’eiki ko e fata eni ‘o e hau.

Sea Kōmiti Kakato: Ko ia.

Vili Hingano: ‘Eiki Sea, ‘oku ou fie fehu’i atu pē au ki he Feitu’una pea mo e Hou’eiki Mēmipa
ho Fale, ‘oku fe’unga mo e fiha e folau faka-Pule’anga ‘a e Hā’ele faka-Pule’anga ‘a e fata ‘o e
hau ki tu’apule’anga? ‘Uhinga kau toki hoko atu. Mālō Sea.

Sea Kōmiti Kakato: Minisitā Pa’anga, Palēmia … Palēmia, Minisitā Pa’anga, ‘o …

'Eiki Minisitā Pa'anga: Tapu mo e Hou’eiki. Fai ha ki’i lave atu pē ki ai Mahalo ko e ki’i lave
atu pē ia ki he me’a mahu’inga na’e ‘ohake ‘anenai kau toki foki mai au ki he poini ko eni. ‘Oku,
poini ko ē ‘e taha poini ‘e fā na’e fakafoki … ‘Aositelēlia, ‘uhinga pē eni ia ko e ngaahi ngāue kuo
‘osi, ‘a ia ‘oku ‘i ai ‘a e ngaahi ngāue na’e ‘osi pea ko e toenga e silini ko ia pea fakafoki pea ‘ikai
ngata ai ko e ngaahi, na’e ‘i ai ‘a e ngaahi ngāue na’e ‘omai ke fakahoko, ‘ikai ke fakahoko. ‘A ia
‘oku kau ai ‘a e ngaahi me’a ko ē felāve’i mo e, na’e ‘i ai ‘a e pa’anga na’e ‘omai ki he anti-
corruptions, te’eki ai foki ke tau lava tautolu ‘o fakahoko. ‘A ia ko e ngaahi me’a pehē na’e ‘uhinga

ai. Pea ‘ikai ngata ai ko e polokalama ‘a ‘Aositelēlia ‘oku kehe ia mo Nu’usila. ‘Aositelēlia ia ‘oku
nau ‘omai pē nautolu e fo’i pa’anga ki he ta’u. Ko e ‘osi pē ‘a e ta’u ia ko ia ‘oku ‘ikai ke lava ‘o
ngāue kakato ‘aki ‘oku foki ia. Kehe ia mo Nu’usila. Nu’usila ia ‘oku ta’u ‘e tolu ‘oku nau ‘omai
ke tau lava ‘o ngāue’i ai. ‘A ia ‘oku fai e tukupā ia ko ē e ngaahi Potungāue ka mau muimui ofi ke
‘oua, ke feinga fakapapau’i ko e hā ‘a e pa’anga ‘oku polokalama’i ki he ta’u ke ‘osi pē he ta’u ko
ia. Tukukehe kapau ‘oku ‘i ai ha ‘uhinga mavahe ka tō ha afā mo ha ngaahi me’a pehē te mau lava
‘o toe fai ha talanoa ka nautolu ke toe fakafoki mai. Sai ko e foki mai ki he pa’anga ko eni ko ē
‘oku mau tuku mai ki he folau, ki he ta’u kaha’u ‘a ia ko e polokalama ko eni ki he pule’i mo e
fale’i ‘oku mau tuku mai ‘e mautolu ai ko e nima kilu fitu mano nima afe uangeua, ‘a ia ko e
pa’anga ia ‘oku mau tuku mai ko ē koe’uhī ko e ngaahi, ko e ngaahi fokotu’utu’u ia ko ē ke …

Sea Kōmiti Kakato: Fika fiha ia Minisitā?
'Eiki Minisitā Pa'anga: Nima kilu fitu mano … peesi 70.

Sea Kōmiti Kakato: Ko ia.

'Eiki Minisitā Pa'anga: Item 12.

Sea Kōmiti Kakato: 12. Ko ia.

'Eiki Minisitā Pa'anga: ‘Oku ‘i ai ‘a e pa’anga ai ‘oku nau ‘omai ai ko e fefolau’aki
fakavaha’apule’anga, kehe pē ia mo e ngaahi pa’anga ki he fefolau’aki fakae … lotofonua hangē
ko e, ko e show mo e ngaahi me’a ko ia ‘oku ‘i ai ‘a e ngaahi pa’anga ki he ngaahi ngāue ko ia Sea
‘a ia ko e ngaahi me’a ia kuo mau ‘omai ki he, ki he tafa’aki ko ia Sea. ‘A ia ko e, pea ‘oku kau
foki mo e ngāue mahu’inga he Potungāue ko eni ‘a hono feinga’i ko ē ke faka-tauhi fakalēkooti
fakatekinolosia ‘a e lēkooti ko ē ‘a e Potungāue. Pea ‘oku ‘i ai ‘a e tokoni, ‘a e ngāue ki ai koe’uhī
ko e ‘ū lēkooti faka … tautautefito ki he ngaahi lēkooti faka-traditional, ngaahi fakalēkooti motu’a
ke lava ‘o ‘ai ia ‘o ‘ai ‘o digitize faka-electronic koe’uhī ke ‘alu … kai kehe ka ko ‘enau palani ia
ko ē ki he’enau, ki he ngaahi fatongia ‘o e ta’u fakapa’anga ka hoko Sea. Mālō.

Sea Kōmiti Kakato: Mālō.

Vili Hingano: ‘Eiki Sea, ‘oku ou fakamālō lahi ki he ‘Eiki Minisitā Pa’anga ‘i he ‘uhinga ko eni
Sea … ko ‘ene patiseti foki eni. Pea ko e ngaahi fehu’i kotoa pē ‘e ‘oatu pea mei he tēpile ko eni
mo e tēpile ko ē, ko e ifo e ifo mo e vave e vave hono ‘omai ‘e he Minisitā Pa’anga.

Sea Kōmiti Kakato: Mālō.

Vili Hingano: Pea ko ‘eku kole atu pē ‘a’aku ki he Hou’eiki Kapineti, tukuange ki he ‘Eiki
Minisitā Pa’anga ke ne, ke ne fohe ‘uli mai e fatongia ko eni ko e ‘uhinga kae vave pea mo nounou
‘etau fatongia. Toki tali ia ki he ngaahi vouti faka-Potungāue, ke nau toki hū mai nautolu ai, he
koe’uhī, he ko e ‘uhinga foki ia Sea ‘eku fakafehu’i ko ē ‘a e pa’anga ko eni, ko e hā e ‘uhinga
‘oku fai ai ‘a e fo’i, toe fo’i fakafoki ta’engāue’i ko eni? Pea ko eni kuo me’a mai e ‘Eiki Minisitā
Pa’anga pea ‘oku ou fiefia ‘a e motu’a ni …

Sea Kōmiti Kakato: Mālō.

Vili Hingano: ‘Oku ‘i ai ‘eku fakakaukau ki he fo’i fakahū fakavavevave mai ko eni ‘a e 3.5
miliona ko eni ‘a e Minisitā Tānaki Pa’anga. Ko e ‘uhinga, Sea, kātaki pē ‘Eiki Minisitā …

'Eiki Minisitā Tānaki Pa'anga Hū Mai: Te u tu’u hake …

Vili Hingano: ‘Eiki Sea ko ‘eku ‘uhinga kapau ‘e palani’i fakalelei pea ngāue’i e fo’i palani ko
ia pea muimui’i lelei, ‘ikai ke toe hoko e me’a ia ko eni. Ka ko e me’a ko ē ‘e, he’ikai ke hoko ‘e
overlap leva e silini. Pea ko e fakaa’ua’u mai ko ē ki he taimi ke ‘osi ai ‘a e ta’u fakapa’anga, ‘e
faka’aonga’i ‘a e silini ko ia ki ha me’a kehe, hū mai e Minisitā Tānaki Pa’anga, fakahū atu ai leva
‘a e fale, hoku fale, hoku ‘ofisi hena. ‘Eiki Sea, ko e ‘uhinga ia na’e fakafehu’i ai e fo’i peseti ‘e
27 fakafonua, ‘osi ko ē hono vahevahe ko ia ‘o e patiseti mo e pa’anga fakalakalaka, pea ‘oku toe
‘i ai leva e fo’i peseti ‘e 27, ‘a ia na’e ‘uhinga pehē hono fakafehu’ia Sea ko e ‘uhinga he ko e
taimi ko ē ‘oku tau foki mai ai ko ē ki heni …

<009>

Taimi: 1540-1550

Vili Hingano: … ‘oku ‘i loto kātoa pe pēseti ‘e 27. Kā ko e taimi ko ē ‘e toe pehē ai ko ē hē, pea
ko e me’a eni ‘e hoko. Ke fakahū mai ‘e he Minisitā ko ē ‘ene me’a, fakahū mai ‘ene me’a, fakahū
mai ‘ene me’a. Kae fēfē si’i ngaahi poloseki mei vahe motu, mo e ngaahi poloseki mei Tokelau.
Sea nau fakafehu’i ‘aneuhu ‘o fekau’aki pea mo e poloseki ko ia ‘i Ha’apai na’e ‘asi ‘i he fehu’i
ko ena e Hou’eiki ‘o Ha’apai pē ‘oku kau ai e fo’i me’a lalahi ‘e tolu. ‘Uluaki, ko hono fakasola
fo’ou ko eni e tokoni ko ē ki he ‘uhila  ko ia ‘o Ha’apai. Ko ‘eku talanoa eni ki he ‘uhila ko ia ‘i
Pangai. Pea ua, ‘oku ‘i ai e ngaahi mini grid ‘i Ha’apai, kau ai ‘a Nomuka, Ha’afeva, ko ‘Uiha mo
Kauvai. Pe ‘oku kau ‘i he ngaahi poloseki ko ia. Ua, pea tolu leva ko e falemahaki ko ē ‘o Ha’apai.
Pea ko u fiefia lahi ‘aupito ko e ‘uhinga ko e tali ko ia kuo ‘omai.

‘Eiki Palēmia: Sea, fakatonutonu.

Sea Kōmiti Kakato: Fakatonutonu Palemia.

‘Eiki Palēmia: Kole atu pē ki he Hou’eiki. Mou fakamolemole ko ‘etau feme’a’aki ko eni kā
‘oku fanongo mai ‘a māmāni. Ko u kole atu, fai ho’o tu’utu’uni ka tau ‘alu ki he fai mo tali e me’a
‘a e ‘Ofisi Palasi ka tau hoko atu. Ko ena ‘oku foki ia ki he maama ‘a Ha’apai. Ko u kole atu, ko
e fa’ahinga feme’a’aki pehe ni ‘ikai ke u tui au te tau to e ‘osi. Ko ia ko u kole atu ke tau ngāue’aki
mu’a hotau ‘atamai lelei mo ‘etau fakapotopoto ka tau nounou.

Sea Kōmiti Kakato: Malo, tau pāloti. Kalake.

Vili Hingano: ‘Eiki Sea. Kapau ko e anga eni ‘etau founga, hā e ‘aonga e Fale ko eni. Ko ‘eku
fehu’i atu ki he Feitu’u na. Fale eni ‘oku vete ai e ngaahi me’a ko eni.

Sea Kōmiti Kakato: Ko u ‘amanaki atu kuo ‘osi vete.

‘Eiki Palēmia: Ko u kole atu. Kataki fakamolemole he ‘ikai ke ta’ofi koe ‘e ha taha. Ko e taimi
ko ia te tau ō ai ki he vouti ‘a Ha’apai, ‘oku ‘i ai e fo’i vouti makehe ‘a Ha’apai, pea ke lea mai ai
ka tau talanoa ki he me’a ko ena. Ko u kole atu ke ke fakamolemole mu’a ‘o angalelei.

Sea Kōmiti Kakato: Malo Ha’apai 12. Tau pāloti.

Vili Hingano: Sea, faka’apa’apa lahi ki he ‘Eiki Palēmia pea ko u tali ‘ene me’a ko ia ‘oku me’a
mai’aki. Ka u foki mai ki he fata e hau Sea.

Sea Kōmiti Kakato: Mālō.

Vili Hingano: Mahino pē kia au ko e ‘uhinga ko eni na’e ‘osi tali mai ‘e he ‘Eiki Minisitā ‘eku
fehu’i he ko e me’a ko ē ‘oku ou vakai Sea. Pea ‘i he’etau budget statement, ‘oku lahi ai ‘a e
fakamatala ki he’etau nō. Pea ko e tu’unga koi a ‘oku tau ‘i ai he taimi ni, ko ‘etau totongi pē ‘a e
interest ko ia ‘o ‘etau nō, te’eki ai ke tau ala ki he fu’u fo’i sino’i nō ke totongi, ‘etau ongo nō ko
eni ‘e ua. Kā ‘oku ou ngutu tamulea pē ko e ‘uhinga ko e ‘ai ke u lea ‘i he vouti ko eni he ‘oku
tonu pē ke tau faka’apa’apa’ia pea ‘oku ou mamalu ‘aupito pea ‘oku ou faka’apa’apa ki he vouti
ko eni kā ‘oku tonu pē ke ‘ai ‘eku ki’i fakalahi he ko e taimi ko ē ‘oku maa’imoa ai e Tama ‘i
tu’apule’anga, ‘oku lahi hono ngaahi me’a mo e ngaahi matavai mo e ngaahi matapā ‘oku ava mai
ki hotau fonua ni. Ko ‘eku toki fanongo hake pē au ia he ongoongo, fakalahi mai ‘e Siaina ‘a e
Patiseti mo ‘enau fakamole ki he sipoti mo ‘enau tokoni ki he sipoti ‘i Tonga ni. ‘Oku ‘uhinga
pehē Sea ‘a e  faka’amu ‘a e motu’a ni. Kā ko e me’a pe ia ‘a e Fale ‘Eiki ke nau fai e fokotu’utu’u.

Veivosa Taka: ‘E lava pē ‘o fai ha ki’i tokoni, fai ha ki’i tokoni ki he tokoua.

Sea Kōmiti Kakato: Ke tali e tokoni.

Vili Hingano: Saipē ia ke toki fanafana mai pē ia ‘anai.

Sea Kōmiti Kakato: Kataki ‘e 13 ‘ikai ke tali ‘e 12 ho’o tokoni.

Veivosa Taka: Miniti pē ‘e taha ke fai ha ki’i tokoni.

Sea Kōmiti Kakato: ‘Oku ‘ikai ke tali ‘e 12 ho’o tokoni.

Vili Hingano: ‘E faifai pea ‘e ngalo ‘eku fo’i malanga Sea. Kā ko e anga ia ‘eku fokotu’u Sea ke
to e ‘ai mu’a ‘o ki’i fakalahi. Pea kapau ‘e pehē ‘e he Hou’eiki..

Lord Tu’iha’angana: Kole pe ki he Fakafofonga ke u ki’i tokoni ki ai.

Sea Kōmiti Kakato: Tokoni.

Lord Tu’iha’angana: Tapu mo e Feitu’una ‘Eiki Sea. Ko ‘eku ki’i tokoni ko ē, kapau ko ē, ko
e poini, kou poupou atu au ki ho’o poini Fakafofonga.

Vili Hingano: ‘Eiki Sea, ko e me’a ia ‘a e Feitu’una ke ke me’a mai pē ko u tali ‘ene tokoni.

Sea Kōmiti Kakato: Kole atu a ki he’ene tokoni, ‘ene kole tokoni.

Lord Tu’iha’angana: Mālō Fakafofonga. ‘Io he ko e, ko u poupou au ki he me’a kā ko u tui tonu
ke ‘ai ange ki he Minisitā pē ‘oku ‘i ai ha hā’ele na’e palani ke hā’ele pea ‘ikai ke lava ko e ‘uhinga
ko e … he ko u tui au ko e ‘uhinga ko e silini ko ē ‘oku tau vahe, ‘oku fakahoko’aki pē ia e ngaahi
fiema’u ke fai ha hā’ele ki Tu’apule’anga. Kā ko u tui au ka nounou te nau ‘ai mai pē ‘e he ‘Ofisi
ia ki he Minisitā he ‘ikai ke ‘i ai ha palopalema ia ai. He ko u tui mahalo ‘oku pehē pē Minisitā,
he ko u tui ‘oku te’eki ai ha hā’ele ia ‘e pehē mai ‘oku ‘ikai ke ‘i ai ha pa’anga ia, ‘oku ta’ofi leva.
Pea ka hoko ha me’a pehē, ko u tui au te nau fakapotungāue pē nautolu ia ‘e lava pē he ‘oku ou tui
au ki he poini, poupou ki he me’a ko ia ‘a e Fakafofonga. Mālō Sea.
Sea Kōmiti Kakato: Hou’eiki, ‘oku mea’i pē ia ‘e moutolu. Ko hono fa’u ko ē vouti ‘oku ‘omai
ia mei he potungāue. ‘Osi palani ‘enautolu ko e fo’i folau ‘e fiha pea kuo nau ‘osi hanga leva ‘e
nautolu ‘o fakafuofua ki ai ‘enau silini. Pea ko u tui mahalo ‘e fiemālie pē ki ai ‘a Ha’apai 12.
‘Oku ‘osi palani e ‘ū potungāue kotoa pē ‘enau me’a ke fai. Ko ena ‘oku ‘osi ‘oatu mo e tohi
palani, ‘osi ‘oatu moe  ‘ū tohi fakahinohino, ‘osi ko ia pea tau, hangē pē ko ‘etau vouti ko eni te
tau hoko ki ai, vouti ‘a e Fale Alea. ‘Osi palani e fokotu’utu’u lelei ia ‘e he tamaiki, ‘ū folau mo e
hā fua mo e hā fua. Maau ia. Ko ia, ‘ai mai 12.

Vili Hingano: Sea ko u fakamālō atu ki he Feitu’una. Fakamālō ki he tokoni lelei kuo ‘omai ‘e
he Hou’eiki. Kā ko e, ko u tui pē na’a ku lave ki heni he ta’u kuo’osi Sea. Ko e anga e tui ‘a e
motu’a ni. Ko e feitu’u eni ‘oku tau sivi’i ai e ngaahi palani ko ia. Pea ko u tui pehē pē au. Neongo
e fai ‘a e ngaahi me’a mei he fakapotungāue, kā kuo pau pē ke ‘omai ki heni ke tau sio ki ai, ko
tautolu ‘oku tau fai ‘a hono sivi’i faka’osi ke fakalao’i ‘a e palani ko ia ke hoko ko e lao.

‘Eiki Sea, kā ko e ‘uhinga pē ia ‘eku tokanga ki ai ko e ‘uhinga he ‘oku ‘i ai foki e taimi ‘e taha i
ate nau fokotu’u mai ‘enautolu eni ko e ‘uhinga kuo ‘osi mahino kia kinautolu he ‘ikai ke tali. He
ko e taimi ko ē ‘e fai ai ko ē hono fokotu’u mai ko ē fika mo hono ‘omai ko ia ‘enau palani, pea ‘e
tu’usi atu hangē ko e me’a ko eni kou sio ki ai, ‘oku ‘osi tu’usi kātoa. ‘Oku ‘i ai e ngaahi me’a hē
‘oku tu’usi mai heni. Kapau ‘oku ke fiema’u pē ha’aku ki’i fakatātā Sea te u lava pē ‘o ‘oatu, tipeni
pe mei he ki’i taimi ko ia ‘oku ke tuku mai.

Veivosa Taka: Sea ‘e lava pē ‘o fai ha ki’i fehu’i ki he tokoua, ke tali fakataha mai pē.

Vili Hingano: Sea ko e tokoni pē ko e …

Sea Kōmiti Kakato: Ko e fehu’i.

Veivosa Taka: Tapu pea mo e Sea. Tapu pea mo e Hou’eiki, ‘atā ki he motu’a ni ke fai ha ki’i
fehu’i Sea. Ko u fakamālō atu he ‘omai ha ki’i faingamālie. Talu e fokoutua ‘a e motu’a ni mo e
feinga ha faingamālie pea ko u fakamālō atu ki he Feitu’una ‘a e tuku mai e faingamālie ko eni
ma’aku. Ko ‘eku fanongo he’etau talanoa ki he’etau Patiseti, uike kuo’osi ‘o a’u mai ki he ‘aho ni,
mo e pehē holo pē ‘a e ongo faha’i. Malanga mai e faha’i ko ē…

Sea Kōmiti Kakato: Kātaki Ha’apai 13, ‘ikai ke ‘i ai ha faha’i ia heni. Taha pē.

Veivosa Taka: ‘Ikai ‘uhinga pē au ki he faha’i fale ko ē mo e faha’i fale ko ē. Ko e fehu’i, ‘oku
nau malanga’i ke tuku hifo, fu’u lahi e Patiseti. Malanga’i mai pē ‘i he’enau faha’i ke hiki, pea
kuo hangē kuo fepakipaki pea kuo ‘alu ‘eku fakakaukau, ‘oku ‘i ai e ‘uhinga ‘oku ‘uhinga ai e fai
ai ‘a e fetukuaki ko eni. Sea, ko e fehu’i ko ia ‘oku fai ‘e he motu’a ni, ko e hā nai ‘a e tu’unga
‘oku tau ‘i ai. Pea ko u kole atu Sea ke tau tali mu’a eni ke tau fokotu’u atu he ‘oku mahino ki he
motu’a ni, tā ko e feinga pe eni ia ha poini ke tuku hifo ai e Palēmia kae fai e Vote Of No
Confidence, ha makatu’unga ke tau lava ai ‘o ma’u fa’ahinga makatu’unga. ‘Ikai ke ‘i ai ha to e
‘uhinga ia ‘Eiki Sea.

Lord Nuku: Sea ko e ki’i fakatonutonu atu pē ‘Eiki Sea. Mole ke mama’o ha me’a pehē. Kā ko
‘eku ‘uhinga atu Sea ke fai ha’o tu’utu’uni ki heni he ‘oku tō ia ki tu’a.
Sea Kōmiti Kakato: Sai, mo me’a lōua hifo ki lalo. Mo me’a lōua hifo ki lalo kātaki. ‘Oku ‘ikai
ko ‘etau ‘ū me’a ko eni ‘oku fai ko e fai e Vote Of No Confidence, ko u kole atu ke to’o e me’a ko
ia. Ko e Fale pē eni ‘e taha, ko e tēpile pē eni ‘e taha ‘oku tau ngāue fakataha ma’a hotau fonua.
Ko u kole atu, ‘oua to e ngāue’aki e me’a ko ia. ‘Oua ‘e to e ‘ai ke fakafaikehekehe’i ‘a e ngaahi
tēpile. Tēpile pē taha. Hoko atu.

Veivosa Taka: Sea ko ‘eku ‘uhinga Sea he kuo mahino e ngaahi feitu’u. Pea mo e ngaahi hoha’a
fekau’aki pea mo e kakai. Ko e ‘uhinga pē taha ‘ete feinga kete a’u ki he fu’u kapa ngako ko ē
‘oku ‘i ai e Pule’anga. Pea ko e ‘uhinga ia ‘oku fai ai ‘eku kole Sea, tau tali e fokotu’u ko eni, ka
tau hoko atu kae ‘uhinga kae ‘oua ‘e mo’oni e me’a ko ē ‘oku ou fakahoko atu. Mālō Sea.

Sea Kōmiti Kakato: Ko u kole atu Hou’eiki. Na’a ku lele mai ki ‘Atele, Fale Mamata Sipoti.
Pehē mai ‘e he tama ai, Fakafofonga, na’e ‘osi ‘emau fakamālohisino pea me’a mai e ‘Eiki Nōpele
Fika 1 ‘o Tongatapu, mou kātaki kau fuhu ‘o tali hifo. Pea fai ‘ene fakahinohino, ko e fuhu ‘oku
pehe ni, siofi ho hoa, ke ‘ilo’i hono hema, ‘e ‘alu …

<001>

Taimi: 1550-1600

Sea Kōmiti Kakato: …fakataha ia pea mo hono va‘e mata‘ú. Pea ka tuki hono mata‘ú ‘e
‘alu fakataha pea mo hono hemá. Siofi e taimi ko ē ‘oku fehalaaki aí. Fakapapau‘i, tataha. Tataha
pē ‘o patū. Siofi ho‘o poiní. Ko ho‘o me‘a hake pē ki ‘olunga tataha pē ko ē ke patú. Mālō. Kuo u
tui mou laumālie lelei. 12 fiemālie?

Vili  Hingano: Sea, fiemālie lahi 'aupito.

Sea Kōmiti Kakato: Pea tau pāloti ā.

Vili  Hingano: Kā ‘oku ou kole atu pē au Sea. Fai ha‘o tu‘utu‘uni ki 13. Ko e ‘uhingá ko e
me‘a ko ena ‘oku ke me‘a mai‘akí Sea, kuo u poupou pēseti ‘e 100 atu. ‘Oku ou fakatokanga‘i e
motu‘a hoku ta‘okete ko ení, fu‘u lahi ‘ene ngāue‘aki e me‘a ko iá hotau Fale ni. Lolotonga ‘etau
lele he Patisetí kuo lele atu ia he me’a kehe.

Sea Kōmiti Kakato: Me‘a ki lalo 13.

Vili  Hingano: Kā ‘oku ou fakamālō atu Sea, ko ho‘o tokoni maí, pea ‘oku ou kole atu ke
ke fai mai ha tokoni. Kā ‘ikai pea toki tokoni pē ‘anai ki tu‘a ‘i hē. motu‘a hoku ta‘okete ko ení.
‘Eiki Sea, fokotu‘u atu mo e poupou.

Fehu’i fekau’aki mo e pa’anga Pule’anga ki he anti-corruption

Lord Fusitu‘a: Sea ki mu‘a he pālotí ko e ki‘i kole fakama‘ala‘ala pē mei he … na‘e ai ‘a
e lave ‘a e Fika 12 ki he peesi 9, ki he 1.4 miliona na‘e to e to‘o ‘e ‘Aositelēlia ‘i he pa‘anga ko ē
na‘e tuku mai ki Tonga ni. Pea ko ē kuo ‘osi ‘ai mai he Minisitā Pa‘angá, ‘a e tu‘unga totonu ‘a e
pa‘anga ko iá ‘oku ai ‘a e fakangatangata, ‘osi he ta‘u ko ē. Kapau he ‘ikai ke ngāue‘aki pē ‘osi e
ngāue ko ē ke fai ki aí ‘e to‘o ia ‘e ‘Aositelēlia, ‘a e pa‘anga ko iá. Ka na‘e ai  me‘a ‘a e Palēmiá
‘oku ai e pa‘anga ‘a e Pule‘angá ki he anti-corruption. ‘A ia ko e faka‘eke‘eké pē ko e fē‘ia e
pa‘anga ko iá, pea ‘e fakahoko fēfē‘i ia ‘i he Patiseti ko ení. Mālō Sea.

Sea Kōmiti Kakato: Mālō. Kalake, tau pāloti. Tongatapu ‘Uluaki ko e talanoa fuhu ena pē ko e
talanoa pē ki he‘etau Patisetí.

Lord Vaea: Mālō Sea. Kātaki pē Sea, ke mea‘i pē foki ko e feitu‘u ia ‘o e ‘Utulonga‘á ‘oku ‘i
ai e maa‘imoa ko iá.

Sea Kōmiti Kakato:    Ko ia poupou

Lord Vaea:    Ko ‘eku lave atu pē au ki he Patiseti ko eni ko ē ‘a e ‘Ofisi Palasí, ‘oku  ‘i ai, na‘e
me‘a ai ‘a e Minisitā Pa‘anga ‘o pehē he‘ene me‘á ‘oku ‘ikai ke ‘i ai  ha pa‘anga hū mai Sea. Sea,
ko e tu‘unga ko ē ko eni e Hilifaki Kalauní, ko e tu‘unga ko eni ko ē ‘a e 150 ko ē ‘a e kolisí, ko e
tu‘unga ko eni ko ē ‘oku ‘i ai ‘a e konifelenisí, ko e tafe ia mei heni Sea. Pea ‘oku pehē ‘eku
‘uhinga ko ē ki aí. ‘Oku ‘ikai ke ‘uhinga ‘a e ‘ofisi ia ko ení ke fakangatangata pē ki he vakai
fakapa‘angá Sea. Mole ke mama‘o. Ko e laumālie ‘oku tafe mai he fonua ni, ‘oku makatu‘unga ia
he ngāue ‘a e ‘ofisi ko ení. Pea ko ia ‘oku ‘i ai ‘a e poupou atu kapau ‘oku toe ai ha fakakaukau ke
fakalahi ki he kaha‘ú, fakalahi Sea. Taha eni e ngaahi ‘uhinga ‘oku vaivai ai e ‘ofisi ko ení Sea, ko
hono maintenance ‘o e ngaahi ‘api fakatu‘í. Mei he Ongo Niuá, ki Vava‘u pea mo Ha‘apai kae
‘uma‘ā foki ‘a 'Eua. Kae pehē ki Tonga ‘Eiki. Konga lahi ia e Patisetí ‘oku ne to‘o hono iví ai. Pea
‘i he taimi tatau Sea, kuo hā mai kuo mafuli e fakakaukau ko ia ‘o e pule‘angá ki he tauhi ko eni
ko ē ‘o e ‘ofisí. Sea ko e tofi‘a lahi ‘o e ‘ofisí, makatu‘unga ai ‘a e fonuá. Kau ai ‘a Pangai. Pangai
si‘i fakalahi mai he ‘aho ni. Pea ai pea mo Mala‘ekula. Ai mo e ‘ū ‘api kehekehe ‘oku fai hono
tauhi. Ko ia ko e ngaahi ‘u mātanga eni Sea. Pea ‘oku ai e ‘amanaki ki he kaha‘ú ke ‘oua na‘a
vakai ko e ‘ofisi ko ení, pea ‘oku ngata fakapa‘anga pē, ka ‘oku ai hano ngaahi tefito‘i fatongia ke
fai ki he kaha‘ú. Ko e fakalea ko eni ke fakalelei‘í e ‘ū ‘apí Sea, ko e ‘ū palasi fakatu‘i ko ení. ‘Ikai
ke ai ha taha ia ‘e tuha mo taau ke ne fai hono renovate. Ke me‘a ki he fale ko ení? ‘E mai ha
tangata ia mei tu‘apule‘anga, ‘iloa 'aupito ke ne fai e ngāué. He ko e papa ko ení ko e kauli pea
na‘e fatu eni ia ‘i he senituli ‘e 2 ko eni kuohilí. Pea ‘i he ‘ene pehē ‘oku pehē pea mo e ‘ū ‘api ko
ení Sea. Tautautefito ki Pangai he ‘api ko ia ko Lea‘aetohí. ‘Oku makatu‘unga ia ‘i hono langa
‘aneafi ‘a e ‘ū ‘api ko ení. Pea ko ia ai ‘oku ou tokanga atu pē, poupou pē ki he ongo palasí, kae
fai hano vakai‘i he ko e ‘ū ‘api ia ko ení, na‘e langa ia ‘e he siasí kae ‘uma‘ā e Pule‘angá ko e
mamata ia ki tu‘á. Sea pea ‘oku ‘ahia foki he ‘aho ni ‘a e ngaahi feitu‘u ko ení ‘e he takimamatá.

Ko ia ‘oku fai atu ai ‘a e poupou pea mo e vakai ko ení Sea, kei si‘isi‘i ‘ānoa 'aupito ‘a e ki‘i
pa‘anga ko ení, meimei lahi pē ki he vāhenga. Si‘isi‘i 'aupito ki hono tokanga‘i ‘a e ngaahi ‘api ‘ū
tupu‘a ko ia ‘o e fonuá ‘oku fai ki ai ‘etau ngaahi kātoanga fakafonuá. Ko ia pē Sea. Mālō.

Sea Kōmiti Kakato: Mālō. Kātaki e Pule‘angá tokanga hake ki he ngaahi ‘afio‘angá. Tau pālo ti
Kalake.

Fokotu’u ke ‘oua ‘e pāloti’i Vouti ‘Ofisi Palasi

Lord Nuku: Sea ko ‘eku kole pē ‘a‘aku ia, ‘oua mu‘a te tau hanga ‘o pāloti‘i ka tau hiki
pē tau pehē kuo lava ē. Ke ‘uhí ke ‘oua, he koe‘uhī ‘e fai pē foki ia ki hē. Ka tau pehē ‘osi ‘a e
vouti ‘uluakí, tau hiki ki he vouti uá, kae ‘uhí kae kei ‘atā pē, kā ko e anga pē fokotu‘u atu. He ko
‘etau pālotí pē vouti ‘uluakí, ko e paasi ia mo hono silini pea to‘o ai e konga ia e silini fakalukufuá
he ko ‘ene to‘o pē silini ia ko ē hono pāloti’i ‘ikai ke tau to e lava tautolu ‘o ala ki he sino‘i silini
ko iá. He kuo ‘osi pāloti‘i ia. Ko e anga ia ‘eku kole ‘a‘akú ...(kovi e ongo)...

Fokotu’u mei he Pule’anga ke pāloti Vouti ‘Ofisi Palasi

‘Eiki Tokoni Palēmia: Fokotu‘u atu mei he Pule‘angá ke pāloti atu e voutí ke ‘osi, he ka
‘ikai te tau toutou ha‘u ma‘u p ki ai. Ko eni na‘a tau ‘osi eni e fo‘i meimei ‘aho kakato eni ‘etau
...(kovi e ongo)... Pea ko ia ko e fokotu‘u atu ia ‘a e Pule‘angá mālō.

Lord Nuku: Sea, kapau ko e fokotu‘u ia

Sea Kōmiti Kakato: Kapau ‘oku mou laumālie lelei, fai e tu‘utu‘uni ‘a e Seá. Mou laumālie lelei,
fai e tu‘utu‘uni ‘a e Seá. Ke tau pāloti. Kalake?

Lord Nuku: Sai pē Sea, ai pē ki‘i kole atu ke ai ha ki‘i faingamālie kae sai pē. Fai pē ho‘o
tu‘utu‘uní.

Sea Kōmiti Kakato: Moutolu ‘oku mou tali ‘a e vouti ‘a e ‘Ofisi Palasí kātaki ‘o hiki ho nima.

Lord Fusitu‘a: Sea kātaki. Sea kātaki. Ko e ki‘i faka‘eke‘eke pē ki he Feitu‘una pea mo e
Kalaké, na‘e ai e fokotu‘u pea na‘e ai mo e poupou ki ai, ke toki ‘ai fakalukufua, pē ko e hā e
tu‘unga ‘etau tu‘utu‘uní ki he me‘a ko iá?

Pāloti Vouti ‘Ofisi Palasi

Sea Kōmiti Kakato: ‘Eiki Nōpele, tau ‘ai mu‘a ke nounou, fai pē tu‘utu‘uni ‘a e Seá. Te tau
hikinima. Kātaki moutolu ko ē mou loto ke tali ‘a e vouti ‘a e ‘Ofisi Palasí kātaki ‘o hiki ho nima.

Kalake Tēpile: Sea ‘oku loto ki ai ‘a Veivosa Light of Life Taka, Vili Manuopangai
Faka‘osiula Hingano, Sāmiu Kuita Vaipulu, ‘Eiki Minisitā Mo‘uí, ‘Eiki Minisitā Ngoué, ‘Eiki
Minisitā Tānaki Pa‘anga Hū Mai, ‘Eiki Minisitā Fonuá, ‘Eiki Palēmia, ‘Eiki Tokoni Palēmia, ‘Eiki
Minisitā Pa‘anga, ‘Eiki Minisitā Lao, ‘Eiki Minisitā Ngaahi Kautaha Pisinisí ‘a e Pule‘angá. ‘Eiki

Nōpele Tu‘iha‘angana, ‘Eiki Nōpele Fusitu‘a, ‘Eiki Nōpele Tu‘iha‘ateiho, ‘Eiki Nōpele Vaea,
‘Eiki Nōpele Tu‘ivakanō. ‘Eiki Sea loto ki ai e toko hongofulu mā fitu.

Sea Kōmiti Kakato: Moutolu ‘ikai loto ki ai, kātaki ‘o hiki ho nima.

Kalake Tēpile: ‘Ikai ha fakahā loto ki ai Sea.

Sea Kōmiti Kakato: Mālō ‘aupito. Hou‘eiki kuo u fakamālō atu 'aupito kia moutolu. Lava e …
ko e ‘uluaki hiki nima eni ‘a e Sea e Kōmiti Kakató, pea ‘oku ou fakamālō atu kia moutolu. Tau
liliu ‘o Fale Aleá.

(Na‘e liliu leva ‘a e Falé ‘o Fale Alea, pea me‘a mai ‘a e ‘Eiki Sea ‘o e Fale Aleá ki hono
me‘a‘angá)

Fiema'u ke ‘oua fakavave’i ngāue e Fale

‘Eiki Sea: Hou‘eiki mālō ‘aupito e feme‘a‘akí. Kā ‘i he taimi tatau pē, fakatokanga atu pē,
‘oku ‘ikai ko ha me‘a ke fakavave‘i ‘etau ngāué he ko homou fatongia ia ki he fonuá, mo hono
kakaí. Pea ko ho‘omou ngāué, neongo ‘oku mou ‘i he Executive kā ko e Mēmipa Fale Alea
kitautolu hono kotoa. Pea ko ia ‘oku tokanga atu pē ki ai. Neongo ‘oku ‘i ai e ngaahi kātoanga ka
‘i he taimi tatau pē, mou manatu ko e tangata Fale Alea koe ‘oku ke fakafofonga‘i ‘a e Kakaí pea
ko kitautolu ‘oku tau fa‘u e ngaahi lao fekau‘aki mo hono fakalele ‘o e fonua ko ení. Pea ko ia
faka‘amu pē ke tau nofo ma‘u hotau fatongiá. ‘Oku toki faka‘atā pē, ‘uhī ko e ngaahi kātoanga
‘oku hoko, pea ko ia Hou‘eiki ke tau kelesi.

Kelesi

(Na‘e kelesi ai pē ‘e he ‘Eiki Sea ‘o e Falé ‘a e fakataha ki he ‘aho ni)

<003>

Fakamā’opo’opo Feme’aki Fale Alea

‘Aho Mōnite, 13 ‘o Sune 2016

10:00 am

Fale Alea ‘o Tonga

1. Lotu

2. Ui ‘o e Fale Alea

3. Me’a ‘a e ‘Eiki Sea ‘o e Fale Alea

Meʻa ʻa e ʻEiki Palēmia ʻoku ʻi ai ʻa e konga ʻo Nukuʻalofa ni ʻoku uesia ʻi he ʻuha lahi pea fai pe
hono tokangaekina. Ko e tuʻo tolu eni ʻene hoko ʻa e ngoto pehe ni ʻi he ngaahi taʻu kuoʻosí, pea ko
Hala ‘o Vave ʻoku laka he peseti ʻe 60 ʻoku nau tāfea. ʻOku ʻi ai ʻa e palani ʻa e Puleʻangá ki he meʻá
ni ka he ʻikai lava he taimi ni ʻi he tuʻunga fakapaʻanga lolotonga ʻa e Puleʻangá. Ka ʻoku ʻi ai ʻa e
fokotuʻutuʻu ngāue ki ai.

Hoko atu ʻa e meʻa ʻa e ʻEiki Palēmia ki he femeʻaʻaki ʻi he ʻaho Tuʻapulelulu ki he meʻa naʻe ʻohake
[miniti ʻaho 9 Sune, peesi 26]. Ko e tokotaha ko ̒ ení naʻe ̒ osi ngāue pē ʻi Haʻamoa ke faʻu ̒ a e software
pea ʻoku kei hokohoko atu pē ʻene ngāue maʻa Haʻamoá. Naʻe fetuʻutaki leva ʻa e Fale paʻanga ʻa
Tonga ni fekauʻaki mo e vahe ʻoku ngaueʻaki ki he tokotaha ko ʻení. Ka ko e meʻa ko eni naʻe meaʻaki
ʻe he Fakafofonga ʻoku ʻikai moʻoni ko e $250,000 pea toe tanaki atu ʻa e $260,500. ʻOku ʻikai iai ha
kautaha ʻa Piveni mo Siaosi pea ʻikai ha paʻanga naʻe vaheʻi kiate kinaua. Ko e ʻilo loloto ki he meʻa
ko ʻení ʻe maʻu ia mei Fale Paʻanga. Kole atu ʻoku tau monuʻia heʻetau maʻu ha tokotaha pehe ni ke
tokoni mai kiate kitautolu.

Fehuʻi mei he Fakafofonga Nōpele ʻEua pe ko e hā ʻa e founga ʻoku fakangaueʻi ʻaki ʻa e ongo meʻa
ko ʻení. Ko e ua kilu kuo ʻosi ʻave holo ia ʻi tuʻa pea mahalo ko e maʻu pē mei he potungaue akó. Tali
ʻa e ʻEiki Palēmia ko e contract eni ʻo tatau pē mo Haʻamoá pea naʻe sign ki ai ʻa e motuʻá ni. Fehuʻi
ʻe he Fakafofonga Nōpele pe naʻe tuʻuaki? Tali ʻa e ʻEiki Palēmia ʻoku ʻikai ha contract ʻa Siaosi mo
e Puleʻangá, ko Pīveni ia ʻoku contract mo e Puleʻangá.

Meʻa ʻa e ʻEiki Sea ke toki fai ha toe femeʻaʻaki ki he kaveinga ni ̒ i he Kōmiti Kakató ʻi he femeʻaʻaki
ʻi he patiseti ʻa e Potungāue Akó.

4. KŌMITI KAKATO:

Meʻa ʻa e Sea ʻo e Kōmiti Kakató ʻo tō fakamamafa ʻa e mahuʻinga ʻo e mateuteu ki he femeʻaʻakí, ʻi
hono ʻomai ʻo e ngaahi moʻoniʻi meʻa ke poupou ki he fakamalangá.

Lao Fakaangaanga Fika 8/2016:  Lao Fakaangaanga ke fakahū atu ʻa e Paʻanga ki he Ngaahi
Ngāue ʻa e Puleʻanga 2016/2017

Hoko atu ʻa e femeʻaʻaki ʻi he Fakamatala Patiseti.

Meʻa ʻa e Minisitā Tānaki Paʻanga ʻo fokotuʻu ke tali ʻa e Fakamatala Patiseti.

Meʻa ʻa e Fakafofonga Nōpele Fika 2 Haʻapai ki he peesi 111, palakalafi 3, pe kuo fakapapauʻi ʻa e
poloseki ko ení? Pea ko e hā fua ʻa e meʻa kuo tali ʻe he Puleangá. Pea ke fakakau atu ʻa e Kōmiti

Fakalakalaka ʻa Haʻapaí ki hono aleaʻi ʻo e ngaahi ngāue ko ʻení pea ke nau fepotalanoaʻaki ai mo e
kakai ʻo Haʻapaí. Peesi 110, ko e vai kaukau ʻoku fokotuʻu ke ʻave ki ʻAtele he ʻoku fiemaʻu ke
accessible ki he toenga e kakai e fonua he ʻosi ʻa e sipotí. Tali mei he Minisita Paʻanga, peesi 111, ko
e fakaʻosinga ʻo e sētesi ʻoku fakamahino ai, Tēpile 6.10, ko e ngaahi poloseki kuo ʻosi fakapapauʻi.
Ka ko e ngaahi poloseki kehé ʻoku teʻeki ke fakapapauʻi. Ko e ngaahi Kōmiti Fakalakalaká ʻoku ʻoatu
ki ai ʻa e ngaahi fakamatala pea ko e fehokotakí ia mo maʻu mai ai ʻa e fakamatala ki he ngāue tokoni
ʻa e Puleʻangá. Ko e vai kaukau ki he sipotí naʻe ʻi ai pe ʻa e ʻuhinga lelei ki ai.

Hoko atu ʻa e Minisita Paʻanga ki he ngaahi fehuʻi mei he uike kuoʻosí. Ko e feʻaveʻaki paʻanga mo
muli [balance of payment] ʻoku konga ʻe tolu. ʻOku ʻi ai ʻa e konga ai ko e palanisi fakalukufua [peesi
134]. Ko e konga mahuʻinga eni ʻoku faʻuʻaki ʻa e patisetí. Ko e palanisi mo muli ʻoku ʻi he tuʻunga
fakafiemālie pe he taimi ni.

Meʻa ʻa e Fakafofonga Nōpele Ongo Niua ʻo ʻeke pe naʻe tuʻuaki ʻa e ngāue ki he software, pe naʻe ʻi
ai ha contract, pea ko e hā ʻa e tuʻunga ʻo e software ko ia. Meʻa ʻa e ʻEiki Palēmia ʻoku ʻi ai ʻa e tohi
kuo ʻomai ki he ʻEiki Sea ha faingamalie ke fai ha fakamatala ki he meʻá ni fekauʻaki mo e meʻá ni.
Pea ʻoku ʻ iai ʻa e meʻa ko e direct source, ʻa ia ʻoku ʻikai fiemaʻu ke toe tuʻuaki koeʻuhí ko e
fakatoʻotoʻo ʻa e natula ʻo e fiemaʻu ko ení. Hoko atu ʻa e femeʻaʻaki ʻo kau ai ʻa e ngāue ki hono
fokotuʻu ʻa e Komisiona ki hono Fakafepakiʻi ʻa e Taʻefaitotonú.

Meʻa ʻa e Fakafofonga Nōpele Fika 1 Tongatapu ʻo fehuʻi pē ʻoku tau huʻu ki fē ʻi he patiseti ko ʻení,
lolotonga iá ʻoku lahi e ngaahi pole ʻo kau ai ʻa e feliuliuaki ʻa e ʻeá. Meʻa ʻa e Minisita Paʻanga ko e
moʻoni kapau te tau sio ki he ngaahi meʻa fakaʻātakaí te tau ilifia, ka he ʻikai te tau ilifia pe te tau
manavahē ka tau ngāue ke toe lelei ange ʻa Tonga ʻi he kahaʻú. Meʻa ʻa e Fakafofonga Nōpele Ongo
Niua neongo ʻa e tali ko ení, ka ko e meʻa kehe ʻoku hā mai he Tēpile ʻi he peesi 134. Tali ʻa e Minisita
Paʻanga ko e sió ke fai ki he palanisi fakakātoa he ʻoku hulu ia he ngaahi taʻu ki mui mai pea ʻoku hiki
hake ʻa e paʻanga mohé.

Fehuʻi ʻa e Fakafofonga Nōpele ʻEua, peesi 20, hakeakiʻi ʻa e moʻui masivesivá, ʻoku ʻi ai ʻa e kakai
ʻoku nau tāfea ka naʻe fakahoko mai ʻe he Palēmia ʻoku ʻikai ha paʻanga. Ko eni ʻoku meʻa mai ʻa e
Minisita Paʻanga ʻoku ʻi ai ʻa e paʻanga, ko e hā ʻoku ʻikai ke fai mo fai ai ha ngāue ki he tāfea? ʻOku
ʻi ai hono ngaahi haʻahaʻa ̒ o e vai ko ení pea ̒ e ola kovi ia ki he kakai e fonuá. ʻOku kei ̒ i ai ha paʻanga
emergency fund? Tali ʻa e Tokoni Palēmia naʻe ʻosi fakahoko ʻa e “response” he taimi pē ko iá pea ko
e taimi ni ʻoku fai ʻa e sio ki he ngaahi solovaʻanga taimi lōloa.

KŌMITI KAKATO [2pm]

Meʻa ʻa e Sea Kōmiti Kakato ʻoku hangē kuo māʻopoʻopo ʻa e femeʻaʻakí pea kuo taimi ke pālotiʻi ʻa e
Fakamatala Patiseti. Meʻa ʻa e Fakafofonga Nōpele Fika 1 Haʻapai ʻe lava pē ke tuʻutuʻuni ʻa e Sea ke
hoko atu pe ʻa e femeʻaʻakí ki he ʻEsitimeti pea aleaʻi fakataha ai pe mo e Fakamatala Patiseti. Meʻa ʻa
e Fakafofonga Nōpele ʻEua ko e femeʻaʻaki ʻi he Fakamatala Patisetí ko e fakalukufuá ia pea ʻoku ʻi ai
ʻa e ngaahi meʻa ia ai ʻoku fiemaʻu ke fakamaʻalaʻala. ʻOku fai atu ʻa e fakaongoongo ki ha tali mei he
Puleʻangá ki he palopalema ko ʻení ̒ o e ̒ aho ni ̒ oku uesia ai ̒ a e kakaí [tāfeá]. Meʻa ̒ a e Tokoni Palēmia
ʻoku fai ʻa e ngāue ke tokoniʻi ʻa e kakai ʻoku uesiá.

Hoko atu ʻa e femeʻaki ki he Lao Fakaaangaanga Fika 8 ʻe aleaʻi fakataha pē mo e Fakamatala Patisetí.

VOUTI 1 - ʻOFISI PALASI

Peesi 69. Meʻa ʻa e Minisita Paʻanga ʻoku holo ʻa e vouti ʻa e ʻOfisi Palasí ʻaki ʻa e 700k ki he 800k
koeʻuhí ko e lava e hilifaki kalauni. ʻOku fai ʻa e tokanga ke fakaleleiʻi ʻa e Palasi ʻi Haʻapaí ʻa ia ko e

100k pea ʻe fakaleleiʻi mo e Palasi ʻi ʻEuá. ʻOku ʻiai ʻa e Polokalama Puleʻi mo e Faleʻí ʻoku ʻi ai ʻa e
paʻanga ki Heʻene ʻAfió mo e hāʻele ki mulí [peesi 70]. Fehuʻi ʻa e Fakafofonga Nōpele Fika 1 Haʻapai
pe ko e hā ʻoku 100k ai ʻa e Palasi Haʻapaí kae 300k ʻa ʻEua ia. Ko e 100k heʻikai lava ai ʻa e Palasi ia
ʻi Haʻapaí he naʻe maumau lahi ia he afā. Hoko atu Minisita ki he peesi 70, ʻoku ʻi ai ʻa e 450k ko e
tokoni ʻe tānaki mai ia ki he 100k ki Haʻapai, ʻa ia ʻe fakakātoa ko e 550k.

Meʻa ʻa e Fakafofonga Nōpele ʻEua ki he vahevahe ʻo e ivi fakapaʻanga ʻo e fonuá ʻa ia ʻoku ʻomai ʻi
he peesi 3 mo e 4. Ko e fika 6 fekauʻaki mo e ʻEkonomiká ko e paʻanga pē ʻe 15m ʻoku vaheʻi ki he
ongo potungāue lalahi ko ʻení. ʻE lava ke toe fakaleleiʻi ia? Tali mei he Minisita Tānaki Paʻanga ke toki
ʻohake muʻa eni ʻi he vouti ʻa e ongo potungāue ko iá. Tali mei he Minisita Pa ʻanga ko e 15m ko e kau
ngāue ia mo ʻenau paʻanga ngāue pea ko e tokoni ki he ngaahi pisinisi kuo ʻosi tuku ʻa e paʻanga ki he
Pangike Fakalakalaká ke tokoniʻi kinautolu. Mahuʻinga ke fakamahino ʻa e tuʻuʻanga ʻo e Puleʻangá
mo e ngaahi sekitoa kehe he sosaietí.

Kole ʻa e Fakafofonga Nōpele ʻEua pē ʻe lava ke fakalahi ʻa e tokoni ki he fakalakalaka ngaahi sekitoa
taautahá mei he 5m ki he 10m. Tokanga ki he ngaahi fika fakalukufua he kapau ʻe fakapaasi ha foʻi
vouti, ko e konga ia ʻo e paʻanga fakalukufuá. Tali mei he Tokoni Palēmia ko e ngaahi fika fakalukufuá
ko e fika pe ia ʻoku ne ʻomai ʻa e fakalukufua ʻo e ngaahi voutí fakataautaha.

Meʻa ʻa e Fakafofonga Nōpele Fika 3 Tongatapu ko e meʻa pē ke kole ki he Minisita Paʻanga pe ʻoku ʻi
ai ha toe paʻanga ke tokoni ki he kole ʻa e Fakafofonga Nōpelé he ko e paʻangá kuo ʻosi vahe ia ki he
ngaahi Potungāué. Meʻa ʻa e Minisita Paʻanga ko e ʻinasi mo e tokoni fakapaʻanga ʻoku ʻi he vouti fika
8, pea ko e paʻanga ʻoku vaheʻi ki he potungāue ngoué ʻe lava ke ʻohake ia ʻi he vouti ko iá.

Meʻa ʻa e Fakafofonga Fika 12 Haʻapai, fakamatala fakatokangaʻi ʻi lalo he peesi 9, fai ʻa e tokanga ki
heni he ʻoku ʻikai ʻuhinga mālie ʻa e sēniti ko eni, cash 38.3m. Naʻe ʻi ai ʻa e 7.9m naʻe fakafoki pea
6.5m naʻe toe maʻu pē ʻe Tonga ni. Peesi 14 ʻo e patiseti statement ʻoku ʻi ai ʻa e tēpile mo e tuʻunga ʻo
e palani ngāue ʻa e ngaahi potungāue. ʻOku totonu ke muimuiʻi ke makatuʻunga ai ʻa e ngaahi vahevahe
ko eni. Tali ʻa e Minisita Paʻanga ko e paʻanga naʻe fakafokí ko e polōseki naʻe ʻosi pea mo e ngāue
naʻe teʻeki fakahoko pea fiemaʻu ke fakafoki.

Fehuʻi ̒ a e Fakafofonga Fika 12 pe ko e fiha ̒ oku fakamole ki he folau ̒ a e ̒ Ofisi Palasi. Tali a e Minisita
ko e 575,000 [peesi 70], ʻo ʻikai kau ai ʻa e folau fakalotofonua. Hoko atu ʻa e meʻa ʻa e Fakafofonga ki
hono fakahū mai ko eni ʻa e 3.5m ʻa e Minisita Tānaki Paʻangá, kae fēfē ʻa e ngaahi polōseki mei vahe
motu. Fokotuʻu ke fakalahi ʻa e paʻanga folau ʻa e ʻOfisi Palasi ke fakafiemalieʻi ʻa e ngaahi hāʻele ki
muli koeʻuhí ko e ngaahi monū ʻe ala tafe mai ki he fonuá. Meʻa ʻa e Sea kuo ʻosi palani ʻa e potungāue
pea ko e paʻanga eni ʻoku vaheʻi fakatatau ki he ngaahi palani ko iá.

Fehuʻi ʻa e Fakafofonga Nōpele Ongo Niua pe ko fē ʻa e paʻanga tokoni naʻe ʻomai ki he Anti-
Corruption, ke toki fakamaʻalaʻala mai ʻe he Minisitá.

PĀLOTI ʻO TALI 17/0.

FALE ALEA [4pm]

Meʻa ʻa e ʻEiki Sea ʻo fakamamafa ki he Houʻeikí honau tefitoʻi fatongia faka-Fale Aleá.

Toloi ʻa e Fale Alea ki he Tusite 14 Sune 2016, 10am.


